
Trosc ar an trá
fholamh –
tionscal a raibh
dóchas faoi i
mbaol mór
Máirtín Ó Catháin.

TÁ sé ina imní an tseachtain
seo go dtiocfadh deireadh
leis an iarracht a bhí ar bun
le tionscal troisc a bhunú ar
chósta Chonamara.  

Tá seacht mbliana agus
na céadta míle euro caite ar
an scéim thrialach agus for-
bartha troisc atá lonnaithe
amach ó chósta Charna.  

Rinne Údarás na
Gaeltachta agus Ollscoil na
hÉireann, Gaillimh scéala
mór de nuair a seoladh an
tionscnamh seo.  

Tugadh poiblíocht
náisiúnta agus idirnáisiúnta
do na chéad bhric a
cuireadh ar an margadh de
bharr na scéime troisc.  Bhí
dóchas ann go dtiocfadh
bláth ar an tionscal nua agus
go gcuideodh sé le pobail
cois cósta.  Ach tá sé ina
chruachás an tseachtain seo
agus iarrachtaí ar bun leis an
obair forbartha agus thri-
alach a choinneáil beo;  tá
an ciste spíonta.  Tuigtear
go raibh cainteanna práin-
neacha ar bun in Údarás na
Gaeltachta le cúpla lá anuas.

Scéim phiolóideach a bhí
inti seacht mbliana ó shin.
Chuir Údarás na Gaeltachta
agus Ollscoil na hÉireann,
Gaillimh airgead agus
acmhainní ar fáil.

‘Ní raibh fios ar bith agam faoi!’ 

An TD Neamhspleách Michael Healy-Rae ag labhairt leis na meáin os comhair Theach Laighean.
Deir Healy Rae nach bhfuil a fhios aige conas a rinneadh 3,636 glaoch gutháin ó Dháil Éireann go
dtí clár teilifíse réaltaí, Celebrities Go Wild, agus é ina iomaitheoir air.

GRIANGHRAF: MARK STEDMAN/PHOTOCALL IRELAND.

Sabaitéireacht déanta ar an ‘MV Saoirse’ 
Scéal iomlán ar leathanach 8

Danny Brown 

RINNEADH damáiste don
long MV Saoirse a bhí le dul go
Gaza mar chuid de Chabh-
lachán Saoirse 2 le hearraí
daonnúla a sheachadadh
chuig an cheantar atá faoi
léigear ag Iosrael.

Deir an feachtas ‘Irish Ship

to Gaza’, a d’eagraigh an tion-
scnamh, gur sabaitéireacht a
bhí i gceist agus nach féidir
leis an bhád dul leis an chuid
eile den chabhlachán anois de
thairbhe an damáiste a rin-
neadh don seafta liáin thar
dheireadh na seachtaine seo a
chuaigh thart.

Fuarthas amach Dé Luain
go raibh creathadh neamhgh-
nách ón lián nuair a rinneadh

tástáil ar an bhád oíche Luain
agus chuaigh tomadóirí síos le
scrúdú a dhéanamh air.

Fuair siadsan amach gur
baineadh píosa den seafta
amach, rud a rinne an seafta
lag.

Nuair a baineadh an bád
amach as an fharraige le
scrúdú ceart a dhéanamh
uirthi, fuarthas amach go
raibh sé ró-chontúirteach le

dul ar an turas.
Dúradh inné go raibh an

damáiste a rinneadh don MV
Saoirse go díreach cosúil leis
an damáiste a rinneadh do
bhád eile as an tSualainn níos
luaithe.

Táthar ag déanamh iarrach-
ta áit a fháil do na paisinéirí ar
bháid eile sa dóigh gur féidir
leo an turas a dhéanamh ach
níl sé cinnte go fóill an mbei-

dh siad uilig in ann spás a fháil
ar bháid eile.

Deimhníodh inné go raibh
an MV Saoirse sa Tuirc agus go
raibh an chuid eile den chabh-
lachán sa Ghréig.

Cáineadh an tsabaitéireacht
ag preas-ócáid i mBaile Átha
Cliath agus iarradh ar dhaoine
a gcuid míshástachta le hIos-
rael a chur in iúl ag léirsiú ag
Ambasáid Iosrael.

An daonra
is mó
againn le
150 bliain
Treasa Bhreathnach 

D’fhógair Príomh-
Oifig Staidrimh
na hÉireann a
réamhthuairisc
do

dhaonáireamh 2011 inné.
Tháinig fás de 341,421 ar
dhaonra na tíre ó 2006, ardú
de 8.1%.  Ní bheidh aon
tuairisc réitithe acu faoi líon
na gcainteoirí Gaeilge ná faoi
na ceantair Ghaeltachta go
dtí 2012 agus ceaptar gur i
dtreo dheireadh 2012 a bhei-
dh an t-eolas sin ar fáil. Tá an
t-eolas seo uile bunaithe ar
fhoirmeacha a bailíodh i mí

Aibreáin seo caite agus tais-
peántar gurb é Contae Laoise
an contae ina bhfuil an t-ardú
daonra is mó, ardú de 20% ó
2006.  Tháinig fás ar dhaonra
Chontae an Longfoirt chomh
maith ag 13.3%, Contae na Mí
le 12% agus Contae Chill Dara
le 12.7%.  
Is i dtoghroinn Chorcaí Thiar
Theas atá Gaeltacht Mhaigh
Chromtha lonnaithe agus tá
fás de 7.6% tagtha ar an
toghroinn, is é sin ardú de
5,866 duine go dtí 82,815 ó
76,949 in 2006.  

Seans go dtáinig
scairteanna 
Healy-Rae as meaisín
Tháinig 3600 glao
teileafóin ó Theach
Laighean i
nDeireadh Fómhair
2007 chun tacaíocht
a thabhairt do
Michael Healy-Rae
nuair a bhí sé ar an
gclár RTÉ ‘Celebrities Go Wild’. 

Tháinig sé amach ar oíche Céadaoin
nár lean na glaoanna ach ar feadh
cúpla soicind agus tháinig siad
díreach i ndiaidh a chéile. De bharr na
fianaise seo, seans gur tháinig siad as
meaisín.

Tá sé ráite ag Healy-Rae go n-íoc-
faidh sé an t-airgead ar ais. 

Scéim Náisiúnta
Intéirneachta nua
Sheol an tAire
Coimirce Sóisialaí
Joan Burton Scéim
Náisiúnta
Intéirneachta ar an
gCéadaoin seo caite.
Sa scéim seo,
cruthófar 1000
intéirneacht do dhaoine atá ar an dól
ar feadh trí mhí, ar a laghad. Roinnt de
na comhlachtaí a ghlacfadh páirt ná
KPMG, Aer Lingus, Dawn Foods, Mer-
cury Engineering. 

Aidhm na scéime ná cabhair a thab-
hairt do dhaoine taithí a fháil ionas go
mbeadh sé níos éasca dóibh dul ar ais
san áit oibre. 

Seoltar scéalta chuig:
nuacht@gaelsceal.ie

Ceadúnas ar fionraí ag
comhlacht cearrbhachais
Tá eagla ann go mbeadh 600 post leis
an gcomhlacht cearrbhachais Full Tilt
Poker caillte mar chaill siad an ceadú-
nas a bhí acu. Is comhlacht ar líne é a
fhostaíonn thart ar 600 duine i mBaile
Átha Cliath.

Chuir The Alderney Gambling Con-
trol Commission an ceadúnas ar fionraí
i ndiaidh imscrúduithe a dhéanamh ar
an gcomhlacht. Ní raibh an comhlacht
ag glacadh le cinneadh Alderney.   . 

Comhbheartas Tamhaío
chta ag glacadh le buiséad níos lú 
“Is dúshlán don earnáil talmhaíochta é an buiséad a bheidh ag an
gComhbheartas Tamhaíochta (CBT) faoin gcéad Chreat Airgeadais Ilbh-
liantúil eile,” a dúirt Liam Aylward FPE sa Bhruiséil ar an gCéadaoin seo
caite. 

Tá laghdú leanúnach tagtha ar an méid airgead a fhaigheann an CBT ó
bhuiséad an Aontais Eorpaigh. Ní bheidh ach 36.2% den bhuiséad á fháil
acu ó 2013 – 2017 i gcomparáid le 75% a fuair siad in 1985.  Tá sé i gceist ag
an gCoimisiún €281.8 billiún a leithdháileadh faoi chéad cholún an CBT
agus €89.9 billiún a chaitheamh ar fhorbairt tuaithe

Bónas €2 milliún ag an 
NTMA agus NAMA anuraidh
Cuireadh le fios inné go bhfuair fostaithe NAMA agus
NTMA (Gníomhaireacht Bainistíochta an Chisteáin
Náisiúnta) €2 milliún i mbónais anuraidh. Fuair 75%
d’fhostaithe NTMA thart ar €8000 sna bónais sin agus tá
thart ar 14 duine sna
gníomhaireachtaí ag fáil
íocaíochtaí níos mó ná
€250,000 gach bliain –
níos mó ná an
Taoiseach. 

An mhí seo caite, thug
príomhfheidhmean-
naigh NAMA agus NTMA
suas na bónais sin ach de
réir figiúirí fuair 258 fos-
taí íocaíochtaí breise ina
dhiaidh sin.

Fógraí cosanta d’fhostaithe MFG
Treasa Bhreathnach 

TUGADH fógraí cosanta
d’fhostaithe de chuid
Mheitheal Forbartha na
Gaeltachta (MFG) agus na
daoine atá ar scéimeanna de
chuid MFG ar an Mháirt seo
caite.  Tuigtear do Gaelscéal go
bhfuil easpa airgid san
eagraíocht de bharr cás cúirte a
bhfuil siad sáite ann.

I ráiteas a sheol Gearóid de
Faoite, príomhfheidhmean-
nach Mheitheal Forbartha na
Gaeltachta, tríd an ríomh-
phost, deir sé go bhfuil fógra
cosanta tugtha do gach fostaí,
é féin san áireamh, de bharr
easnamh buiséid MFG sna
chéad sé mhí den bhliain. 

Cuireadh bainisteoir MFG i
nDún na nGall, Eithne Nic
Lochlainn, ar fionraí beagnach
dhá bhliain ó shin agus an fad
atá an cás cúirte sin ag dul ar
aghaidh tá a tuarastal á íoc léi ó
MFG.   Cuireadh litir chuici i mí
na Samhna 2010 chun í a
bhriseadh as a post, ach fuair sí
athbhreithniú dlíthiúil ar an
scéal agus níl breitheamh
tugtha ar an gcás go fóill.
Tuigtear dúinn nach raibh an

eagraíocht a chuireann
maoiniú ar fáil do MFG, is é sin
Pobal, ar an eolas go raibh cuid
dá maoiniú á chur ar fáil chun
tuarastal fostaithe a íoc.
Tuigtear do Gaelscéal chomh
maith gur thug Pobal treoir do
bhord bainistíochta MFG go
mbeidh siad ag lorg fianaise
nach bhfuil tuarastal Eithne
Nic Lochlainn á íoc as maoiniú
Phobal. 

Deir an tÚdarás Náisiúnta
Cearta Fostaíochta, “Níl a lei-
théid de rud ann agus fógra
cosanta, níl ann ach téarma a
bhíonn in úsáid ach níl aon
bhunús reachtúil leis.  Beidh ar
an eagraíocht a gcuid cearta
reachtúla a thabhairt do na fos-
taithe ar aon nós agus fógra
scoir a thabhairt dóibh más é
sin an cinneadh atá á
dhéanamh acu.”  Braitheann
an méid ama a théann le fógra
scoir ar an méid ama atá caite
ag an bhfostaí leis an gcomh-
lacht, má bhíonn duine ag
obair leis an gcomhlacht idir 13
seachtaine agus dhá bhliain tá
siad i dteideal fógra seachtaine,
más idir dhá bhliain agus cúig
bliana atá siad fostaithe tá siad
i dteideal fógra coicíse.

Athraíonn sé seo de réir an
méid ama atá caite leis an
chomhlacht.  

Deir Seamus Cosaí Mac
Gearailt, comhalta de bhord
MFG, “Bhí sé i gceist againn
cruinniú boird a bheith againn
go luath ar aon nós, ach anois is
dóigh go mbeidh cruinniú
againn an tseachtain seo
chugainn.”

Deir an Seanadóir Trevor Ó
Clochartaigh go bhfuil sé féin
ag cuardach soiléiriú ó Phobal
maidir le cláir de chuid Pobal a
thagann faoi scáth MFG agus
cúrsaí bainistíochta san
eagraíocht.  Deir sé chomh
maith, “Tá ceisteanna ardaithe
faoi mhaoiniú Phobal do MFG,
tuigtear domsa gur cheart go
mbeadh an maoiniú sin á
chaitheamh sa phobal agus ní
ar aon chostas cúirte.  Tá ceis-
teanna leanúnacha ardaithe
agam leis na hiar-Airí Gaeltach-
ta, agus leis an Aire Gaeltachta
reatha, faoi MFG.  Ba cheart gur
scaoilfí amach an t-iniúchadh a
rinne Pobal ar MFG, agus na
céimeanna atá tógtha ag an
mbainistíocht chun leigheas a
fháil ar rudaí.  Caithfear
seasamh le cearta an phobail

ach caithfear seasamh le cearta
na bhfostaithe chomh maith
agus bheith cinnte nach bhfuil
siad tar éis a bheith faillíoch.” 

Deir Bernie Lynch, stiúrthóir
iniúchadh Pobal, “Tá an
próiseas fós ag leanúint ar
aghaidh maidir le hiniúchadh
Pobal ar MFG agus níl aon cheo
críochnaithe go fóill.” 

Ní hé seo an t-aon chás cúirte
a bhfuil MFG lárnach ann i
láthair na huaire.  Tugadh
litreacha iomarcaíochta seal-
adacha do thriúr d’fhostaithe
MFG i Ros Muc mí ó shin.  Cé go
bhfuil siad fós fostaithe ag
MFG, níl aon íocaíocht á fáil
acu. Is iad sin: Tríona Ní
Ráinne, Gearóid Ó Fátharta
agus Deirdre Nic Dhonnacha.
Deir Tríona Ní Ráinne, “Tá sórt
stand-off i gceist anois.  Níl aon
teagmháil déanta ag bain-
istíocht MFG linn ón uair a
briseadh as ár bpoist go seal-
adach muid agus tá muid anois
ag faire ar dháta don chúirt
oibreachais.”

Rinne Gaelscéal roinnt iar-
rachtaí dul i dteagmháil le
príomhfheidhmeannach MFG,
Gearóid de Faoite, ach ní raibh
fáil air dúinn. 

Katie McGreal

An  bhfuil
folúntas agat?

Tóg fógra le
Gaelscéal, 

lascaine 
le  fáil ar 

leathanach 
folúntais.

Déan teagmháil le 
Patricia  ag

086–0234251 
nó  

fograi@gaelsceal.ie

Scoilt idir sloinnte ‘Gaelacha’ FF agus
sloinnte ‘Sasanacha’ FG: Taighdeoirí
Léiríonn saineolaí ar shloinnte Gaelacha amhras áfach
Seosamh Ó Riain

TÁ taighde acadúil nua tar éis
teacht amach ina maítear gur
dóichí ná a mhalairt go
mbeadh “sloinnte Gaelacha
amháin” ar Theachtaí Dála de
chuid Fhianna Fáil (FF) ná a
macasamhail i bhFine Gael
(FG), agus a mhalairt de scéal
a bheadh ann do shloinnte
Sasanacha!

Is cinnte go bhfuil  ‘séasúr
na hamaidí’  buailte linn
cheana, ach ní idir shúgradh
agus dáiríre a bhí an bheirt
acadóir, an Dr. Kevin Byrne,
Coláiste na Tríonóide, agus an
Dr. Eoin O’Malley, Ollscoil
Chathair Bhaile Átha Cliath,
agus iad i mbun taighde ar an
togra seo ar feadh bliana.

Ag labhairt dó le Gaelscéal
faoin obair, mhínigh an Dr.
Kevin Byrne gur bhain an
togra le gach uile T.D. de chuid
FF agus FG, 1,100 san iomlán,
a toghadh ó bunaíodh an Stát
tar éis Chogadh na Saoirse. 

De réir an taighde, bhí
“sloinnte Gaelacha ar fad” ar
64% de Theachtaí Dála de
chuid FF, cé nach raibh amh-
laidh ach ar 51% de Theachtaí
Dála FG. 

Ó thaobh sloinnte Sean-
Sasanacha (.i. Normannacha)
agus Sasanacha (nua) de, is ar
22% de Theachtaí Dála FG a
bhí a leithéid de shloinne, ach
ní raibh sloinnte den sórt sin
ach ar 12% de Theachtaí Dála
FF.

Is géire arís an difríocht idir
an dá pháirtí sa
phríomhchathair, áit a raibh
sloinnte Gaelacha amháin ar
55% de Theachtaí Dála FF i
gcomparáid le 33% de Theach-
taí Dála FG. Bhí sloinnte
Sasanacha (idir shean is nua)
ar 31% de Theachtaí Dála FG,
agus níor bhain ach 14% de
shloinnte FF leis an gcúlra sin.

Ach, céard is sloinne
Gaelach ann ó thaobh an
taighde seo de? Mhínigh an
Dr. Byrne gur bunaíodh an

togra ar dhá leabhar ar shloin-
nte na tíre le hÉamonn Mac
Giolla Iasachta (Edward
MacLysaght) agus John Gren-
ham faoi seach.   

Is é an t-athrú iontach mór
gan fasach i staid pholaitíochta
na tíre i mbliana a spreag an
taighde seo, a dúirt an Dr.
Byrne. Ba ghnách le muintir
na tíre fanacht dílis seasta don
pháirtí polaitíochta ceannann
céanna in imeacht na
mblianta, agus an baitín
tacaíochta á thabhairt ar
aghaidh acu ó ghlúin go glúin.
Dar leis an Dr. Byrne, is féidir
lámh na tacaíochta sin a rianú
siar go dtí tréimhse Pháirtí Par-
laiminteach na hÉireann (PPE)
sa 19ú agus 20ú haois agus fiú i
bhfad níos sia siar ná sin.  

De réir an taighde, tá sloin-
nte Gaelacha ar 56% de
dhaonra na tíre, agus dá bharr
tá i bhfad níos mó sloinnte
Gaelacha ar Theachtaí Dála FF
thar an meán ná mar a bheifí
ag súil leis. Ar an taobh eile, tá

líon na sloinnte Sasanacha
(idir shean is nua) i bpáirtí FG
thar an meán náisiúnta.

Labhair an Dr. Nollaig Ó
Muraíle, léachtóir i Roinn na
Gaeilge, Ollscoil na hÉireann,
Gaillimh, le Gaelscéal faoin
taighde, duine a bhfuil, i
mbeagán focal, cuid mhór foil-
sithe aige ar an ábhar. Mhínigh
sé nach bhfuil an buntaighde
léite aige, agus go bhfuil a
chuid tuairimí bunaithe ar a
raibh sna nuachtáin faoi, agus
air sin amháin: “Bheinn in
amhras faoi ghnéithe éagsúla
de.  Mar shampla, cén chaoi ar
féidir a bheith cinnte go bhfuil
sloinne áirithe neamh-
Ghaelach -- tóg Lynch, mar
shampla; i gCúige Mumhan is
dócha gurb é Ó Loingsigh an
bunleagan, ach i gConnachta
is dócha gur ó de Linche (> de
Línse), sloinne Sasanach, a
thagann cuid mhór samplaí
den sloinne. Mar an gcéanna le
Smith nó Clarke -- sloinnte
Sasanacha iad sin araon, ach is

féidir leo a bheith mar
'aistriúcháin' ar dhá shloinne
Ghaelacha chomh maith .i.
Mac Gabhann agus Ó Cléirigh
faoi seach.”

Lean sé air: “I measc na
gceisteanna a spreagann an
togra seo tá: cén chaoi ar
láimhseáladh sloinnte ban --
ar scrúdaíodh an sloinne a bhí
ar TD mná sular phós sí?  Mar
shampla, Mairéad Mhic
Phiarais (T.D. le Sinn Féin [SF]
tráth, agus duine de bhu-
naitheoirí pháirtí FF), máthair
Phádraig agus Liam, cé acu
faoin sloinne Sasanach Pearse
nó faoina sloinne féin, Ní
Bhrádaigh, a cláraíodh í?  Mar
an gcéanna leis an gCuntaois
Markievicz (a chuaigh isteach
in FF ar a bhunú), an faoi
Markievicz nó Gore-Booth a
cláraíodh ise? Nó Deirdre
Clune (Seanadóir le FG, agus
iar-T.D.), a bhfuil sloinne
Gaelach aici anois ach gurb é
de Barra a bunsloinne? ”  

Maidir leis na leabhair ar

bunaíodh taighde an togra
orthu, thug an Dr. Ó Muraíle:
“De réir mar a thuigim,
d'úsáid na taighdeoirí sa togra
seo saothar Éamoinn Mhic
Giolla Iasachta (Edward
MacLysaght) agus John Gren-
ham ar shloinnte na hÉireann.
Tá siad sin araon go breá mar
áis agus mar threoir do
thurasóirí ach níl ceachtar acu
chomh cuimsitheach, chomh
hiontaofa ná chomh
húdarásach agus a bheadh
saothar George Black, abair, ar
shloinnte na hAlban ná
saothar P.H. Reaney ar shloin-
nte Shasana.  Agus is aisteach
liom nár luaigh siad saothar
tábhachtach eile ar shloinnte
na hÉireann (bíodh nach
bhfuil sé saor ó locht ach
oiread), mar atá, Sloinnte
Gaedheal is Gall leis an Athair
Pádraig de Bhulbh (1923), ná
go deimhin saothar a tháinig
amach tamall de bhlianta ó
shin, Sloinnte na hÉireann le
Seán de Bhulbh.”

Folúntas ar Bhord an Choimisiúin 
Beostoic agus Feola

www.dardni.gov.uk

An bhfuil scileanna, eolas agus taithí agatsa ar 
Earnáil Phróiseála na Feola Deirge?

Tá ról tábhachtach le comhlíonadh ag Coimisiún Beostoic agus Feola Thuaisceart 
Éireann (LMC) maidir le forbairt thionscal an bheostoic (eallach agus caoirigh) agus na 
dtáirgí bainteacha. Áirítear leis seo smaointe straitéiseacha margaíochta a fhorbairt a 
rachaidh chun sochair don tionscal ina iomláine.  

An spéis leatsa an folúntas seo? Ní fada go dtiocfaidh folúntas aníos le haghaidh 
iarrthóra a bheidh in ann scileanna, taithí agus eolas ar earnáil phróiseála na feola deirge 
a thabhairt chuig an obair a dhéanann an LMC. Is féidir níos mó eolais a fháil ar an LMC, 
ar an ról atá ag Baill an Bhoird agus ar an dóigh le hiarratas a dhéanamh ach cuairt a 
thabhairt ar shuíomh gréasáin na Roinne: www.dardni.gov.uk. Is féidir foirm iarratais a 
íoslódáil ón suíomh gréasáin seo. Faigheann Baill an Bhoird £6,485 in aghaidh na bliana 
mar aon le costais réasúnacha.

Is féidir pacáiste eolais agus foirm iarratais (is féidir a sholáthar i bhformáidí malartacha) 
a fháil ach litir a chur chuig Trevor Hanna, Brainse Polasaí Bia RTFT, Seomra 142, Teach 
Dhún Dónaill, Béal Feirste BT4 3SB. Is féidir teagmháil teileafóin a dhéanamh leis chomh 
maith: 028 9052 4616 nó ar théacsfón: 028 9052 4420 nó trí ríomhphost (trevor.hanna@
dardni.gov.uk).

Is é an dáta agus an t-am druidte a nglacfar le foirmeacha iarratais 1700 a chlog Dé 
Céadaoin 10 Lúnasa 2011.

Tá an Roinn tiomanta do na prionsabail a bhaineann le ceapacháin phoiblí atá bunaithe ar 
thuilleamas, le measúnacht neamhspleách, le hoscailteacht agus le trédhearcacht próisis. 
Tá RTFT tiomanta chomh maith do chomhionannas deiseanna agus ós rud é go bhfuil 
na mná, daoine de chúlra eitneach agus daoine faoi mhíchumas faoi ghannionadaíocht i 
láthair na huaire ar Bhord an LMC, cuirfear fáilte ar leith roimh iarratais ó na grúpaí seo.

Cinntí le déanamh ag Fine Gael maidir
lena n-iarrthóir toghchánaíochta
Treasa Bhreathnach 

IS é an lá inniu an spriocdháta
d’ainmniúcháin d’iarrthóirí de
chuid Fhine Gael do
thoghchán na huachtaránach-
ta.  Roghnóidh os cionn 600
duine – baill den Oireachtas,
Feisirí Eorpacha agus
Comhairleoirí Contae – a n-iar-
rthóir uachtaránachta ag cru-
inniú den choláiste toghchá-
nach ar an 9 Iúil.  

Labhair an ceathrar iar-
rthóirí de chuid Fhine Gael
inné i dTeach Laighean ag cru-
inniú speisialta parlaim-
inteach.  

Is iad sin, iar-Uachtarán
Pharlaimint na hEorpa, Pat
Cox, an t-iarAire Stáit Avril
Doyle agus na Feisirí Eorpacha
Mairéad McGuinness agus Gay
Mitchell. 

Tuigtear gurb í Mairéad
McGuinness atá chun tosaigh
sa rás ach braithfidh a lán ar
thacaíocht cheannaireacht an
pháirtí, rud nach bhfuil
scaoilte acu go fóill.  Tá suas le
30 vóta acu as 99 vóta sa
pháirtí parlaiminteach.  

Dar le suirbhé a rinne an
‘Irish Independent’ inné, deir

scór ball den pháirtí parlaim-
inteach nach bhfuil cinneadh
déanta acu go fóill cé dóibh a
gcaithfidh siad vóta agus deir
aon bhall déag nach mbeidh
siad ag fógairt go poiblí cé
dóibh a gcaithfidh siad vóta. 

Agus Gaelscéal ag dul i gcló
ní raibh aon tacaíocht oscailte
tugtha ag an Taoiseach Enda
Kenny d’aon cheann de na
hiarrthóirí.

Is é seo é an chéad uair go
mbeidh an córas toghchánach
coláiste á úsáid ag Fine Gael do
thoghchán na huachtaránach-
ta.  Is 70% atá ag dul do vótaí
na nAirí agus Seanadóirí, 20%
d’ionadaithe áitiúla agus 10%
do bhaill an fheidhmiúcháin.
Tá 627 toghthóir i gceist agus
caithfidh gach duine a bheith i
láthair ag an gcoinbhinsiún
chun a vóta a chaitheamh.   

Is é Micheál D. Ó hUigínn iar-
rthóir Pháirtí an Lucht Oibre,
agus níl aon iarrthóir ainm-
nithe ag Sinn Féin ná ag Fianna
Fáil.  

Tá ag éirí go maith le Seán
Gallagher agus é ar thóir tha-
caíocht na n-údarás áitiúil. Tá
tacaíocht neamhoifigiúil
faighte aige ó dhá údarás,

Comhairle Contae an Longfoirt
agus Comhairle Contae an
Chláir agus cinneadh le
déanamh ag Comhairle Contae
Lú ar an Luan.  Ceaptar go
bhfuil tacaíocht faighte aige
chomh maith ó Chomhairle
Chontae Dhún na nGall.  

Beidh an t-iarrthóir neamh-
spleách Mary Davis, iar-
phríomhfheidhmeannach na
gCluichí Oilimpeacha Speisial-
ta, ag déanamh cur i láthair do
na húdaráis i gcontaetha
Mhuineacháin, na Mí agus
Loch Garman ar an Luan.  

Tá tacaíocht faighte ag an
iarrthóir neamhspleách David
Norris ó 11 bhall den Oireach-
tas ach is é an  tacaíocht atá ag
teastáil uaidh ná scór baill den
Oireachtas.

Tá tacaíocht faighte aige  ón
aisteoir Sasanach Stephen Fry,
cé nach ndéanfaidh sé sin
difríocht ar bith oifigiúil dá
fheachtas ar ndóigh 

Ní féidir leis na húdaráis a
gcuid tacaíochta oifigiúla a
thabhairt d’aon iarrthóir go dtí
go mbeidh an toghchán
glaoite.  Le bheith in ann
seasamh i dtoghchán na
huachtaránachta, ní mór d'iar-

rthóir tacaíocht a fháil ó chei-
thre údarás áitiúla nó ó scór
Teachtaí Dála nó Seanadóir. 

Tá roinnt eile iarrthóirí
neamhspleácha sa rás chomh
maith, an t-iriseoir agus
eagarthóir nuachtáin atá lon-
naithe i Nua-Eabhrac, Niall
O’Dowd, mar dhuine acu.  

Tá sé ráite nach bhfuil aon
chinneadh déanta ag an iar-
Aire Gaeltachta, Éamon Ó
Cuív, an bhfuil sé i gceist aige
féin bheith ina iarrthóir sa
toghchán.   

Soiléiriú
In alt dar teideal ‘Droim
láimhe tugtha don Ghaeilge
ag Cumann Pheil na mBan’,
foilsithe in ‘Gaelscéal’, 3ú
Meitheamh 2011, bhí trí
athfhriotal ann luaite le Helen
O’Rourke, Príomhfhei-
dhmeannach an ‘Ladies Gael-
ic Football Association’.
Tá muid sásta anois nárbh í
Helen O’Rourke a rinne na rái-
tis sin. 
Gabhann muid ár leithscéal as
ceataí a tharla mar gheall air
seo. 

Conspóid
Twitter faoi
Ghaeil Lár
Uladh
Tomaí Ó Conghaile

TÁ líon na n-ábhar
díospóireachta a
eascraíonn ón phlé a
dhéantar ar ghréasáin
shóisialta ag ardú i rith an

ama agus bhí fianaise ar an fhein-
iméan seo le fáil i Lár Uladh an
deireadh seachtaine seo caite tar éis
go bhfuair Dún na nGall an lámh in
uachtar ar Thír Eoghain i gcluiche
leathcheannais peile an chúige.

Ba é an Ball Tionóil de chuid an
DUP, Ian McCrea as Machaire Fíolta,
a thosaigh an chonspóid nuair a
scríobh sé ar a chuntas Twitter go
raibh gliondar air gur bualadh Tír
Eoghain agus go raibh sé ag dúil
anois go mbuailfeadh Tír Chonaill a
chontae féin, Doire, sa chluiche
ceannais “chun an ceiliúradh a
choinneáil amach as Lár Uladh.”

Mar a chuir sé féin é, míchruin-
neas gramadaí san áireamh: “Great
to see Tyrone beat in the Ulster semi's

today hope Donegal beat Londonder-
ry in the final to keep the celebrations
out of Mid Ulster.”

Spreag an ráiteas seo go leor frea-
graí in éadan McCrea, iad ag cur ina
leith gur ráiteas ionsaithe a bhí ann
agus cáineadh an t-ionadaí polaitiúil
as bheith go láidir i gcoinne foirne
spóirt as a cheantar féin.

Agus d’fhreagair an Ball Tionóil de
chuid Shinn Féin, Barra Mac Giolla
Duibh as an Charraig Mhór, Tír
Eoghain, le Tweet dá chuid féin:

“When I think of Ian McCrea, I think
'It is better to remain silent and be
thought a fool than to open your
mouth and remove all doubt.”

Phostáil McCrea ina dhiaidh go
raibh sé ag cur in éadan fhoirne
peile Dhoire agus Thír Eoghain
cionn is nach raibh sé ag iarraidh go
gcaithfí breis airgid ar ‘fháiltithe
cathartha’, cé gur tháinig sé chun
solais ó shin gur reáchtáil sé féin
fáiltiú cathartha le haghaidh Chu-
mann Babhlála na Coirre Críochaí in

2007.
Tá McCrea ina Chathaoirleach ar

fhoireann sacair na Cuaiche agus is
ball é fosta de Phrintísigh Dhoire.

Is mac é le Willie McCrea, ministir
agus iarpholaiteoir aontachtach a
tharraing míchlú air féin go minic le
linn a shaoil pholaitiúil, ach go
háirithe nuair a sheas sé ar ardán i
bPort an Dúnáin taobh le hiarchean-
naire an LVF, Billy Wright, sa bhliain
1996 roinnt míonna i ndiaidh
mhórthrioblóid Dhroim Crí.

Aisling na hEorpa ar Bhruach na hAille
Anailís le Fionán Óg Ó Muircheartaigh

LAISTIGH de bhliain amháin ó lorg
na Gréagaigh pacáiste tarrthála óna
gcomhghleacaithe Eorpacha tá
madraí an bhaile ag caint ar
dheireadh thogra na hEorpa Aon-
taithe.  

Chuir an chéad bailout Gréagach
síol an amhrais in aigne na n-eacna-
maithe. Tá an dara ceann ag cur faitís
ar an domhan uilig. Ach an bhfuil an
tAontas Eorpach i mbagairt teipe,
dáiríre? 

An bunús a bhí leis an gcomhoib-
riú Eorpach tar éis an dara cogadh
domhanda ná cogadh a sheachaint.
Ach an chúis go raibh rath air ná gur
gnó maith a bhí ann, a leathnaigh
trádáil san Eoraip. Leanadh leis an
gcomhoibriú ar chúiseanna eac-
namúla agus ba é an tAontas Eorpach
(AE) táirge an phróisis sin.

Ar leibhéal amháin is éan corr é an
tAE, ar deacair d’eolaithe polaitiúla é
a shainmhíniú. Aontas de thíortha
neamhspleácha le margadh mór Eor-
pach atá ann, le saorthaisteal agus
saorchead oibre.. Ach seachas údarás
Eorpach le smacht acu ar an
gcumann seo, tá 27 rialtas neamh-
spleách ‘i gcomhcheannas’. 

Don 17 dtír a úsáideann an euro, is
léir nach bhfuil siad i gceannas ar
chor ar bith. Féach an Ghréig, atá i
bhfiacha na mbilliún euro. Dá mbei-
dís i gceannas ar a n-airgeadra féin,
d’fhéadfaidís díluacháil a dhéanamh
air agus iarracht a dhéanamh a gcuid
fiach a íoc thar n-ais ar a dtéarmaí
féin. Níl an tsolúbthacht sin acu.
Bhain Banc Ceannais na hEorpa
uatha é nuair a ghlac siad leis an

euro.
Mar an gcéanna do bhaill uile lim-

istéar an euro. I gcás na Gréige, áfach,
mar aon leis an bPortaingéil agus le
hÉirinn, tá cumhacht fhioscach
(ceannasaíocht ar a mbuiséid) caillte
acu chomh maith mar choinníoll an
phacáiste tarrthála. Iontas na n-ion-
tas, cuireann sé seo fonn múisce ar
an bpobal. 

Ar na Gréagaigh ar aon chuma. 
Ach ní hiad siúd amháin atá ag

easaontú (cé gurb iad is glórmhaire).
Tá na Gearmánaigh feargach chomh
maith. Ní hé go bhfuil ceannasaíocht
ar leith caillte acu (go deimhin, tá
údarás gnóthaithe acu ó tharla an
ghéarchéim), ach tá fearg orthu go
bhfuil a gcuid airgid á seoladh ó
dheas go dtí na Gréagaigh
rabairneacha.

In Éirinn ní cheapann an pobal ná
na polaiteoirí gur féidir leo cean-
nasaíocht a thógáil. Tá éagumas

cumhachta polaitiúil ann. Freasta-
laímid anois ar bhreithiúna na mar-
gaí, Banc Ceannais na hEorpa agus ar
rátáil chreidmheasa Moody.  Meic-
níocht a mhúnlaíonn cinntí
polaitiúla anois. 

Is cinnte gur géarchéim eacna-
maíochta a chuir tús leis an bhfadhb
seo. Bhí rathúlacht an AE bunaithe ar
rachmas na mballstát i gcónaí riamh.
Ós rud é go bhfuil an rachmas sin faoi
bhagairt, níor cheart go mbeadh ion-
adh orainn go bhfuil an togra Eor-
pach faoi ionsaí. 

Ach ní cúrsaí eacnamúla amháin a
chuirfidh deireadh leis an AE.
Léiríonn na trí shampla thuas, An
Ghréig, An Ghearmáin, agus Éire
foinse agóide eile: díothú daon-
lathais. Ní faoin bpobal atá sé a thuil-
leadh. Níl an chumhacht pholaitiúil
ag a gceannairí fiú; níl ach easpa air-
gid orthu. 

Tá ceannas an mhargaidh i réim

san fholús seo, agus cás na hEorpa
níos leochailí dá bharr. Easpa
cumhachta nó easpa airgid is cúis le
gach réabhlóid pholaitiúil a bhí ann i
stair na hEorpa. Tá an dá heaspa seo
ag leathnú san Eoraip.

An tseachtain seo vótáil an Ghréig
ar phacáiste tarrthála uimhir a dó. Tá
an chuma ar an scéal nach bhfuil
mórán éagsúlachta idir an ceann seo
agus an ceann a tugadh dóibh anu-
raidh. Muna n-oibríonn sé an uair
seo, diúltóidh an Ghréig a gcuid fiach
a íoc. Ní bheidh an dara rogha acu. Ní
thiocfaidh pacáiste tarrthála uimhir a
trí. 

Tá an Ghréig ar bhruach na haille.
Ní léir céard a tharlóidh má thuir-
lingíonn siad. Is é an dearcadh atá i
réim sa Bhruiséil ná nach féidir iad a
scaoileadh de bharr go ngortódh sé
bainc na hEorpa (Tá os cionn 80 bil-
liún d’fhiacha na Gréige lonnaithe i
mbainc na Gearmáine agus na

Fraince). Chuirfeadh sé faitíos ar na
margaí bannaí a d’ionsódh an Spáinn
agus an Iodáil.  Má théann na tíortha
sin ag lorg cúnaimh ní bheidh an
ciste domhain go leor. Sa chás seo,
bheadh ar an BCE airgead a phrion-
táil chun fiacha na dtíortha sin a íoc
ach tá an dainséar ann go scoiltfeadh
sé seo an tAontas. 

Bheadh na Gearmánaigh ina
choinne. Ar an gcéad dul síos, níl aon
ghá acu leis. Ar an dara dul síos, tá
faitíos orthu airgead a phriontáil ar
bhonn stairiúil, ó bhí hipearbhoilsciú
acu tar éis an chéad chogaidh
dhomhanda. Dá ndiúltóidís a lei-
théid a dhéanamh, bheadh ar an
Spáinn agus an Iodáil smaoineamh ar
limistéar an euro a fhágáil. 

Fiú muna dtarlaíonn sé seo, is léir
go bhfuil an limistéar an euro tar éis
teip cheana féin. Tá polasaithe
fioscacha á rialú ó na ballstáit agus ní
féidir leis an BCE freastal ar na riach-
tanais éagsúla atá acu. Níl aon duine i
dtiúin lena chéile. Níl an córas
airgeadaíochta ag obair.

Íorónta go leor, fad is atá
naimhdeas i leith an AE ag bailiú,
tuigeann polaiteoirí áirithe gurb é
réiteach na faidhbe ná comhchean-
gal níos dlúithe idir na ballstáit, agus,
faoi mar atá tarlaithe cheana féin in
Éirinn, sa Phortaingéil agus sa
Ghréig, cumhachtaí fioscacha a thab-
hairt don Bhruiséil. 

Mar is léir óna círéibeacha ar
shráideanna na hAithne an tseach-
tain seo, ní fháilteodh gach éinne
roimhe seo. Díothú an daonlathais a
bheadh mar thoradh ar réiteach na
faidhbe agus chuirfí brionglóid na
hEorpa chun sáile.

Taispeántóirí sa Ghréig i rith na
gcíréibeacha an tseachtain seo
caite. 
PIC: LOUISA GOULIAMAKI/ AFP/ GETTY IMAGES

Raic leanúnach faoi
Ghaelscoil i gCorcaigh
Seosamh Ó Riain

TÁ sé ina raic i gCathair Chorcaí
mar gheall ar phleananna
foirgneamh nua a thógáil do
Ghaelscoil an Ghoirt Álainn.  

Tar éis blianta i gcóiríocht sheal-
adach, tá an Ghaelscoil ag iarraidh
baile buan seasta a fháil sa ‘Tank
field’ in oirthuaisceart na cathrach. 

Ní beag, áfach, líon na ndaoine
áitiúla, Gaeilgeoirí ina measc, atá ag
léiriú a míshástachta leis seo de
bharr, dar leo, gurb í an pháirc seo
an t-aon áit ghlas amháin sa chuid
sin den chathair. 

Tá an pháirc zónáilte d’úsáid
spóirt agus í suite ar an teorainn
idir Montenotte na flúirse agus
Baile na mBocht (Mayfield).

De thoradh an eolais mhíchruinn
a bhí i measc an phobail i dtaobh an
scéil seo, d’eagraigh an Ghaelscoil
lá oscailte ar an Luan seo caite chun
daoine a chur ar an eolas faoi. 

Tugadh cuireadh do chomhair-
leoirí cathrach Chorcaí bheith ann.
Níor tháinig ach ochtar acu. 

Sheol an scoil bileog eolais le
gairid chuig thart ar 800 teach sa
cheantar chun a taobhsan den
scéal a shoiléiriú.  Ina theannta sin,
ghlac thart ar 1500 duine, daltaí
scoile ina measc, páirt i mórshiúl ar
son na Gaelscoile i mí an Mhárta sa
chathair. 

Ba mhór an cúnamh agus ardú
meanman, dar leis an Uasal Ó Bro-
lacháin, leibhéal na tacaíochta a

léirigh an pobal an lá sin. I ndiaidh
an mhórshiúil, bhuail muintir na
scoile le ceathrar T.D. atá, dar leis,
ar son bogadh lucht na scoile
isteach sa ‘Tank field’. 

Ba iad sin Jonathan O Brien, SF,
Dara Murphy, FG, Kathleen Lynch,
Lucht Oibre agus Billy Kelleher, FF. 

Is iad an dá dhream atá in
aghaidh an tsuímh nua seo don
Ghaelscoil ná Cumainn Áitritheoirí
Montenotte agus Murmount. 

Dar le Breandán Ó Guagáin ó
Chumann Áitritheoirí Montenotte,

dá dtógfaí an scoil nua sa ‘Tank
field’, beidh cosc iomlán ar an
bpobal aon úsáid a bhaint as an t-
aon áit ghlas amháin sa cheantar
mar atá á úsáid acu le glúine ó
tógadh na tithe taobh leis an bpáirc
siar sna 1930í. 

Tá an pháirc cosanta faoi Phlean
Forbartha na Cathrach, dar leis,
agus níor cheart an talamh sin a
athzónáil.  Ina theanna sin, dúirt sé
go bhfuil iliomad áiteanna sa
cheantar atá oiriúnach don scoil
nua, Pobalscoil Bhaile na mBocht

ina measc. 
De réir litreach ar shuíomh

Idirlín áitritheoirí Montenotte,
www.tankfield.ie, dar dáta 4 Beal-
taine 2011, chuig Roinn Pleanála
Chomhairle Cathrach Chorcaí, “Ní
bheadh an foirgneamh (don
Ghaelscoil) inbhuanaithe mar
bhunscoil. Is díol spéise é nach
bhfuil aon eolas san iarratas maidir
le rollú ionchais na scoile,..., ba
cheart suntas a thabhairt gurb é
oirthuaisceart Chathair Chorcaí, an
ceantar ina moltar go lonnófaí an

scoil, ceann de na ceantair bheaga
sa tír ina raibh titim sa daonra, dar
leis na staitisticí daonáirimh is
déanaí atá ar fáil.” 

Ag labhairt dó i rith na seach-
taine, dúirt Keith Ó Brolacháin,
múinteoir sa scoil, ball d’fhochoiste
gníomhaíochta na scoile agus fear
áitiúil, gur tháinig ardú mór ar líon
na ndaltaí a chláraigh sa scoil don
scoilbhliain nua i Mí Mheán
Fómhair. Beidh 310 dalta ann, sin
ardú ó 292 páiste don scoilbhliain
roimhe. 

“Seo an líon is mó daltaí a bhí ag
freastal ar an scoil riamh” arsa Ó
Brolacháin. “Mífhaisnéis” a thug sé
ar na ráflaí go mbeidh cosc ar an
bpobal an pháirc a úsáid, dá
mbeadh an scoil nua ann. 

Níl craiceann na fírinne air sin ar
chor ar bith, a thug sé le fios. Maidir
le suíomhanna eile don scoil, dúirt
sé go ndearna an Roinn Oideachas
gach iarracht teacht ar shuíomh
feiliúnach, ach idir seo is siúd, bhí
fadhb le gach ceann acu. 

Ó thaobh Phobalscoil Bhaile na
mBocht de, dúirt sé nach bhfuair
Bord Bainistíocha na Gaelscoile aon
litir ina taobh agus nár cuireadh in
iúl don Roinn Oideachais go dtí dhá
mhí ó shin go raibh seans ann go
mbeadh an áit feiliúnach. 

Tar éis na mblianta i mbun
cuardach suímh, ba mhaith le lucht
na Gaelscoile brú ar aghaidh anois
leis an suíomh sa ‘Tank field’, gan
bheith orthu tosú arís eile leis an
bpróiseas pleanála uile. 

Iarchéimeanna Fiontar - Scoláireachtaí €2,000 ar fáil!

MA sa Ghaeilge (Sochaí agus Teanga)
MSc i nGnó agus i dTeicneolaíocht an Eolais
Dhá chúrsa shuimiúla sholúbtha ar bhonn páirtaimseartha.
Léachtaí 10-12 deireadh seachtaine sa bhliain.
Deiseanna gairme den scoth do chéimithe.

Déan d’iarratas ar líne ag www.pac.ie roimh 31 Iúil 2011.

    Táillí laghdaithe ar fáil don MSc. 

Fiontar – i lár an aonaigh i bhforbairt na Gaeilge

An Cúlra 

Fógra in aghaidh thógáil na Gaelscoile sa pháirc, ar a dtugtar an 'Tank field',  i dteach in oirthuaisceart Chathair
Chorcaí.

IS iomaí bliain atá caite ag
Gaelscoil an Ghoirt Álainn ar
thóir ceithre bhalla dá cuid féin.
Thug an cumann CLG áitiúil, Na
Briain Díolúnaigh, cuireadh trí
bliana déag ó shin, sa bhliain
1998, do lucht na Gaelscoile
bogadh isteach i bhfoirgnimh
réamhdhéanta (prefabs) ar char-
rchlós an chumainn. 

Tá ráillí idir an carrchlós agus
an clubtheach ar thaobh amháin
agus an ‘Tank Field’ ar an taobh
eile.  

Ba shocrú gearrthéarmach é,
dar le bainistíocht na scoile ag
an am, go dtí go bhfaighidís áit
níos buaine.   

Rinne an Roinn Oideachais
iarratas in 2007 le Comhairle
Chathair Chorcaí chun scoil 16
rang a thógáil ar 2.3 acra talaimh
sa ‘Tank Field’. 

De bharr an stádais spóirt a
bhí bronnta ar an talamh

cheana, bheadh ar a laghad dhá
thrian de vótaí na gcomhair-
leoirí ag teastáil chun an pháirc
a athzónáil. 

Cé go raibh 15 as 31 comhair-
leoir i bhfabhar na hathzónála,
níor leor de thromlach  é agus
chlis ar an iarratas. 14 chomhair-
leoir a vótáil ina aghaidh agus
bhí an bheirt chomhairleoirí eile
as láthair  ar an oíche. 

Bhí gach rud i gceart dar le
pleanálaithe na cathrach, agus
táthar ag fanacht anois ar vóta
na gcomhairleoirí ar an 11 Iúil i
dtaobh stádas athzónála a
bhronnadh ar an bpáirc.     

Deir Keith Ó Brolacháin, go
bhfuil siad ionann is cinnte nach
vótálfaidh ar a laghad deichniúr
comhairleoirí ar son athzónáil
na páirce. 

Is beag seans ratha atá ag an
vóta ar an 11 Iúil, ach an oiread,
dar le Keith Ó Brolacháin. 

Freagra míshásúil ó Oifig
an Daonáirimh ó thuaidh
Tomaí Ó Conghaile

TÁ cáineadh déanta
ag baill de phobal
na Gaeilge ó
thuaidh ar an
fhreagra a thug

Oifig an Daonáirimh i dTuais-
ceart Éireann ar ghearáin a
rinneadh faoin easpa
foirmeacha Gaeilge le linn
dhaonáireamh na bliana seo.

Nuair a reáchtáladh
Daonáireamh 2011 ag
deireadh mhí an Mhárta níor
cuireadh an fhoirm a bhí le
líonadh isteach ag gach teach
ar fáil as Gaeilge, cé gur
cuireadh foirm neamhoifigiúil
Ghaeilge amach ach ní raibh
cead í a líonadh.

De bharr easnamh na
bhfoirmeacha Gaeilge seoladh
go leor gearán chuig
Gníomhaireacht Staidrimh
agus Taighde Thuaisceart
Éireann agus lean cuid mhór
daoine ar aghaidh chomh
maith agus líon siad na

foirmeacha Béarla isteach i
nGaeilge in ainneoin gur
fógraíodh go raibh sé seo
mídhleathach.

Deir freagra ar na gearáin,
a fuarthas an tseachtain seo,
ó Oifig an Daonáirimh nach
raibh siad in ann foirmeacha
Gaeilge a sholáthar mar nach
bhfuil teangacha eile seachas
an Béarla ceadaithe faoin
reachtaíocht.

“Ní raibh leagan Gaeilge
den cheistneoir ar fáil mar go
bhfuil gach rud a bhaineann
leis an Daonáireamh faoi réir
reachtaíochta. An tOrdú
Daonáirimh (Tuaisceart Éire-
ann) 2010 agus Rialacháin
Daonáirimh (Tuaisceart Éire-
ann) 2010, go sonrach. Scrú-
daigh an Tionól an reach-
taíocht sin agus ritheadh i
Meitheamh 2010 í. De réir
fhorálacha na reachtaíochta
sin, ní féidir ach leagan Béar-
la den fhoirm a úsáid.” 

Dar leis an eagras Pobal tá
an míniú seo ag teacht salach
ar chearta phobal na Gaeilge
faoi Chairt na hEorpa do
Theangacha Réigiúnacha nó
Mionlaigh, a deir go bhfuil
pobail mionteangacha i dtei-
deal comhfhreagras de gach
cineál a dhéanamh leis an stát

trí Ghaeilge.
Deir an grúpa fosta go

bhfuil scrúdú déanta acu ar
an dá cháipéis thuasluaite
agus nach ndeirtear in áit ar
bith sa reachtaíocht go gcaith-
fear foirm an daonáirimh a
líonadh isteach i mBéarla

amháin, mar sin, níl sé
mídhleathach an fhoirm a
líonadh as Gaeilge.

“Tugann Daonáirimh 2001
le fios go bhfuil Gaeilge de
chineál éigin ag 167,490 duine
sa Tuaisceart, níos mó ná 10%
den daonra, ach is léir nach

bhfuil Gníomhaireacht
Staidrimh agus Taighde
Thuaisceart Éireann in ann na
seirbhísí cuí a sholáthar don
chuid seo do phobal an Tuais-
cirt,” arsa urlabhraí Pobal.

“Léiríonn an cás seo go
bhfuil géarghá go fóill le hAcht

Gaeilge a reachtú le soiléiriú a
dhéanamh ar sholáthar seirb-
hísí do phobal na Gaeilge.”

Iarrann Pobal ar aon duine
atá ag iarraidh gearán a
dhéanamh faoin chás seo
ríomhphost a chur chuig cen-
sus.nisra@dfpni.gov.uk

Plean Forfheidhmithe na Straitéise 2011 Ullmhaithe

Anailís le
Ciarán Mac Fhearghusa

TÁ Plean Forfheidhmithe
faoin Straitéis don bhliain 2011
ullmhaithe ag an Aonad
Straitéise sa Roinn Ealaíon,
Oidhreachta agus Gaeltachta
agus tá sé i gceist go bhfoilseo-
far an plean  “nuair a bheidh
sé faofa ag an Aire Stáit do
Ghnóthaí Gaeltachta”.

Ach in ainneoin go ndeir sé
sa Straitéis 20 Bliain go
mbeadh ar an Aonad Straitéise
dul i gcomhar leis na hea-
graíochtaí pobail agus
deonacha, tá sé tagtha chun
solais gur fágadh iad ar lár
agus an Plean Forfheidhmithe
2011 á ullmhú. 

Dar le hÉamonn Mac Nial-
lais ó Ghuth na Gaeltachta,
“Deir siad go bhfuil plean fei-
dhmiúcháin réitithe acu
anois. Ach níl mórán eolais

againn faoin bplean seo ná cé
atá ina bhun. Nuair a foilsíodh
an Straitéis cheap muid go
mbeadh ionchur ag na páir-
tithe leasmhara ón méid a bhí
scríofa inti ach níl a fhios
againn aon duine ná
eagraíocht atá páirteach taobh
amuigh d’oifigí na roinne
féin”.

Dar leis an Roinn Ealaíon,
Oidhreachta agus Gaeltachta,
“Is í an phríomh-sprioc atá ag
an Aonad Straitéise ná an Bille
Gaeltachta a dhréachtú chun
foráil a dhéanamh don sain-
mhíniú nua ar an nGaeltacht
agus do na struchtúir forfhei-
dhmithe faoin Straitéis 20 Bli-
ain don Ghaeilge.” 

Chuige sin tá an tAonad
Straitéise “… ag díriú ar chlár
oibre a chur i gcrích trí na grú-
paí oibre ardleibhéil atá
bunaithe ag an Aonad
Straitéise leis na príomhpháir-

tithe leasmhara faoin
Straitéis”. Tá trí Ghrúpa Oibre
bunaithe, grúpaí oibre idir an
Roinn Ealaíon, Oidhreachta
agus Gaeltachta agus: 

1) An Roinn Oideachais agus
Scileanna maidir le réimse
gnímh an oideachais faoin
Straitéis, 2) Údarás na
Gaeltachta agus Foras na
Gaeilge maidir le cur i bhfei-
dhm na Straitéise ag na comh-
lachtaí poiblí seo, agus 

3) An Roinn Caiteachais
Phoiblí agus Athchóirithe agus
an Roinn Fiontar, Post agus
Nuálaíochta maidir le fion-
traíocht sa Ghaeltacht.

Ach níl aon Ghrúpa Oibre
bunaithe idir an Roinn agus na
hEagraíochtaí Pobail agus
Deonacha chun clár oibre a
aontú maidir le hionchur na
hearnála sin, rud a léiríonn
nach bhféachann an tAonad
Straitéise ar an earnáil mar
phríomhpháirtithe leasmhara
i gcur i bhfeidhm na Straitéise. 

Is é an míniú atá tugtha ag
an Roinn Ealaíon, Oidhreachta

agus Gaeltachta nach bhfuil
aon Ghrúpa Oibre bunaithe
idir iad féin agus an earnáil
seo ná gur “Straitéis 20 Bliain í
seo atá le cur i bhfeidhm thar
thréimhse fiche bliain i naoi
gcinn de réimsí gnímh
éagsúla. Tá tús áite tugtha ag
an Aonad Straitéise do bhunú
grúpaí oibre ar leith chun díriú
ar chur i bhfeidhm na
Straitéise i réimsí gnímh ar
leith. Ní miste a nótáil freisin
go bhfuil an fhreagracht maid-
ir le mórchuid na n-
eagraíochtaí pobail Stát-
mhaoinithe ar Údarás na
Gaeltachta agus ar Fhoras na
Gaeilge,” arsa an Roinn. 

Ach fágann sé seo ceistean-
na tromchúiseacha faoi ról na
n-eagraíochtaí pobail i gcur i
bhfeidhm na straitéise le
hÚdarás na Gaeltachta agus
Foras na Gaeilge ag labhairt
agus ag déanamh ion-
adaíochta thar a gceann. Is
ceist daonlathais í a
bhaineann leis an gcinneadh
chun deireadh a chur le

toghchán an Údaráis ar láimh
amháin agus ar an láimh eile
níl aon ionchur ag na hea-
graíochtaí pobail agus
deonacha i bhfeidhmiú an
Fhorais.

Aithníonn an straitéis ról
tábhachtach na hearnála
deonaí áitiúla ó thaobh for-
bairt a dhéanamh ar thionsc-
naimh agus ar phleananna
teanga áitiúla ach go háirithe. 

Dar le Julian De Spáinn,
Ard-Rúnaí Chonradh na
Gaeilge, “Laige mhór a bheidh
ann i gcur i bhfeidhm na
Straitéise muna mbíonn ról
lárnach ag na heagraíochtaí
pobail agus deonacha toisc
gurb iadsan atá ag obair ar an
talamh i measc an phobail.
Próiseas uileghabhálach a bhí
ann leis an Straitéis a chur le
chéile ach tá cuma ar an scéal
anois nach mbeidh an Roinn
ag leanúint leis an uileghab-
hálachas a bhí ann leis na hea-
graíochtaí Gaeilge agus
Gaeltachta san áireamh. 

“Níl ionadaíocht againn i

bhforfheidhmiú na straitéise
mar atá cúrsaí faoi láthair. Ba
chóir don aonad straitéise ion-
adaíocht shásúil a shocrú
láithreach mar thosaíocht in
aon fhorfheidhmiú den
straitéis. Gan an ionadaíocht
sin ní bheidh seilbh ag an
bpobal ar an straitéis agus ní
éireoidh léi."

Tá an Straitéis 20 Bliain don
Ghaeilge 2010-2030 fós ag
céim an bhunaithe agus tá sé
criticiúil go ndéanfar an chéim
seo den phróiseas a thabhairt i
gcrích le rannpháirtíocht na
bpáirtithe leasmhara ar fad.
Le hionchur na n-ionstraimí
stáit amháin níl an Roinn
Ealaíon, Oidhreachta agus
Gaeltachta ag leanúint dea-
chleachtas ranna stáit eile
roimhe seo. Is ar mhaithe leis
an Ghaeilge a neartú i measc
an phobail mar theanga lab-
hartha pobail a scríobhadh an
Straitéis sa chéad áit. Tá gá le
Straitéis chuimsitheach
uileghabhálach chun an sprioc
sin a bhaint amach.

Ach Eagraíochtaí Gaeilge agus
Gaeltachta Imeallaithe

Céatadán de na daoine a raibh Gaeilge éigin acu sna Sé
Chontae de réir daonáireamh 2001

Is ísle (síos go 0.52%)

Is airde (suas go 36.85%)

RÚNAÍ ACADÚIL 

Fáiltítear roimh iarratais ar na poist seo a leanas:

Spriocdháta:  22 Iúil 2011

STIÚRTHÓIR RÉITIGH AGUS
SEIRBHÍSÍ FAISNÉISE (ISS) 
Spriocdháta:  29 Iúil 2011
Sonraí/nós imeachta le haghaidh iarratas a dhéanamh:
Le tuilleadh eolais a fháil agus le hiarratas a dhéanamh téigh
chuig www.publicjobs.ie  

Is fostóir comhionannas deiseanna í 
Ollscoil na hÉireann, Gaillimh

FOLÚNTAS

NUACHT
BLÚIRÍNÍ

Tionól Gaeltachta
Chonradh na Gaeilge
Tá Tionól Gaeltachta Chonradh na
Gaeilge ag titim amach ar an gCeathrú
Rua thar an deireadh seachtaine seo.
Tá réimse leathan siamsaíochta curtha
ar fáil ag an gConradh i mbliana le
himeachtaí idir cheol, dhrámaíocht,
shiúlóidí, thuras go hInis Mór, Aifreann
Gaeilge, chlub oíche agus neart eile
eagraithe. Reáchtálfar seimineár dar
teideal ‘Buanú Údarás na Gaeltachta’
ag a hocht a chlog anocht (Aoine 1 Iúil)
in Acadamh na hOllscolaíochta Gaeilge
agus tá fáilte is fiche roimh chách.

Gaeil-
geoirí 
Gnéasúla
de Dhíth!
An bhfuil tú
bréan de shean-
scéal na dtithe
tábhairne agus na gclubanna oíche
Gallda? Bhuel má tá agus más Gaeil-
geoir gnéasúil, galánta thú, idir 18-30
bliain d’aois, ní mór duit teagmháil a
dhéanamh le Waddell Media. Tá an
comhlacht léiriúcháin seo as Béal
Feirste ag cuartú fear agus bean
amháin singil do shraith 2 den chlár
“Mo Ghrá Gael” ar TG4 le turas
rómánsúil a dhéanamh timpeall na
tíre. Is féidir teagmháil a dhéanamh
leo ar caoimhe@waddellmedia.com
nó 04890 427646.

Seoltar scéalta chuig:
nuacht@gaelsceal.ie

Gaol na nGael
Beidh déagóirí óga as Conamara ag
glacadh páirte i gcampa samhraidh
speisialta idir 25-30 Iúil, i mbaile Nis, ar
Oileán Leodhais de chuid na hAlban. 

Tá nasc láidir idir an dá cheantar ón
mbliain 2000 agus, le maoiniú ón
eagraíocht 'Colmcille – Éirinn is Alba',
d'éirigh le Pléaráca Chonamara tógáil air
seo agus an campa dátheangach, idir
Ghaeilge agus Ghaeilge na hAlban, a
eagrú.

Tiocfaidh an t-aos óg ón dá áit le chéile
le freastal ar cheardlanna ina mbeidh
béim ollmhór ar chultúr agus ar theanga.
Anuas air sin beidh deis acu freastal ar
'Feis nan Eilean' i Stornabhaigh.

Searmanas Bronnta
agus Tiomantas Geallta
Bhronn Tánaiste Chonradh na
Gaeilge, Cóilín Ó Cearbhaill, fáinní
Gaeilge ar Theachtaí Dála agus
Sheanadóirí Shinn Féin ar an
gCéadaoin, mar mholadh ar a ndea-
obair ar son na teanga. Le linn na
hócáide d’éiligh Ó Cearbhaill go
mbeadh “na háiseanna aistriúcháin
cuí ar fáil agus in úsáid ag na meáin
Bhéarla” anuas ar chúrsa feasachta do
pholaiteoirí i dtaobh ábhair Ghaeilge a
phlé os comhair an phobail ionas go
mbeadh níos mó Gaeilge in úsáid i
dTithe an Oireachtais.

Na Naíonraí faoi Bhláth
Tá ardú suntasach tagtha ar líon na naíonraí nua atá ag
teacht ar an saol le blianta beaga anuas, rud atá ag cruthú
deiseanna fostaíochta ar fud fad na tíre. Dar le Forbairt
Naíonraí Teoranta tá an fás seo go mór faoi chomaoin ag
An Scéim um Chúram agus Oideachas Luath-Óige, anuas
ar bhéim nua ar an nGaeilge sa chóras earcaíochta. Is
féidir teacht ar eolas faoin scéim agus faoi na folúntais ar
www.naoinrai.ie. 

Forbairtí ar bun ag Club
Chonradh na Gaeilge
Seosamh Ó Riain

MURA gcuirfidh tú san Ear-
rach ní bhainfidh tú san
Fhómhar, mar a deir an
seanfhocal. Bhuel, is cinnte
go raibh coiste Chlub Chon-
radh na Gaeilge i mbun na
hoibre le roinnt míonna
anuas. Tá an suíomh Idirlín
(www.anclub.ie) athraithe ó
bhun go barr acu agus é breá
galánta, agus mar mhaisiú air
sin, tá cárta ballraíochta nua
tugtha ar an saol acu.

Mhínigh Cóilín O Cearb-
haill, Cathaoirleach ar Choiste
an Chlub, buntáistí an chárta
ballraíochta do dhaoine ar
shuim leo bheith ina mbaill
den Chlub:

•  Lascaine idir 10% agus
20% ar dheochanna

•  Lascaine de 10% ar aon
earra ó Shiopa Leabhar Chon-
radh na Gaeilge agus ar ran-
ganna Gaeilge de chuid Chon-
radh na Gaeilge freisin. 

•  Beidh 'Crannchur na
mBall' ar siúl gach mí amach
anseo do bhaill an chlub

amháin, ina mbronnfar duais
faoi leith ar bhall a dtarrainge-
ofar a ainm as hata.

•  Bíonn tae agus caife ar fáil
saor in aisce do bhaill i gcónaí.

•  Beidh an Club ag obair ar
bhonn leanúnach d'fhonn
deiseanna eile a thapú agus
lascainí eile a chur ar fáil do
bhaill an Chlub. Mar shampla,

seans ann go bhféadfaí
airgead a chur ar an gcárta
ballraíochta sna blianta beaga
romhainn, rud a chiallódh
nach mbeadh ar bhaill aon
airgead a thabhairt leo go dtí
an Club agus go mbeadh
cúpla euro i dtaisce acu ar an
gcárta. 

Bíonn an Club de shíor ag

iarraidh daoine nua a mheal-
ladh isteach, agus dar le
Cóilín, gurb é an dream óg a
bhfuil cúrsa Gaeilge Ollscoile
curtha díobh cheana, an
grúpa is dóichí le haghaidh a
thabhairt ar an áit. 

Sin daoine idir 20-24 nach
bhfuil líonra Gaeilge acu a
thuilleadh, ach a bhfuil an-
ghrá don teanga agus an-suim
acu inti agus sa chultúr. 

Éist le fuaim na habhann
agus gheobhaidh tú breac! 

Dá bharr sin, tá an-iarracht
á déanamh ag an gClub
dearcadh sona saolta óg den
teanga a léiriú don saol mór.
Mar thuilleadh cruthúnais air
sin, tá an Club ina urraitheoir
ar an t-aon chumann peile
Gaelach sa phríomhchathair,
Na Gaeil Óga. Ní hamháin sin,
ach tá scáileán mór sa Chlub
anois le haghaidh na n-ócáidí
móra spóirt. 

Agus is fiú an tairbhe an tri-
oblóid, mar gheall gur tháinig
50% d’fhás ar líon na mball
cheana i mbliana. Go leana an
dea-obair!

Le Ciarán Ó Braonáin

An mbainfidh ‘Saoirse’
Gaza amach anois? 
Danny Brown 

SULAR tharla an damáiste
don MV Saoirse, bhí fórsaí
Iosrael ag déanamh iarrach-
taí ar fud na Meánmhara
stop a chur le deich long atá

ag iarraidh bailiúchán earraí a thab-
hairt isteach in Gaza leis an léigear ar
an chuid sin den Phalaistín a
bhriseadh.

De réir “Freedom Fleet 2”, an feach-
tas atá ag tarraingt na long as sé thír le
chéile, bhí iarrachtaí á ndéanamh ag
dlíodóirí agus taidhleoirí Iosrael brú a
chur ar rialtais sa Mheánmhuir gan
ligean do na longa an port a fhágáil.

I gcás amháin eile, deir siad gur
briseadh seafta liáin ar bhád eile ach
gur cóiríodh é agus go mbeadh sí réidh
le himeacht leis an chuid eile den
chabhlachán.

Ach an tseachtain seo bhí sé soiléir
nach ó Iosrael amháin a bhí an brú ag
teacht ar na daoine ar bord na long.

Ag scríobh ar a bhlag Dé Domh-
naigh, labhair an comhairleoir Richard
Humphreys ó Pháirtí an Lucht oibre
amach in éadan achan duine a bhí
páirteach i gCabhlachán Freedom 2
ach go háirithe iad siúd a bhí ar bord
an MV Saoirse.

Cé gur cháin Humphreys achan
duine ar bord na loinge, níor ainmnigh
sé ach beirt, an Comhairleoir Hugh
Lewis as People Before Profit (PBPA)
agus Paul Murphy ón Pháirtí
Sóisialach, an Feisire Eorpach a ghlac
suíochán Joe Higgins i bParlaimint na
hEorpa nuair a bhain seisean an

suíochán sa Dáil i mí Feabhra i
mbliana.

Bhí fearg ar Richard Boyd Barrett as
PBPA faoin ionsaí ar a chomrádaí.

Dúirt Barrett go raibh sé suarach an
chaoi ar ionsaigh an Comhairleoir
Humphries an bheirt, go háirithe ós
rud é go bhfuil Humphries agus Lewis
ina gComhairleoirí ar Chomhairle
Dhún Laoghaire / Rath Dúin.

Dheimhnigh Barrett go raibh
polasaí ag Páirtí an Lucht oibre in
aghaidh ionsaithe Iosrael ar na
Palaistínigh agus gur cháin siad arm
Iosrael nuair a d’ionsaigh siad an
chéad Chabhlachán Freedom anu-
raidh agus mharaigh naonúr ar bord
na loinge as an Tuirc, MV Mavi Mar-
mara.

Dúirt Paul Murphy gur cuma leis
faoin ionsaí pearsanta air féin ach go
raibh sé náireach gur mhaígh an

Comhairleoir gur sceimhlitheoirí a bhí
sa naonúr a maraíodh ar bord an Mavi
Marmara.

Tá go leor daoine iomráiteacha ar
na longa uilig as gach cearn den
domhan.

Mar shampla, ar long amháin,
Audacity of Hope, tá an t-údar
Meiriceánach Alice Walker.

Ní raibh an long Éireannach an MV
Saoirse gan daoine iomráiteacha ach
an oiread, polaiteoirí, imreoirí spóirt
agus ceardchumannaithe ina measc.

Chomh maith le Lewis agus Mur-
phy, bhí polaiteoirí eile ar bord an MV
Saoirse.

Bhí John Hearne agus Pat Fitzger-
ald, comhairleoirí de chuid Shinn Féin
as  Port Láirge agus Gerry Mac
Lochlainn as Sinn féin ar Chomhairle
Chathair Dhoire ar bord.

Bhí an t-iar-Aire de chuid Fhianna

Fáil, Chris Andrews ag taisteal leo
fosta, cé gur diúltaíodh cead dó dul ar
an chéad chabhlachán anuraidh.

Bhí Felim Egan, ealaíontóir as Tír
Eoghain agus Rik Walton, gri-
anghrafadóir as Sasana atá lonnaithe i
nDún na nGall le blianta ina
gcuideachta, chomh maith leis an
imreoir rugbaí as Tiobraid Árainn,
Trevor Hogan.

Ós rud é gur ball tofa de Pháirtí an
Lucht Oibre é Humphreys tá sé cineál
íorónta gur cháin sé gach duine atá ag
iarraidh earraí daonnúla a
sheachadadh go Gaza mar bhí Mags
O’Brien as Baile Átha Cliath, atá ina
hoifigeach le SIPTU, ina ball
gníomhach den Pháirtí céanna.

Bhí an t-iriseoir Philip McCullough
as Belfast Media Group le bheith ag
tuairisciú ón chabhlachán fosta.

Bhí baill shinsearacha den IPSC

(Irish Palestine Solidarity Campaign)
ar an long fosta. Bhí Jim Roche as
Baile Átha Cliath agus Zoe Lawlor as
Luimneach ag taisteal leis an chabh-
lachán.

Bhí gníomhaithe pobail as na Sé
Chontae i láthair fosta.

Bhí Charlie McMenamin as Doire
agus John Mallon as Béal Feirste ag
dul ann le tacaíocht a thaispeáint do
na Palaistínigh i gcuideachta Hussein
Hamad as Baile Átha Cliath agus Libia
a sheas mar iarrthóir neamhspleách
san olltoghchán is déanaí i mí
Feabhra.

Bhí beirt a bhí ar an long Éirean-
nach anuraidh ag taisteal arís ar an
chabhlachán seo fosta.

Bhí Shane Dillon as Baile Átha
Cliath ina chaptaen ar an Saoirse agus
bhí Fintan Lane, staraí as Corcaigh, le
bheith ag seoladh leis arís.

Tuigtear go raibh  siad le bailiú leis
na longa eile sa Mheánmhuir inniu nó
ag deireadh na seachtaine agus súil
acu tuirlingt in Gaza Dé Domhnaigh
nó go luath an tseachtain seo
chugainn, cé go bhfuil sé ráite ag rial-
tas Iosrael go bhfuil rún acusan stop a
chur leo sula mbaineann siad talamh
tirim amach in Gaza.

Má tharlaíonn sé sin agus má
théann an cabhlachán i dtreo na
hÉigipte, cuirfidh sé sin brú ar an rial-
tas úr sa tír sin mar d’oscail siad an
teorainn idir a dtír féin agus Gaza in
éadan mholtaí Iosrael roimhe seo
agus tá muintir na hÉigipte i ndiaidh a
gcuid tacaíochta do na Palaistínigh a
léiriú don an rialtas.

Ar lean ó leathanach a haon

I NDÚN na nGall Thoir Thuaidh
tháinig fás ó 73,874 duine in 2006 go
dtí 82,779 duine, is é sin fás de 12.1%
ar dhaonáireamh na toghroinne sin.
In Anagaire tháinig fás de 112 duine
ar an bpobal, 59 acu siúd ina mná. I
nGleann Cholm Cille tháinig fás de
16 duine ar an daonra ó 2006 agus é
ardaithe go dtí 742 duine, 373 fear
agus 369 bean.  

I dtoghroinn na Gaillimhe Thiar
tháinig fás de 9,425 duine ar an
gceantar agus ardú ar an méid
daoine atá i gceist do gach ball den
Dáil, ó 26,208 duine in 2006 go dtí
28,093 in 2011. I Leitir Móir i gcean-
tar na n-oileán tháinig fás de 37
duine ar an gceantar agus anois tá

465 fear ann agus 447 bean. 
Tháinig fás níos mó ar dhaonra an

Spidéil ó 2006 i leith, le méadú de
88 duine go dtí 1,445.  In Árainn
tháinig fás de 23 duine ar an daonra
go dtí 1,225 agus is fir iad 658 acu sin. 

Tá an Daingean lonnaithe i
dtoghroinn Chiarraí Thiar Theas
agus laghdú de 287 tagtha ar líon na
ndaoine sa cheantar seo ó 1,775 in
2006 go dtí 1,488 in 2011.  

Is é sin laghdú de 16.2%.  Tháinig
fás ar an toghroinn ina hiomláine ó
75,489 in 2006 go dtí 77,756 in 2011.
I gCeann Trá tháinig ardú de bheirt
ar líon na ndaoine, go 415 duine,
agus 238 acu is fir atá iontu.  

Ní coitianta an scéal é seo le
43,864 níos mó ban sa stát ná fir. I
dtoghroinn na Mí Thoir tháinig fás ar

an daonra chomh maith, ardú 12.9%
go dtí 86,531 duine.

Tháinig fás de 104 ar dhaonra
cheantar Bhaile Átha Buí ó 2006 go
dtí 2,522 le níos mó ban ann, 1,293 i
gcomparáid le 1,229. 

D’fhógair an rialtas ‘An Bille
Toghcháin (Leasú) 2011’ inné, rud a
dhéanfaidh athruithe ar na toghran-
na agus ar líon na nAirí Rialtais. 

I ndaonáireamh 2006 dúirt 1.66
milliún duine (44% den daonra ) go
raibh Gaeilge acu, agus dúirt
485,000 gur labhair siad an Ghaeilge
go laethúil taobh amuigh den chóras
oideachais. 

Beidh níos mó sonraí ó
fhoirmeacha an daonáirimh féin ar
fáil ó mhí Aibreáin seo chugainn. 

An daonra is mó againn le 150 bliain
Beirt iriseoir 
scaoilte tar éis 547 lá

Tá an bheirt iriseoir, Hervé
Ghesquierè, 47, agus Stéphane
Taponier, 46, saor arís tar éis a bheith
ina ngiall ar feadh 547 lá san
Afganastáin. Fuadaíodh an bheirt mar
aon le triúir Afganastánach i mí na
Nollag 2009 nuair a bhí siad ag obair
do stáisiún teilifíse, France 3, ar scéal
faoi atógáil bhóthair thoir ó Chabúl.
Bhí an cúigear i gcuideachta trúpaí de
chuid na Fraince, ach shocraigh siad
ar dhul a mbealach féin chun tabhairt
faoin tuairisc, agus is ansin a ghabh an
Talaban iad.

An bealach traenach ardlu-
ais is faide sa domhan
Tá an tSín ar thús cadhnaíochta ó
thaobh iompair traenach de.
Osclaíodh Dé Déardaoin an bealach
ardluais is faide ar an domhan idir an
dá phríomhchathair na Síne, Péicing

agus Shang-hai. De bharr ardluais na
traenacha a bheas ag feidhmiú ar an
mbealach, atá 1,318km (820 míle) ar
fad, ní thógfaidh an turas ach leath
den am – díreach faoi chúig uaire –
agus gach seans go gcuirfidh an
tseirbhís nua isteach ar aerlínte idir an
dá chathair. €22.8 a chosain an togra.  

Moill eitilte de bharr anord
turtar ag aerfort JFK
Chuir turtair mhallghluaisteacha
isteach ar an sceideal eitilte ag aerfort
JFK, Dé Céadaoin, agus iad ag
lámhacán trasna an rúidbhealaigh ar
thóir trá ghainimh chun dul i mbun
gníomhaíocht ubhbhreithe. Tá an t-
aerfort lonnaithe in aice le Jamacia
Bay agus tarlaíonn an rud céanna
gach bliain ann. Bhí anord ar fad ag an
aerfort de bharr na dturtar agus
cuireadh moill ar roinnt eitiltí.
Dúnadh síos rúidbhealach agus bhí ar
fhoireann an aerfoirt na turtair a thab-
hairt chuig talamh slán.

NUACHT NÁISIÚNTA NUACHT BLÚIRÍNÍ

An 'MV Saoirse'

Fáilte go leith faoin gcéad

Aindrias Ó Cathasaigh

Tá seanchleachtadh anois
againn ar Éire a bheith tite
síos go mór i measc na
dtíortha. Is é freagra an aire
airgeadais a ghabháil le gnó

na T-léinteacha. 
Ní bhronnfaí marc ar dhuine ar bith

a rinne scrúdú tíreolais na hArdteiste
cupla seachtain ó shin as an bhfíric
nach í an Ghréig í Éire, ach b’fheidir go
mba chóir dúinn a bheith buíoch. Bhí
léinteacha i bhfad níos measa sa
bhfaisean ag polaiteoirí Fhine Gael
tráth den saol.

Ach tá cúis áthais ag daoine áiride
mar go bhfuil Éire ar bharr na hEorpa
maidir le rud amháin. Níl tír ar bith san
Aontas Eorpach a chuireann an oiread
dídeanaithe ó dhoras leis an stát seo.

Ní hé go bhfearann an Eoraip fáilte
roimh dhaoine a thagann ar thóir tear-
mainn. Díultaítear 73% d’iarratais ar
fud an Aontais. Ní gan fáth a thugtar
Daingean na hEorpa air.

Ach anuraidh dhiúltaigh Éire do

98½% de dhaoine a d’iarr dídean. Ag
dul i ndonacht atáthar, mar diúltaíodh
94% an bhliain roimhe. Agus taobh
thiar de na figiúirí seo tá fírinne níos
loime fós: scéalta na gcéadta daoine a
theith ón daoirse, ón bpríosún, ón
gcéasadh, ón mbás, ach atá dá ndíbirt
ar ais chucu.

Ó thaobh na matamaitice féin de,
rachadh sé rite leat ráta diúltaithe
chomh hard sin a bhaint amach. Níor
éirigh sin le tíortha eile ar measa go
mór an cháil atá orthu. Is aisteach go
bhfuil níos mó iarratas dá ndiúltú tráth
a bhfuil níos lú iarratas dá ndéanamh.

Cén fáth an oiread sin doichill, mar
sin? 

Mar go bhfuil córas dídine an stáit
seo claonta ó thús deireadh in aghaidh
daoine atá ag lorg dídine.

Is é an t aire dlí is cirt a fhostaíonn
iad siúd a scrúdaíonn na hiarratais.
Obair ar tasc atá ann, an oiread seo air-
gid ar gach cás. Má thaithníonn do
chuid breithiúnas leis an aire, cuirfidh
sé tuilleadh den obair luachmhar seo i
do bhealach. Mara dtaithníonn, ní
chloisfidh tú óna oifig aríst.

Ar ndóigh, is iad píobairí an aon
phort a íocann an t aire. Ní annamh a
thugann na daoine céanna an freagra
céanna ar chásanna éagsúla, ag gear-
radh is ag greamú téacs óna ríomhaire
— gan inscne an iarratasóra a athrú,

scaití. Bhí duine amháin, ar a laghad, a
dhiúltaigh chuile chás a cuireadh
faoina bhráid.

Ní haon rún cén dearcadh atá ag airí
dlí is cirt ar dhaoine a thagann anseo ó
thíortha eile. 8 Márta, an lá deiridh
den seanrialtas, shínigh Brendan
Smith os cionn dhá chéad ordú
díbeartha. Ní raibh sé ann ach sé
seachtainí, sceach i mbéal bearna a bhí
i mbun an Roinn Talmhaíochta freisin,
ach sular dhún sé an doras ina dhi-
aidh, chuir sé a ainm le dhá chéad
cáipéis chun daoine a thiomáint thar

tír amach.
Mara ndearna sé a dhath eile an lá

sin, tá caolsheans gur chaith sé dhá
nóiméad iomlána ag meá beatha gach
duine a dhaor sé. Ach is dóichí go mór
nach ndearna sé ach síniú
maolscríobach a tharraingt thar chaon
cheann, agus státsheirbhíseach ag tab-
hairt leathanach i ndiaidh leathanaigh
amach óna pheann. Ní raibh tada idir
é agus na hairí a chuaigh roimhe, ná an
t aire atá tagtha i gcomharbacht air.

Agus ós ag caint ar státsheirbhísigh
é, tá siadsan ar aon fhocal leis an aire,
nó na cinn is sinsearaí díobh ar chuma
ar bith. Bhí ar bheirt acu ceisteanna a
fhreagairt ó Choiste na Náisiún Aon-
taithe in Aghaidh Céastóireachta le
gairid. 

Mhaígh príomhoifigeach inimirce
na roinne gurb é an cineál mícheart
duine atá ar thóir tearmainn in Éirinn,
Nigéaraigh go háirid. Dúirt ardrúnaí na
roinne go bhfuil caimiléireacht
eagraithe ar bun ag daoine a dhéanann
achomharc in aghaidh diúltú dídine.

Anois, ní hionadh go dteitheann
daoine ón Nigéir, tír atá cráite ag
achrann, breabaireacht is bochtanas,
oidhreacht nimhe an impiriúlachais.
Ní hionadh go mbíonn ar dhaoine a
ghabháil chun cúirte anseo lena gcear-
ta a chosaint agus an córas chomh
leatromach is atá, de thoradh claon-

dearcadh na ndaoine atá ina bhun.
Agus an claondearcadh seo ar

dhaoine as tíortha eile i gceannas sa
stát, ní hionadh go spreagtar an cinío-
chas neamhoifigiúil. Nuair a fhó-
graítear go hoifigiúil go bhfuil an
iomarca eachtrannach sa tír — each-
trannaigh de ghné áirid go mór mór —
agus nach bhfuil dá gcoinneail anseo
ach cleasaíocht, cén t-ionadh ma
théann daoine go bun an angair leis, ag
tabhairt íde béil is coirp dóibh siúd
nach réitíonn lena samhail den chine
ceart? 

Agus is ola ar a gcroí é do na
baincéirí is na polaiteoirí a rinne slad ar
an tír nuair a thugann daoine aghaidh
a bhfeirge ar cheap milleán ciníoch
seachas orthu féin.

Tá sé thar am an córas dídine a
atógáil ó bhonn. Caithfear é a fhuas-
cailt ó ghreim an Roinn Dlí is Cirt agus
a fhágáil faoi fhoras neamhspleách ar
leith. Ní mór é a bhunú ar chearta
daonna seachas claontuairimí
polaiteoirí. Ba chóir go gcuirfeadh sé
gach fáilte roimh dhaoine atá ag éalú
ón daoirse, seachas gach bac a chur
rompu.

Go ndéantar sin agus tuilleadh, is
údar gáire agus goil “Céad míle fáilte”
a fheiceáil ar T-léinteacha. 

Níl le fáil in Éirinn faoi láthair ach
fáilte go leith faoin gcéad.

Agóid ar 22 Meitheamh ar son
chearta na dteifeach.

Ach anuraidh dhiúltaigh
Éire do 98½% de dhaoine
a d’iarr dídean. Ag dul i
ndonacht atáthar, mar
diúltaíodh 94% an bhliain
roimhe. Agus taobh thiar
de na figiúirí seo tá fírinne
níos loime fós: scéalta na
gcéadta daoine a theith
ón daoirse, ón bpríosún,
ón gcéasadh, ón mbás,
ach atá dá ndíbirt ar ais
chucu.

Ruairí Quinn agus an
Réabhlóid Deinime 
Conall Ó Móráin

Agus mé ag déanamh staidéir ar an eac-
namaíocht ar an gcoláiste tháinig mé
ar dhá riail gur thaitin an coincheap ar
a gcúl go mór liom. Tá rud nó rudaí
ann ar a dtugtar Earra Veblen. De

ghnáth dá ísle praghas ar earra agus é ag teastáil
uait is ea is mó an tóir atá air. 

Más féidir carr Mercedes nua a cheannach ar
€5,000 díolfar na milliúin acu.  Ach leis an Earra
Veblen d’fhéadfá rá dá airde a praghas gur mó an
dúil atá san earra. 

Is féidir praghas Picasso a dhúbailt agus beidh an
dúil chéanna acu siúd a bhfuil neart airgid acu
ealaín an Spáinnigh a cheannach.  

Thaitin an riail seo liom mar go dtéann sé in
aghaidh gnáthloighce, rud is tarraingteach liom mar
go gcuireann sé ag smaoineamh muid.

An dara riail ná Dlí Say. Dúirt an t-eacnamaí
clúiteach an Tiarna Keynes go bhféadfaí Dlí Say a
mhíniú go simplí mar seo: ‘leanann éileamh
soláthar’. 

Má sholáthraíonn tú earra nó seirbhís, an-seans
go lorgfaidh duine nó daoine éigin iad. Ní raibh
fhios ag aon duine go mbeadh éileamh domhanda
ar théacsanna ar an bhfón go dtí gur soláthraíodh
iad.

Rinne an tAire Oideachais, Ruairí Quinn, ainm dó
féin ar Choláiste na hOllscoile sna 1960í agus é mar
dhuine den bhuíon bheag mic léinn a bhí páirteach
in agóid ar a dtugtar an ‘Réabhlóid Veilbhite’. 

Lorg an dream seo, agus fuair siad, ollscoil níos
oscailte i dtéarmaí tuairimí agus léachtóirí níos
radacaí nach raibh ann ag an am agus fuair siad
riarachán ar an ollscoil a bhí níos daonlathaí agus
éisteadh le guth na mac léinn den chéad uair. 

Thuig an tUasal Quinn go raibh ceart bunúsach ag
daoine a sórt oideachais féin a lorg.

Tá an réabhlóid sin buaite agus thart anois, déan-
tar talamh slán d'fhormhór dá raibh á lorg ag na mic
léinn ag an am agus tá an saol tar éis bogadh ar
aghaidh. 

Tá an tAire Quinn féin cúig bliana agus trí scór
d’aois anois agus cosúil linn ar fad, agus muid ag éirí
níos aosta, dá ainneoin féin tá sé anois ag bogadh go
mall ach go cinnte isteach i gcampa na gcoimeá-
dach.  

Ceann des na fréamhacha a bhí ag an Réabhlóid
Veilbhite ná, tar éis na gciorruithe domhanda in ndi-
aidh an Dara Cogadh Domhanda, go raibh beagán
airgid bhreise ar fáil sa gheilleagar agus dá bharr,
gnáthdhaoine a bhí tar éis sclábhaíocht roimhe seo,
lorg siad breis oideachais. 

Le hoideachas tháinig tuiscint ar shaol níos lei-
thne agus níos doimhne agus thug sé leis réabhlóid
chultúrtha. 

Anois, beagnach caoga bliain i ndiaidh na chéad
réabhlóide, tá an dara ceann againn agus an tAire
Quinn ag déanamh cinnireachta air arís. Ach an uair
seo is í an Réabhlóid Deinime a thabharfar air mar
de bharr easpa airgid déanfar athruithe móra chun
ciorruithe a chur i bhfeidhm sa chóras oideachais. 

Ní bheidh cúrsaí chomh bog le veilbhit ach iad

garbh ar nós deinime. Feicfear agus feictear na cior-
ruithe seo cheana féin agus líon na múinteoirí le
gearradh, táillí breise le díol ag mic léinn ollscoile
srl. 

Ach féach ar an mionscríobh. Cé nach féidir a rá
go raibh an Roinn Oideachais iomlán cabhrach
riamh le cúrsaí Gaelscolaíochta, tá an chuma air go
bhfuil cara sa chúirt anois ag an mionlach an-bheag
sa Roinn atá glan in aghaidh scolaíochta trí
Ghaeilge. Spéisiúil a dhóthain tá an tAire Quinn
‘saghas’ báúil leis an nGaeilge ach níl sé, agus ní
bheidh sé go brách, mar phríomhthosaíocht aige an
Ghaelscolaíocht a chur chun cinn. Tá níos mó spéise
aige foirm oideachas bunscoile ‘Oideachas le Chéile’
a bhrú ar aghaidh rud nach bhfuil aon deacracht
agamsa leis.   Ach, arís sa mhionscríobh, táthar ag
déanamh tagairt ‘oifigiúil’ ar conas nach féidir le tui-
smitheoirí, as seo amach, Gaelscoil a lorg díreach
mar go bhfuil liosta acu de dhaoine a deir gur
mhaith leo a gcuid páistí a chur ar Ghaelscoil. 

Chaith mise tréimhse mar Eagraí Náisiúnta ar
eagras Gaelscoileanna agus tá fhios agam go díreach
na hiarrachtaí a bhíonn ar bun ag gnáthdhaoine a
eagraíonn coistí chun an Ghaelscolaíocht, go bhfuil
siad i dteideal go bunreachtúil a lorg, d’fháil dá
bpáistí. 

Tá sé taispeáinte am i ndiaidh a chéile, de réir Dlí
Say thuasluaite, go bhfuil fonn ar dhaoine de gach
sórt (cloisim an argóint iomlán míchruinn gur dúil
mheánaicmeach atá sna bunscoileanna lán-
Ghaeilge) a gcuid páistí a chur ar Ghaelscoil más ann
di. 

Ach ní féidir Gaelscoil a bhunú gan taispeáint go
bhfuil dúil ag muintir na háite ann agus ní féidir é
sin a dhéanamh gan an scoil a bheith ann sa chéad
dul síos.

Cúpla lá ó shin chaith an tAire roinnt ama ag ceil-
iúradh le Príomhoide Scoil Bhríde, Iseult Ní
Chléirigh, i Ranallach ina Dháilcheantar féin agus í
ag dul ar scor tar éis na blianta fada torthúla a

chaitheamh i gceannas ar an scoil. Bhí na céadta tui-
smitheoir ann agus ar ndóigh d’oir sé don Aire
Quinn bheith i measc a thoghthóirí. Ba í Scoil Bhríde
an chéad Ghaelscoil sa tír, bunaithe in 1917. 

D’fhreastail mo chuid páistí féin ar an scoil seo
agus tá fhios agam go díreach go bhfuil scuaine
mhór daoine nach féidir leo áit sa scoil d’aimsiú. Sin
in ainneoin go bhfuil Gaelscoil eile, Lios na nÓg,
buailte leis béal dorais agus iad siúd plódaithe.

Tá dúil ag breis agus breis de mhuintir na tíre
greim d’fháil ar an nGaeilge. Is cuma liomsa an chun
pas d’fháil san Ardteist nó chun iad féin a dheighilt
ó dhaoine eile (tá doras gach Gaelscoile oscailte do
gach duine, cuma cén cúlra) a théann siad ar an
nGaelscoil ach má fhoghlaimíonn siad Gaeilge go
nádúrtha ar scoil ní chaillfidh siad go brách í.

Dá mba mhaith le Ruairí Quinn a dhintiúir mar
réabhlóidí a chaomhnú cén fáth nach ndéanann sé
machnamh ar an mhéid a chonaic sé i Scoil Bhríde
agus marc stairiúil d’fhágáil ar an tír trí iarracht a
dhéanamh Gaelscolaíocht a chur ar fáil do gach aon
leanbh. Bhainfeadh sé sin an mhistéir agus an
neamhbháúlacht atá ag roinnt amach ós na
Gaelscoileanna.  

Go praiticiúil níl dóthain múinteoirí le Gaeilge
ann fiú le seirbhísiú a dhéanamh ar na Gaelscoilean-
na atá ann faoi láthair ach ní athróidh sé seo go dtí
go mbeidh dúil ag duine amháin an t-athrú ba
shuntasaí riamh b’fhéidir i gcúrsaí oideachais na tíre
a chur i gcrích.

A Aire, dá mbeadh fonn ort bheith níos réabhlóidí
fós, cén fáth nach mbeadh an tumoideachas as
Gaeilge ann do gach leanbh sa tír sa chéad dá bhli-
ain ar scoil agus sula deir tú é ní cóir go gcosnódh sé
pingin bhreise páiste a mhúineadh trí Ghaeilge.

Cé nach féidir a rá go raibh an
Roinn Oideachais iomlán
cabhrach riamh le cúrsaí Gaelsco-
laíochta, tá an chuma air go bhfuil
cara sa chúirt anois ag an mion-
lach an-bheag sa Roinn atá glan in
aghaidh scolaíochta trí Ghaeilge.
Spéisiúil a dhóthain tá an tAire
Quinn ‘saghas’ báúil leis an
nGaeilge ach níl sé, agus ní bheidh
sé go brách, mar
phríomhthosaíocht aige an
Ghaelscolaíocht a chur chun cinn.
Tá níos mó spéise aige foirm
oideachas bunscoile ‘Oideachas le
Chéile’ a bhrú ar aghaidh rud nach
bhfuil aon deacracht agamsa leis.
Ach, arís sa mhionscríobh, táthar
ag déanamh tagairt ‘oifigiúil’ ar
conas nach féidir le tuismitheoirí,
as seo amach, Gaelscoil a lorg
díreach mar go bhfuil liosta acu de
dhaoine a deir gur mhaith leo a
gcuid páistí a chur ar Ghaelscoil. 

Pic: Mark Stedman/Photocall Ireland

Cad a deir sibh?
Katie McGreal

TÁ an-chuid tuairimí fágtha agaibh
ar www.gaelsceal.ie agus míle buío-
chas as iad a chur in iúl dúinn. 

Maidir le halt Choilm Uí Bhroin ar
easpa spásanna sna Gaelscoileanna
san eagrán céanna, scríobh
‘Feirsteach’, “Táim eolach ar dhá
scoileanna ar a laghad i mBaile
Átha Cliath ina bhfuil 100+ páiste a
chailleann amach ar an ngaelsco-
laíocht chuile bhliain. Baineann
cuid de seo leis an Roinn
Oideachais, baineann cuid de le

heaspa gnímh na dtuistí agus
baineann cuid eile de leis na
gaelscoileanna iad féin nach bhfuil
toilteanach/spéis acu fás nó
bogadh chun fáis.”

Tá sé soiléir go raibh an-suim
agaibh san alt mar gheall ar an
nGaeltacht Uirbeach atá á tógáil i
mBaile Átha Cliath mar bhí an-chuid
ceisteanna agaibh do Chiarán Mac
Fhearghusa, an scríbhneoir. Rinne
sé sáriarracht iad ar fad a fhreagairt. 

Ceist ó Eoghan Ó Murchadha,
“Conas ná chuala tacht air seo go dtí
seo? Bhfuil daoine sásta na háitean-

na a thógáil? mbeidh a ndóthain?” 
Dúirt Ciarán, “Cuireann sé iontas

orm nár chuala mé faic faoi ach an
oiread – go dtí le déanaí. Ach de réir
dealraimh bhí na Gaeilgeoirí
proifisiúnta ar an eolas faoi na
pleananna ach ní raibh mórán
muiníne ann go n-éireodh leo.” 

Chuir Mac an tSionnaigh ceist
mar gheall ar chostas ar na tithe
agus d’fhreagair Ciarán le “Tá
costas €125,000 ar gach teach.”

Bhí cúpla rud le rá agaibh faoin alt
‘Brat na hÉireann bainte anuas ag
Gardaí ar an Fhál Carrach’ le Tomaí

Ó Conghaile a bhí san eagrán 17
Meitheamh freisin. 

Dúirt Eoghan, “Is fuath le
mórchuid na nGardaí an Ghaeilge
de réir mo thaithí phearsanta” agus
“Ní cuireann seo iontas orm. Cuire-
ann na gardaí isteach ar lucht na sé
contaithe i gcónaí,” dar le Conchúr
Ó Fearáin.

San eagrán 27 Bealtaine, bhí agal-
lamh le hEimear Ní Chonaola ó TG4
ag Treasa Bhreathnach agus dúirt
Síle, “Tuillte go maith!!” agus
“Tuilte go maith ag cailín álainn atá
ina hambasadóir den scoith é

chomh maith,” ó Mhicí  Rua. 
Le Treasa Bhreathnach chomh

maith, san eagrán ar an 20 Beal-
taine, bhí alt mar gheall ar na céadta
páiste atá ar iarraidh in Éirinn. Dúirt
Páid, “Tá ceart acu faoi an cás a
osclail.” 

Chuir Diarmuid Ó Muirgheasa
eagla ar dhaoine mar gheall ar úsáid
an iPhone san eagrán 29 Aibreán
agus dúirt Niamh, “Scanrúil!!! Ní
bheimid ábalta dada a dhéanamh
níos mó gan fios an rialtas air!”

Glacaigí páirt sa díospóireacht ar
www.gaelsceal.ie!

Ní aon Sherlock
Holmes é Alan Shatter
Eoghan Ó Néill

DAR leis an Aire Dlí is Cirt go bhfuil
sé ina ‘mhistéir’ aige cad chuige a
bhfuil 25 Éireannach ar an bhád MV
Saoirse á gcur féin i gcontúirt chun
cuidiú le pobal Gaza.

An dlí a Aire. 
Sin an fáth.
Mar go bhfuil siad ag iarraidh tab-

hairt ar Iosrael cloí leis an dlí. 
Thiocfadh le John Ging, an tÉire-

annach a bhí i gceannas ar UNRWA
in Gaza, Alan a chur ar an eolas faoi
na hIosraelaigh agus an dlí. 

Anuraidh in agallamh le Nuacht24
dúirt sé liom go luíonn pobal Gaza
faoi luí na bíse Domhnach is Dálach
mar gheall ar léigear Iosrael. 

Ón easpa innill scagdhealaithe
chuig na scuainí fada ag ionaid
seiceála, ó pháistí a bhíonn fágtha
gan bia ceart go dtí an ganntanas
cógais agus bunseirbhísí leighis. 

Agus ar seisean, 
“Dá dtabharfaí tús áite don dlí

bheadh deireadh láithreach leis an
léigear seo. Tá sé mídhleathach. Tá
sé dochosanta.”

Nó thiocfadh le Alan Shatter
comhairle a lorg ón Iosraelach
Daniel Barenboim, duine de na
stiúrthóirí ceolfhoirne is aitheanta
ar domhan. 

Leis na blianta choinnigh arm is
rialtas Iosrael amach as Gaza é ar
eagla go dtabharfadh sé ‘armlón
anama’ don phobal ansin. 

Ach nuair a osclaíodh an teorainn
leis an Éigipt dheifrigh Barenboim
isteach in Gaza le ceolfhoireann Eor-
pach.

I gCultúrlann al-Mathaf i gcathair
Gaza sheinn siad Eine kleine Nacht-
musik  agus foinn eile do 700 duine
gur chneasaigh siad, ar feadh
tamaill bhig, cneácha an phobail. 

Laoch é Barenboim dar leat.
Coirpeach é dar le rialtas Iosrael.
Bhris sé an dlí s’acu maidir le

Gaza. 
Ar seisean, “Éist, tá 12 ollscoil in

Gaza. Ba cheart go mbeadh Iosrael
ag spreagadh daoine chun níos mó
eolais a fháil. Go mbeadh Iosrael ar
son an chultúir. Seachas muid a
bheith ag séanadh gach rud ar na
daoine seo go dtí go bhfágfaí gan
dóchas iad.”

Bean eile a thug dúshlán dhlíthe
na heagóra ar son dhlíthe na córa ná
Alice Walker. 

Nuair a bhí Alan Shatter ina mhac
léinn i gColáiste na Trionóide bhí
Alice ag siúl bhóithríní Mississippi is
Louisiana le Martin Luther King
agus lucht cearta sibhialta. 

Phós sí ar dhlíodóir Giúdach,
Melvyn Roseman Leventhal. 

In 1982 scríobh sí an leabhar ‘The
Colour Purple’, a bhain an duais
Pulitzer agus a d’fhág í saibhir is
iomráiteach. 

Ach seachas luí siar lean sí dá cuid
oibre ar son cearta daonna is cearta
sibhialta is cearta ban. 

Agus í ag míniú cad chuige in aois
67 bliain go bhfuil sí le dul go Gaza,
chuimhnigh sí ar an dea-shampla a
thug beirt Ghiúdach óga di, Michael
Schwerner agus Andrew Goodman.

In 1964, le linn ‘The Summer of
Freedom’, tháinig an bheirt acu ó
Nua-Eabhrac chun cuidiú leis an
ghluaiseacht cearta sibhialta sna
stáit dheisceartacha.

Ghabh na péas iad in Neshoba
County, thug don KKK iad agus ba é
an Klan a bhuail chun báis an bheirt
acu agus fear óg dubh, James
Chaney. 

Eachtra a léiríodh sa scannán Mis-
sissippi Burning agus a cuimhníodh
san amhrán Simon and Garfunkel,
‘He was my brother’ nó bhí an bheirt
cheoltóir ina ndlúthchairde le
Andrew Goodman. 

Dar léi go raibh glórtha Giúdacha
riamh ar son chothrom na Féinne
agus tá go fóill ar son phobal Gaza. 

An t-iriseoir Iosraelach Gideon
Levy, an t-úrscéalaí Iosraelach
David Grossman, Pete Seeger,
Desmond Tutu, an tIar-Uachtarán
Maire Mhic Róibín, an scríbhneoir
Sualannach, Henning Mankell,
Mairead Corrigan Maguire, buaiteoir
Gradam Síochána Nobel, an scríbh-
neoir Dervla Murphy, agus go leor
leor eile a labhair amach i gcoinne
an dóigh a bhfuil Iosrael ag

caitheamh le Gaza. 
Agus caint Alan Shatter?
An sórt cainte a bhíodh ag a mha-

casamhail in 1969 nuair a reáchtáil
Gluaiseacht Frith-Apartheid na
hÉireann agóidí i gcoinne Spring-
boks na hAfraice Theas.

Chualathas an gháir chéanna sna
1980í nuair a chuaigh oibrithe
Dunnes Stores ar stailc chun tacú le
Nelson Mandela. 

Agus arís eile nuair a d’eagraigh
Tom Hyland an Ireland East Timor
Committee ag tús na 1990í. 

Bhíodh riamh daoine ann ar
‘mhistéir’ acu é an dóigh a
gcorraíonn tart na córa
daoine áirithe.  

Tá léigear Gaza ag
titim amach cionn is go
síleann bunús Iosraelach
gur fo-dhaoine iad
Arabaigh. Agus gur
neamhdhaoine iad
Palaistínigh. 

Is éigean tacú le MV
Saoirse cionn is go gcreidimid
a mhalairt. 

Go gcreidimid go bhfuil
oiread cearta ag na
Palaistínigh ar a stát is a
saoirse is atá ag Iosraelaigh. 

Go gcreidimid nach
bhfuil de cheart ná de
chumhacht ag Iosrael
saoirse ‘a
bhronnadh’ ar
na Palaistínigh
ná a ‘cheadú’
dóibh. 

Nach bhfuil
de cheart ag
Iosrael pasan-
na de chuid na
hÉireann a
ghoid agus a
thabhairt do dhrong
feallmharfóirí. 

Ná

sabaitéireacht a dhéanamh ar bháid
Éireannacha i bhfarraigí idirnáisiún-
ta. 

Ná neamhaird a dhéanamh de
rúin na Náisiún Aontaithe.

Ná talamh a ghoid ó na
Palaistínigh. 

Níor bhain an léigear ar Gaza
riamh le smugláil arm. 

Bhain sé le briseadh pobail. 
Agus le briseadh dlí.
Bhí Iosrael ag iarraidh a dhearbhú

gur acusan a bhí an ceart an dlí a
dhéanamh.

Beag beann ar na Náisiúin Aon-
taithe, ar an phobal

idirnáisiúnta, ar Arabaigh,
orainne, ar chearta daon-
na. 

B’ionann géilleadh dó
sin agus céim siar chuig
an Chlochaois.

Sea, an Dlí a Aire, tab-
hair aird ar an dlí. 

Dar léi go raibh glórtha
Giúdacha riamh ar son
chothrom na Féinne agus
tá go fóill ar son phobal
Gaza. An t-iriseoir Ios-
raelach Gideon Levy, an t-
úrscéalaí Iosraelach David
Grossman, Pete Seeger,
Desmond Tutu, an tIar-
Uachtarán Maire Mhic
Róibín, an scríbhneoir
Sualannach, Henning
Mankell, Mairead Corrigan
Maguire, buaiteoir Gradam
Síochána Nobel, an scríbh-
neoir Dervla Murphy, agus
go leor leor eile a labhair
amach i gcoinne an dóigh a
bhfuil Iosrael ag caitheamh
le Gaza. An tAire Dlí, Comhionannais agus Cosanta, Alan Shatter

Eagarfhocal

LITREACHA chuig an Eagarthóir

Cuirtear litreacha chuig litreacha@gaelsceal.ie. 
Iarrtar oraibh a bheith chomh gonta agus is féidir.

A Eagarthóir, a chara,

Bhí mé an-sásta le léamh faoin
bhfeachtas 'Glac Leis' atá á fhógairt
ar na cúrsaí samhraidh sa
Ghaeltacht i mbliana, mar cuirfidh
sé na deiseanna a bhaineann le
foghlaim na teanga in iúl don aos
óg - dream a bhíonn sách diúltach
ina leith uaireanta, mar is eol dúinn
uilig! 

Is mac léinn iarchéime mé in
UCD atá ag obair in Oifig Phar-
laimint na hEorpa faoi láthair mar
chuid den mháistreacht in
Aistriúchán na Gaeilge atá á
déanamh agam ann, agus mar a
fheicimse é, tá na mílte post ar fáil
san AE toisc gur teanga oifigiúil í an
Ghaeilge anois ann.

Bíonn ranganna breise á
múineadh agam do dhaltaí na
hArdteiste i gcaitheamh na bliana
chomh maith, agus cé go

mbaineann neart díobh an-sult as
staidéar a dhéanamh ar an
nGaeilge, ní roghnóidís leanúint ar
aghaidh léi i ndiaidh na scoile mar
ní chreidtear gur féidir le daoine
poist a bhaint amach nuair nach
bhfuil ach cailíochtaí Gaeilge acu.
Caithfimid an dearcadh míchruinn
seo a athrú chun todhchaí láidir
don teanga a chinntiú, agus mar
sin, is smaoineamh iontach é an
feachtas seo. 

Tá faitíos orm, áfach, go
mbaineann an dearcadh diúltach
maidir le deiseanna fostaíochta na
Gaeilge le tuismitheoirí na ndaltaí a
raibh drochthaithí acu ar scoil le
Peig Sayers agus a leithéidí, agus go
dtógfaidh sé cúpla feachtas (nó
cúpla glúin!) eile go dtí go mbeidh
an fhadhb seo réitithe againn.

Le meas,
Ross O'Briain

CEIST na Seachtaine

67.2%

8.6%

20.7%

Déanaigí iarracht gach rud a  chlúdach:
Lucht Léite na Gaeilge 
AN tseachtain seo, chuir muid ceist oraibh faoin chineál ábhair
a bhíonn ar fáil sna meáin Ghaeilge, “Ar cheart do na meáin
Ghaeilge díriú isteach ar ...”

Bhí an mórthromlach agaibh, 67.2%, den tuairim gur cheart
do na meáin Gaeilge “iarracht a dhéanamh gach réimse a chlú-
dach, cosúil leis na meáin Bhéarla, scéalta idirnáisiúnta san
áireamh.”

Sa dara háit, bhí mionlach láidir agaibh, 20.7%, ag iarraidh
orainn díriú ar “Scéalta Gaeilge agus Gaeltachta thar aon rud
eile.”

Ní raibh ach mionlach beag, 8.6% ag iarraidh orainn díriú ar
“scéalta náisiúnta in Éirinn ach ní scéalta Gaeilge go háirithe.”

D’fhreagair 3.4% - “níl a fhios agam.” 

Ceist na Seachtaine seo: De bharr
titim i líon na ndaoine ag freastal 
ar chluichí CLG i mbliana mar gheall 
ar an gcúlú eacnamaíochta, ar chóir
don CLG praghsanna táillí iontrála 
a ísliú a thuilleadh?

3.4%

Iarracht a dhéanamh gach
réimse a chlúdach  67.2%

Scéalta Gaeilge agus
Gaeltachta  20.7%

Scéalta Náisiúnta
8.6%

Níl a fhios agam
3.4%

Ar an deireadh seachtaine seo
caite, leagadh amach beirt gan
aithne gan urlabhra in éis chluiche
Pheil  na mBan i dTír Eoghain.

Ba chathaoirleach Bhord Pheil na
mBan an Chontae duine acu, Martin
Conway agus ba réiteoir an duine
eile, Simon Brady. 

B’uafásach na hionsaithe seo, tá
siad mídhleathach, tá siad mí-
ghlactha agus is ionsaithe iad ar ár
gcultúr Gaelach. 

Ní píosa spraoi é, ní rud príob-

háideach do Chumann Luthchleas
Gael  é agus ní féidir neamhaird a
dhéanamh air an t-am seo, tharla sé
sin go rí-mhinic cheanna.  

Tá sé in am don Chumann
deireadh a chur leis an fhadhb seo
anois agus go deo. 

Ní féidir leis an CLG maireachtáil
gan réiteoirí agus gan oifigigh ar
bhoird agus mar sin.

Is iad na laochra chomh maith le
réalt mór ar bith, is iad siúd a
dhéanann indhéanta spóirt CLG.

Ní féidir a bheith ag súil go meall-
faidh baol foréigin duine ar bith
chuig an obair dheonach seo, a
dhéanann daoine ar son na cúise, ar
son ár gcultúir. 

Faraor, tá dímheas ar an réiteoir
mar chuid dár gcultúr, sin cuid den
fhadhb – mar sin de, tá sé in am
dúinn ar fad an chuid sin dar
gcultúr a athrú. 

Tá go leor le foghlaim againn ó
rugbaí agus an dóigh mheasúil a
bpléitear leis an réiteoir ann. 

Rinne Ian McRae ón DUP ráiteas
maslach seicteach ar an CLG ag an
deireadh seachtaine (féach -
leathanach 4), ag déanamh a bheag
as mianta a cheannaire Peter Robin-
son “chun Caitlicigh a mhealladh”
ach ba bheag bídeach an gníomh
amaideach sin i gcomparáid leis an
ionsaí fíochmhar a rinne fealltóir
amaideach éigin ar an pháirc úd i
mBéarach.

Eisean fíor-namhad ár gcultúir. 

Ionsaithe ar ár gcultúr 

Shíl muid go bhfaca muid gach rud i
bpolaitíocht na hÉireann. Shíl muid
nárbh fhéidir dul níos ísle, nárbh
fhéidir rud ar bith níos amaidí a
theacht amach faoinár bpolaitíocht. 

Bhí dul amú orainn. 
Rinneadh 3600 scairt gutháin ó

Dháil Éireann, ar chostas €2,500 don
cháiníocóir ar son Michael Healy-
Rae, atá anois ina TD, mac le Jackie

Healy Rae a bhí ina TD ann ag an am,
agus é ag glacadh páirte in ‘reality tv
show’ ar RTÉ. 

Bhain sé an seó sin ach tuigtear go
raibh fuílleach níos mó ná 3600 aige
cibé ar bith. 

Ní fios cé a rinne na scairteanna go
díreach ach is doiligh a shamhlú go
ndéanfadh duine ar bith é seachas
duine a raibh baint acu le clann

Healy-Rae. 
Tuigtear go bhfuil an Teachta

Micheal Healy-Rae chun na costais
sin a íoc anois agus cuirtear fáilte
roimhe sin.

Ar bhealach, tá an scéal seo níos
seafóidí ná dáiríre, cé gur mí-úsáid
acmhainní an stáit amach is amach é
gutháin na Dála a úsáid sa chaoi sin.

Ach tá fadhbanna sa tír seo atá an-

dáiríre ar fad, fiú má tá siad
seafóideach leis.

Ní féidir a shamhlú go mbeidh
deathionchar ag an eachtra seo ar an
phobal nó ar an mhuinín atá acu i
bpolaiteoirí na tíre. 

Táthar ag súil go dtiocfaidh glúin
sa todhchaí a bheidh in ann
polaiteoirí a thoghadh a bheidh in
ann do na fadhbanna sin. 

Cé chomh híseal agus is féidir linn dul? 

Páidí Ó Lionáird 

An bhfuil do mheaisín
níocháin ag obair i
gceart? An bhfuil sé ag
críochnú an ‘spin cycle’?
Nó cad mar gheall ar na

meaisíní eile atá sa chúl-chistin agat?
An triomaitheoir éadaí? An
reoiteoir? Nó an bhfuil do ghluais-
teán ag dul in aois? An bhfuil sé ag
astú an iomarca nimhe sa timpeal-
lacht? 

Dar leis an Aire Airgeadais,
Michael Noonan, TD, anois an t-am
len iad ar fad a athrú. Anois an t-am
do chuid airgid a chaitheamh. Sin a
bhí le rá aige i rith an deireadh
seachtaine seo caite agus é ag iar-
raidh cursaí eacnamaíochta baile a
mhúscailt. Na milliúin € a chur ag
cursaíocht ó lámh amháin go lámh
eile. 

Ar ndóigh ní raibh sé ag caint
liomsa. Gach seans nach raibh sé ag
caint leatsa ach an oiread. Níl aon
choigilteas dar fiú trácht air agamsa
agus dá bhrí sin níl aon mhaitheas
ionam dá phlean micrea-eacna-
maíochta. Bhí sé ag impí orthu siúd a
bhfuil coigilteas acu, an glas ar an
mbosca sin a bhriseadh agus ladhar
airgid thirim a thógaint as agus é sin
a chaitheamh le siopa nó gnó éigin
ina gceantar baile le meaisín
níochain nua a cheannach. 

Go simplí, thógfadh an gnó sin an
t-airgead chuig an mbanc, lóisteál-
fadh siad an t-airgead, d’íocfaidís a
bhfoireann oibre agus a gcuid
soláthróirí agus pé brabús a bheadh
fágtha, chuirfí i dtaisce é sa chuntas
coigiltis. 

Diaidh ar ndiaidh, bheadh an
coigilteas sin ag dul i méid, bheadh
an banc leachtach agus dá bharr
bheadh in acmhainn iasacht a thab-
hairt do mo leithéidse a bheadh ag
lorg meaisín níocháin nua freisin. 

Simplí. Éifeachtach. Agus
ciallmhar. Tréithe iad seo a thait-
níonn liom faoin Aire. Tá sé in ann é
fhéin a chur trasna gan stró. Is feidir
leis teoiricí agus straitéisí casta
airgeadais a sheachadadh leis an
ngnáth-dhuine gan morán stró, i
bhfocail intuigthe, shimplí. 

Agus ní mór do bheith in ann san
do dhéanamh san am i láthair mar tá
amhras an domhain ar dhaoine faoi
chursaí airgeadais, ní hamháin cúr-
saí airgid na tíre seo ach na hEorpa ar
fad. Tá amhras ann an mairfidh an €

in aon chor. Tá amhras ann faoi
fhoighne na Gearmáine agus na
Fraince, iad araon bréan, is léir, de
bheith de shíor ag íoc as sotal agus
saint na mball-tíortha a cheap iad
féin a bheith níos fearr agus níos
acmhainní ná iad. 

Thuigfinn dóibh go pointe áirithe.
Tá deartháir mo chéile ina chónaí sa
Ghearmáin. Oibrí maith agus
dúthrachtach é ach cuma cé chomh
crua is a oibríonn sé é féin nó na
céadta comhoibrí atá sa mhonarcha
leis, ragobair san áireamh, ní
shaothróidh sé €500 sa tseachtain. 

Tá a bhun-chostaisí maireachtála
níos ísle i bhfad ann freisin. Ach ní
thuigeann sé conas a shroich Éire an
tairseach ina bhfuil sí anois. 

Tá an costas maireachtála fós fíor-
ard anseo, cosnaíonn sé an t-uafás le
teaghlach a reachtáil idir chostas
tithíochta, bíodh sé sin ar mhorgáistí
nó cíos, agus chostas beatha sna
hollmhargaí – na hollmhargaí céan-
na a fhógraíonn an méid is mó
brabúis gach uile bhliain anseo thar

aon tír eile ina bhfuil siad ag fei-
dhmiú. Cuid mhaith acu ar as an
Ghearmáin dóibh.

Bhí comhrá agam le fear gnó an lá
faoi dheireadh i gcathair na dtreabh.
Fear é seo a dhein go maith dó fhéin
ó thaobh maoine de. Dhíol sé gnó
agus cheannaigh sé maoin, sna
laethanta arbh fhiú dó san do
dhéanamh. Chuir sé cnubadh airgid
thirim i dtaisce freisin. 

Bhí sé ag insint dom faoi
chomhairle a bhí le roinnt ag an
ngúrú airgeadais David McWilliams
le dornán fear gnó an deireadh
seachtaine seo caite. Dar le
McWilliams, tá amhras i bhfad is i
gcéin faoi bhuanacht an €. Bhí
seisean den tuairim go bhféadfadh
an t-airgeadra seo teip, titim agus
tuairt go tóin poill thar oíche. 

Agus is mar sin a tharlódh an teip.
Thar oíche. Ní bheadh aon chruin-
nithe mullaigh. Ní bheadh aon chor
ná cúiteamh. Ní bheadh fógra féin
déanta.  Ar ais chuig deartháir mo
chéile agus deir seisean liom go

bhfuil ráflaí sa Ghearmáin le roinnt
míonna anois go bhfuil an Bundes-
bank ag priondáil ualach Deutsche
Mark ar eagla na heagla. 

Tá eagla an domhain ar dhaoine
faoi agus má tharlaíonn sé, ní bheidh
luach an deich cent fhéin ar an €.
Méadóidh an costas maireachtála as
cuimse, déanfaidh comhlachtaí
easpórtála go maith fhaid is nach
mbeimid in acmhainn aon earraí ón
iasacht a cheannach. Bhuailfeadh
bochtanas an tír, a leithéid nach
bhfuil ach feicthe againn ar
shráideanna na Siombáibe. 

Bochtanas nach mbeidh mar fhad-
hb ag na fir ghnó a bhí ag éisteacht le
McWilliams áfach. Tá siadsan ag
glacadh lena chomhairle siúd. Tá
siad ag bogadh a gcuid coigiltis
amach as an dtír. Amach as an € agus
á gcur i mbanc éigin rúndiamhair
mar a bhfaighfidh siad cosaint agus
codladh na hoíche dá thairbhe. 

Anois tá ualach níocháin eile le cur
isteach agamsa – i mo mheaisín
níocháin Gearmánach.

Dar leis an Aire Airgeadais,
Michael Noonan, TD, anois
an t-am len iad ar fad a
athrú. Anois an t-am do
chuid airgid a chaitheamh.
Sin a bhí le rá aige i rith an
deireadh seachtaine seo
caite agus é ag iarraidh
cursaí eacnamaíochta
baile a mhúscailt. Na mil-
liúin € a chur ag cursaíocht
ó lámh amháin go lámh
eile. 

Níochán lámh ar ais sa
bhfaisean!

COMHSHAOL

Aibhléis Dobhair
Fuinneamh glas nó fuinneamh an bháis?
Le Pól Mac Cana 

Teastaíonn fuinneamh saor
glas uainn agus neamh-
spleáchas ó na breoslaí ion-
taise, agus is cinnte go bhfuil
dobhar-aibhléis (nó hidrile-

ictreachas) mar fhoinse iontach de sin.  
Ach cad faoi na tionscadail dambaí

úd nuair is gá le níos mó ná milliún
duine a bhogadh ar mhaithe le damba
amháin – rud a tharla leis an Three
Gorges Dam sa tSín.  

An bhfuil sé cóir agus ceart deireadh
a chur le modhanna agus le meonta
cultúrtha áirithe ar mhaithe le leas an
tromlaigh a bhaint amach?  

Sna stáit ollmhóra úd ina maireann
eitnigh éagsúla – agus treibheanna agus
daoine dúchasacha ina measc – an
bhfuil sé i gceart treibheanna beaga a
íobairt ar mhaithe le cur chun cinn
‘shaoránaigh’ eile an stáit?  

Is iad sin na ceisteanna atá le freagairt
sa lá atá inniu ann.  Agus ardaíonn siad
a lán ceisteanna eile.  

Cé leis an talamh?  An bhfuil cearta ag
daoine dúchasacha timpeall na cru-
inne?  An gcaithfidh siad géilleadh don
‘domhan nua-aoiseach’ nuair nach
réitíonn mianta an domhain sin lena
gcearta féin?  Cá huair a iompaítear
acmhainní na dtreibheanna ina n-
acmhainní leis an stát?

Agus is iad sin na ceisteanna a chaith-
fidh treibheanna beaga agus daoine
dúchasacha in áiteanna áirithe ar fud na
cruinne a fhreagairt inniu agus iad in
adharca leis na stáit mhóra úd faoin a
gcónaíonn siad lena dtailte agus lena
gcultúir a shlánú ó thionscadail na
ndambaí móra.  Agus is troid dheacair
dóibh í, nuair nach bhfuil na hacmhain-
ní ná an cleachtadh acu bheith ag
déileáil le nósanna ‘forbartha’ na stát
siúd.

Dúradh i dtuairisc de chuid an World
Commission on Dams in 2000:  “Large
dams have had serious impacts on the
lives, livelihoods, cultures and spiritual
existence of indigenous and tribal peo-
ples.”

Ach nuair ba mhaith le stát damba a
thógáil, cad é mar is féidir le treibhean-
na dúchasacha an lámh in uachtar a
fháil ar na rialacha agus na nósanna
nach dtuigeann siad?  Cuireann na stáit
rialacha, coinníollacha agus dualgais ar
na treibheanna dúchasacha, nach
bhfuil mar choincheapa acu.  

Mar shampla, dúirt an ceannaire
treibhe, Macliing Dulag, a scaoileadh
chun báis i 1980 nuair a chuir sé in
éadan an Damba Chico sna hOileáin
Fhilipíneacha:  “You ask if we own the
land and mock us saying, ‘Where is your

title?’  Such arrogance to speak of owning
the land.” 

Ní bhaineann na fhadhbanna le tailte
báite amháin.  Athraíonn na dambaí
nádúr na n-aibhneacha.  Cailltear na
tuilte bliantúla ar na tailte taobh thíos
ón damba.  

Laghdaítear líon na n-éisc san
abhantrach go minic, cé go n-ardaítear
a líon sa taiscumar taobh thiar den
damba féin.  

Agus fiú na n-iasc sa taiscumar; ní
bhíonn sé d’acmhainn ag na treibhean-
na na héisc sin a fháil sna huiscí
doimhne: ní bhíonn na nósanna ná an
trealamh acu.  

Go minic, is dreamanna agus daoine
fiontracha eile a thagann isteach nuair a
thógtar an damba, a bhaineann tairbhe
ón acmhainn nua seo d’iasc, agus ní
bhíonn deis ag na treibheanna teacht
orthu.

Ardaítear leibhéil na ngalar go minic
fosta.  Is gnáthóg iontach iad na dambaí
do na corrmhíolta a iompraíonn
maláire agus do na seilidí uisce a scai-
peann an galar sisteasóimiáis (bil-

harzia).  
Ní amháin sin, ach meallann na

hoibreacha tógála daoine eachtran-
nacha chun na háite.  Tá cuid de na
treibheanna chomh hiargúlta sin, nach
mbíonn caidreamh acu len a lán de na
galair atá ag na coimhthígh seo agus
nach mbíonn imdhíonacht acu rompu.  

Agus mar bharr air sin, cuireann cuid
de na daoine sin fúthu sa cheantar leis
na hacmhainní nádúrtha a úsáid – agus
scriosann siad comhardú an dúlra.

Ar cheart do na treibheanna dul
chuig na bailte móra le jabanna a aim-
siú?  Fiú dá mbeadh poist le fáil acu, is
cinnte nach mar uachtar na sochaí a
bheidís i measc bhailte na
gcoimhthíoch.  Bheadh siad ar an runga
is ísle ar an dréimire.  

Agus an mbeidís in ann a gcultúr a
chothú agus iad scaipthe i measc na
gcoimhthíoch?  Cad faoi spioraid agus
anamacha na ndaoine seo?   

Deir Survival International go
dtiteann an lionn dubh go minic ar
dhaoine ó threibheanna nuair a
dhíbrítear óna dtailte féin iad, agus go

mbíonn andúil san ól chomh maith leis
an ráta féinmharaithe go hard ina
measc.  I gCeanada bíonn an ráta dún-
mharaithe deich n-uaire níos airde i
measc na mbundúchasach ná i measc
an chuid eile den daonra.  

An féidir a chinntiú go mbeidh an
dobhar-aibhléis ina fuinneamh glas
agus ní ina fuinneamh báis?

Tá anamacha daoine i gceist.  Mar a
dúirt duine ó threibh an Penan sa Mha-
laeisia:  “Níl muid ag iarraidh imeacht.
Tá dáimh againn lenár ndúiche.
Déanaimid feirmeoireacht inti, cuirim-
id crainn inti, tógaimid ár dtithe inti,
cothaímid agus déanaimid seilg ar ain-
mhithe inti, faighimid ár n-adhmad
agus ár ratán inti.  Agus thíos faoi atá ár
seanaithreacha agus ár n-aithreacha
féin curtha - ní fhéadfaimis a n-
uaigheanna a bhá!”

Tuilleadh eolais:
http://assets.survivalinternational.or
g/documents/373/Serious_Damage_fi
nal.pdf

Agus is iad sin na
ceisteanna a chaithfidh
treibheanna beaga agus
daoine dúchasacha in
áiteanna áirithe ar fud na
cruinne a freagairt inniu
agus iad in adharca leis na
stáit mhóra siúd faoin a
gcónaíonn siad lena dtailte
agus lena gcultúir a shlánú
ó thionscadail na ndambaí
móra.  Agus is troid
deacair dóibh é, nuair nach
bhfuil na hacmhainní nó an
cleachtadh acu bheith a
déileáil le nósanna
‘forbartha’ na stát siúd.

Chángjiāng Sānxiá Dàbà, 'Damha na Trí Ailt' sa tSín 

FOLÚNTAIS / CÚRSAÍ

Teil: 091/595492         Ríomhphost eolas@europus.ie

Ardchúrsa Oiliúna in Aistriúchán
Cáipéisí Dlí agus Cáipéisí Stáit eile

Europus/GMIT i gcomhar leis an 
Roinn Gnóthaí Pobail, Comhionannais agus Gaeltachta

De bharr an méid éilimh a bhí ar an gcúrsa seo blianta eile
reáchtálfaidh Europus/GMIT, faoi urraíocht na Roinne Gnóthaí
Pobail, Comhionannais agus Gaeltachta, dianchúrsa oiliúna
lánaimseartha eile ar aistriúchán cáipéisí dlí agus cáipéisí stáit
eile  i dTír an Fhia i gConamara i mí Lúnasa  agus Meán Fómhair
2011. Glacfar le céimithe a mbeidh caighdeán ard acu i nGaeilge
agus i mBéarla. Fáilteofar roimh iarratais ó dhaoine a bhfuil
cáilíochtaí sa dlí acu. Déanfaidh iarrthóirí agallamh agus scrúdú
scríofa sula nglacfar leo ar an gcúrsa. Ní bheidh aon táille ar an
gcúrsa. Ní ghlacfar ach le líon teoranta daoine ar an gcúrsa.

Seol iarratas mar aon le CV chuig :-

EUROPUS
An Comhlacht Teanga
An Cheathrú Rua
Co na Gaillimhe

roimh Dé Céadaoin an 22 Iúil 2011

Scoláireachtaí
€500 

Áras Uí Thuama
2011/2012

Ionad Cónaithe Gaeilge
Gaeltacht UCC
Irish Language 

Residential Centre

Ar oscailt do mhic 
léinn na hArdteiste

Places still available for
Leaving Cert Students

Eolas/Apply now:
Oifig na Gaeilge 
Labhartha G02 ,
Áras Uí Rathaille, UCC

Teil : 021 – 4902314
Facs : 021 – 4903329

Ríomhphost :
g.labh@ucc.ie
http : www.ucc.ie/ucc/igl

€ €

€ €

An  bhfuil folúntas agat?
Tóg fógra le  Gaelscéal, 

lascaine le  fáil ar  leathanach  folúntais

Déan teagmháil le 
Patricia  ag  086–0234251 

nó   fograi@gaelsceal.ie

FIONTAR
Clár Aimhirgín – Sruth Taighde

Comhaltachtaí Taighde PhD (2011–14)
Tá líon teoranta comhaltachtaí lánaimseartha taighde á dtairiscint ag FIONTAR i réimse na téarmeolaíochta agus
na foclóireachta Gaeilge. Beidh na comhaltaí taighde ag obair go dlúth le meitheal na dtionscadal taighde atá á
bhforbairt ag Fiontar: www.focal.ie, www.logainm.ie, www.ainm.ie, na téarmaí Gaeilge ar www.iate.europa.eu
agus acmhainní téarmaí dlí atá á dtiomsú as foinsí éagsúla.

Is fiú €16,000 sa bhliain na comhaltachtaí seo. Íocfaidh Fiontar na táillí clárúcháin freisin.

Tréimhse bliana a bheidh luaite leis an gcomhaltacht a chéaduair. Féadfar cur isteach ar athnuachan go ceann dhá
bhliain eile ach an próiseas deimhnithe ar an gclár PhD a bheith curtha i gcrích go sásúil i mbliain 1.

Riachtanais
Bunchéim onóracha sa Nua-Ghaeilge (2:1 ar a laghad) móide céim mháistreachta i réimse cuí.

Próiseas Iarratais
Spriocdháta: 16 Lúnasa 2011.

Ní mór d’iarrthóirí coinne a eagrú le Fiontar chun breis eolais a fháil agus iarratas a phlé sula gcuirfear le chéile é.
An Dr Caoilfhionn Nic Pháidín, 

Fiontar, Ollscoil Chathair Bhaile Átha Cliath, Glas Naíon, Baile Átha Cliath 9.
Fón: +353 (0)1 700 5173    /    R-phost: caoilfhionn.nicphaidin@dcu.ie

Leasú ar Phá na 
mBreithiúna – 
Cinneadh coiteann 
seachas ciallmhar?
Seán Ó Conaill ar an reifreann chun
pá na mbreitheamh a ghearradh 

Tá sé anois beartaithe ag
an rialtas dul ar aghaidh
le reifreann ar phá brei-
thimh nuair a bheas
toghcháin againn le

hUachtarán a roghnú. An fiú a lei-
théid de rud a dhéanamh agus cén
buntáiste a thiocfaidh as?
Braitheann an t-údar nach fiú
agus gur cur amú ama agus airgid
é an reifreann seo. 

Ar an gcéad dul síos baineann
an argóint seo le hAirteagal 35.4
de Bhunreacht na hÉireann. Is
airteagal simplí agus soiléir é. Deir
sé “Ní cead laghdú a dhéanamh ar
thuarastal breitheamh an fad is
bheidh in oifig”. Ar an gcéad
léamh is simplí a rá nach bhfuil sé
ceart ná cóir go mbeadh a leithéid
de chosaint ag na Breithiúna nuair
nach bhfuil sé ag aon earnáil eile,
ach tá fáthanna maithe agus
ciallmhara go bhfuil an riail seo
againn. Is minic dúinn a chlois-
teáil le déanaí nach bhfuil sé ceart
ná cóir go bhfuil gach duine atá sa
Státseirbhís tar éis laghdú pá a
fháil agus go bhfuil na Breithiúna
tar éis éalú, agus ní hé sprioc an
phíosa seo chur i gcoinne an
phointe sin. Caithfear aitheantas a
thabhairt, áfach, don ról speisialta
atá ag na Breithiúna sa Phoblacht
againn. Ar nós na Stát Aontaithe,
na Fraince agus mórán tíortha eile

tá an rialtas againn eagraithe de
réir theoiric ‘Scar na gCumhacht’.
De réir na teoirice seo tá trí ghéag
le gach rialtas (le ‘r’ beag!) nó stát.
Is iad sin an Reachtóir (An
tOireachtas), an Feidhmeannas
(‘An Rialtas’ – is é sin an Taoiseach
agus na hairí ar fad) agus na Brei-
thiúna. An smaoineamh lárnach
atá ann ná go mbeadh gach aon

ghéag den rialtas neamhspleách
ar a chéile, iad in ann súil a
choimeád ar a chéile ionas nach
mbeadh an iomarca cumhachta ag
aon ghrúpa amháin acu. 

I Meiriceá, mar shampla, tá
Congress, an tUachtarán (an fei-
dhmeannas acu) agus na Breithiú-
na agus iad ar fad ag déanamh
monatóireachta ar a chéile; tá siad
ar fad 100% neamhspleách ar a
chéile freisin. In Éirinn tá an scéal
beagáinín difriúil toisc go bhfuil
gach aire ina bhall den Oireachtas
freisin agus uaireanta níl sé 100%
soiléir cá bhfuil an deighilt idir an
tOireachtas agus an Rialtas (le ‘r’
mór!). Cé go bhfuil Enda Kenny
mar TD ar son mhuintir Mhaigh
Eo agus dá bharr sin go
mbaineann sé leis an Reachtóir, tá
ról aige freisin mar Thaoiseach
agus ceannaire ar an bhFei-
dhmeannas. I gcás cúlbhinseora ó
Fhine Gael, áfach, cé go bhfuil
siad ag tacú leis an Rialtas, níl siad
mar pháirt den Rialtas in aon
chor; níl acu ach ról sa Reachtóir
.i. an tOireachtas. De bharr go
bhfuil sé deacair an difir atá ann
idir an Reachtóir agus an Fei-
dhmeannas a léiriú go héasca in
Éirinn cuirimid béim bhreise agus
speisialta ar an neamhspleáchas
agus ar an ról atá ag na Breithiúna. 

Tá na Breithiúna go hiomlán

neamhspleách ar an Oireachtas nó
an Rialtas agus cé gurb é an Rial-
tas a cheapann gach Breitheamh
níl aon taithí ná trácht againn go
stairiúil go mbíonn siad claonta in
aon slí i bhfabhar Rialtas amháin
nó Rialtas eile. Is é an fáth go
bhfuil Airteagal 35.4 sa Bhun-
reacht ná lena chinntiú nach féidir
le Rialtas brú a chur ar Bhre-
itheamh teacht ar chinneadh
áirithe seachas a chéil trí laghdú
pá a bhagairt. Tugann sé seo cin-
nteacht do na Breithiúna gur
féidir leo teacht ar an gcinneadh
atá ceart agus cóir seachas ar an
gcinneadh atá sásúil do Rialtas an
lae. Cosnaíonn sé an neamh-
spleáchas atá chomh tábhachtach
sin in aon phoblacht. 

Agus an méid sin ráite tá sé iom-
lán réasúnta go bhfuil daoine
míshásta toisc go bhfuil earnáil
amháin ‘ag éalú’ gan aon laghdú
pá nuair atá daoine ar fud na tíre
ag fulaingt ó thaobh pá nó leasa
shóisialta de. Is ceart agus is cóir
go mbeadh rud éigin á dhéanamh
ach an é reifreann an rogha cheart
agus chuí? An bhfuil aon réiteach
eile ann? De bharr nádúr an phoist
ní bhíonn aon duine ina Bhre-
itheamh ar feadh tréimhse an-
fhada in aon chor. De ghnáth
ceaptar dlíodóirí atá fadbhunaithe
ina mBreithiúna, agus is minic iad

ag druidim le deireadh a saol
proifisiúnta. Réiteach simplí ná go
mbeadh scála nua níos ísle do
gach Breitheamh nua ionas nach
mbeadh an leibhéal céanna pá acu
is atá ag na Breithiúna atá ann
anois. Ní bheadh costas mór ag
dul leis seo agus ní bheadh sé ag
cur isteach ar neamhspleáchas na
mBreithiúna ach oiread. Cé go
mbeadh roinnt Breithiúna fós ann
le pá níos airde ní bheadh siad ann
go fadtéarmach de bharr nádúr an
róil. 

In airde air sin fiú, tá argóint
láidir dhlíthiúil ann gurbh fhéidir
leis an Rialtas pá na mBreithiúna a
laghdú ar nós daoine eile atá ag
obair don Stát ar aon nós. Sna
1930idí thóg baintreach an Bhrei-
thimh cháiliúil O’Byrne cás i
gcoinne an Stáit á rá go raibh an
Stát tar éis teacht salach ar Airtea-
gal 35.5 de bharr go raibh siad ag
gearradh cáin ioncaim ar an
mBreitheamh. 

Dar léi ba laghdú ar phá an
Bhreithimh é seo agus go raibh sé
míbhunreachtúil é seo a
dhéanamh. Níor aontaigh an
Chúirt (déanta suas de Bhreithiú-
na!) léi in aon chor. Tháinig siad-
san ar chinneadh á rá nach raibh
sé míbhunreachtúil cáin a ghear-
radh ar Bhreitheamh toisc go
mbíonn cáin á ghearradh ar gach

Cá mhéad a shaothraíonn
na Breithiúna faoi láthair?
An Tiarna Príomh-Bhreitheamh...........€295,916
Uachtarán na hArd-Chúirte .................€274,779
Breithimh na Cúirte Uachtaraí .............€257,872
Uachtarán na Cúirte Cuarda ................€249,418
Breithimh na hArd-Chúirte ................€243,080
Uachtarán na Cúirte Dúiche ................€183,894
Breithimh na Cúirte Cuarda .................€177,554
Breithimh na Cúirte Dúiche .................€147,961

Mar chomparáid: An pá a shaothraíonn na
breithimh i dTuaisceart Éireann
(Ní gá gurb ionann an dá ról ina n-iomláine)

• An Tiarna Príomh-Bhreitheamh (Lord Chief
Justice) .........................£239,845 (€268,794.29)

• Seansailéir na hArd-Chúirte (Chancellor of the
High Court) ...................£206,857 (€231,824.64)
• Breithiúna na Cúirte Uachtaraí (Justices of the
Supreme Court) .............£206,857 (€231,824.64)
• Breithiúna Sinsearacha na Cúirte Cuarda
(Senior Circuit Judges) ....£138,548 (€155,270.74)
• Breithiúna na hArd-Chúirte
(High Court Judges).........£172,753 (€193,604.29)
• Breitheamh Sinsearach na Cúirte Dúiche
(Príomh-Ghiúistís) (Senior District Judge (Chief
Magistrate) ....................£138,548 (€155,270.74)
• Breithiúna na Cúirte Cuarda
(Circuit Judges ) ..............£128,296 (€143,781.33)
• Breithiúna na Cúirte Dúiche
(District Judges) ...............£102,921 (€115,343.57)  

duine sa stát agus nach raibh aon idird-
healú ar leith á dhéanamh ar na Breithiú-
na. Dúirt na Breithiúna sa chás úd go
raibh Airteagal 35.5 ann le stop a chur le
haon laghdú pá a dhéanfadh idirdhealú
sainiúil ar na Breithiúna agus nár chuir
Airteagal 35.5 stop le gnáthchleachtais ar
nós cáin a bhailiú. Bheadh sé réasúnta
furasta don Rialtas an argóint a
dhéanamh nach raibh aon laghdú pá ag
déanamh idirdhealú ar na Breithiúna
chomh fada is go raibh an laghdú seo ar
aon dul leis an laghdú atá faighte ag

daoine eile atá ag obair don Stát. 
Is cinnte go mbeadh tacaíocht láidir

don Rialtas má chuireann siad reifreann
ar bun ar an ábhar seo. Níl sé soiléir in
aon chor, áfach, an rud ciallmhar nó
cliste é ó thaobh daonlathas a chosaint
nó an bhfuil sé praiticiúil fiú. 

Is Léachtóir sa Dlí Bunreachtúil i
nDámh an Dlí i gColáiste na hOllscoile,
Corcaigh é Seán Ó Conaill, áit go bhfuil
céim le fáil i nDlí agus Gaeilge (CAO
CK304)

An tOnórach, an
Príomh-Bhreitheamh
John L. Murray 
PIC : SASKO LAZAROV/PHOTOCALL



Cathair na Gaillimhe 

Clár d’Fhéile
Scannán na
Gaillimhe
seolta
Treasa Bhreathnach 

TÁ an clár d’Fhéile Scannán na Gail-
limhe seolta agus scoth na scannán
le taispeáint ann arís i mbliana.  Is é
‘Parked’ leis an aisteoir Colm
Meaney agus stiúrtha ag Darragh
Byrne an scannán oscailte.  Tá an
scannán seo bunaithe ar an gcaird-
eas idir Fred, fear atá meánaosta
agus dífhostaithe agus Cathal, fear
óg a chaitheann raithneach agus
cónaíonn an bheirt acu ina gcuid
carranna.  

Chomh maith leis seo, beidh an

scannán, ‘The Guard’ á thaispeáint.
Is scannán é seo a ndearnadh taifead
air i nGaillimh an samhradh seo
caite.  Is iad na haisteoirí cáiliúla
Brendan Gleeson agus Don Cheadle
atá ag glacadh páirte sa scannán seo
agus iad i mbun fiosrúcháin maidir
le scéim drugaí idirnáisiúnta.  

I measc na scannán Éireannach
eile a bheidh á gcraoladh ag an
bhféile, beidh ‘Jack Taylor’ a ndear-
nadh taifead air i nGaillimh chomh
maith agus ‘Stella Days leis an ais-
teoir clúiteach Martin Sheen.  

Mar aon leis na scannáin uile a
bheidh á dtaispeáint beidh réimse
leathan de chláir faisnéise agus mar
chuid de sin beidh ‘Unlawful Killing’
ina mbeidh píosaí scannáin de
thimpiste agus bhás an Bhanphrion-
sa Diana á dtaispeáint.  Níl cead an
scannán seo a chraoladh sa
Bhreatain de bharr na bpíosaí scan-
náin den timpiste atá mar chuid de.

Beidh réimse de scannáin nua agus
chlasaiceacha Ghearmánacha á
gcraoladh chomh maith ar nós ‘the
Cabinet of Dr Caligari’, agus ‘The
Blue Angel’. 

Is féidir sonraí an chláir agus na
féile uile a fháil ag www.galwayfilm-
fleadh.com

Baile Locha Riach

Comórtas
Léitheoireach
ta Gaeilge
TÁ comórtas léitheoireachta Gaeilge
do pháistí idir 4-12 in oirthear na
Gaillimhe á reachtáil ag Gaeilge
Locha Riach i gcomhar le Leabhar-

NUACHTRÉIGIÚNACH
CONNACHTA

NUACHT

Seoltar scéalta chuig:
nuacht@gaelsceal.ie

14 - 17 Iúil/July 2011
Déardaoin
• Blaiseadh dea-mhéine oisrí

Dé hAoine
• Iasc port , margaí tuaithe agus féasta fleáchais bia mara

Dé Sathairn
• Taispeántas cócaireachta le haoi speisialta i láthair, Ross Lewis
• Safari feamainne
• Liamhán síor  agus míol mór
• Cainteanna faoi róin agus saol na mara

Dé Domhnaigh
• Taispeántas cócaireachta le bia mara san áireamh
• Mion-mhargaí
• Comórtas clainne ag tógáil caisleáin ghainimh
• Safari feamainne
• Cleachtadh sábháilteacht farraige
• Cailín óg agus buachaill óg Acla
• Achill got Talent

Ag déanamh ceiliúradh ar chultúr mara oileán Acla agus ar fhómhar
saibhir uiscí an Atlantaigh. 

Éadáil Chósta Acla

Le haghaidh tuilleadh eolais glaoigh ar 00 353 (0) 98 20400 
nó téigh chuig   www.feilebianamara.ie

Trosc ar an trá fholamh – tionscal a
raibh dóchas faoi i mbaol mór
Ar lean ó leathanach a haon
BA é an chéad dúshlán ná a chinntiú go
bhféadfaí trosc a shíolrú agus a thógáil in
uiscí iarthar na hÉireann.  

Bhí amhras ann go bhféadfadh an teocht a
bheith buille beag ard.  

Ach síolraíodh trosc sa tSaotharlann Mhara
atá ag Ollscoil na hÉireann, Gaillimh i gCar-
na.  D’fhás an trosc i gCuan na Beirtrí Buí
freisin.  

Cuireadh roinnt ar an margadh.  Ceapadh
go mbeadh margadh láidir ann mar go raibh
an stoc nádúrtha i bhfarraigí an domhain ag
laghdú.  Tugadh ballraíocht ar bhord Trosc

Teo d’ionadaithe as comhlachtaí bradáin
feilme i gConamara.  

Bhí an tSaotharlann Mhara atá ag Ollscoil
na hÉireann, Gaillimh ag eagrú soláthar
troisc.  Ach bhí fadhbanna ansin; ba dheacair
dóthain soláthair a fháil scaití agus ní raibh
aon ghorlann sa gceantar.  Dá bharr sin ní
bhíodh dóthain troisc ag dul sa bhfarraige
scaití le borradh a choinneáil faoin iarracht.
Ina dhiaidh sin féin dhíol Trosc Teo roinnt
anuraidh agus díoladh roinnt freisin i dtús na
bliana seo – luach tuairim is €1,000 sa tseach-
tain amannta.  

Bhí cuid mhaith de €700,000 ceaptha le

haghaidh an tionscnaimh thaighde agus for-
bartha seacht mbliana ó shin agus é mar
chuspóir go mbeadh bunchloch tionscail
leagtha faoin am seo.  Ach níl aon infheis-
teoir láidir gaibhte i mbun an tionscail.  

Tuigtear go bhfuil idir 6,000 agus 7,000
breac sna cliabháin ar chósta Charna – cuid
acu atá ionann agus a bheith réitithe le
haghaidh an mhargaidh.  

Tá cúpla duine fostaithe ann.  Ach tá an
baol ann go láidir anois go gcaithfear
scaoileadh leis an iarracht seo ar thionscal
troisc – a raibh barúil mhór de – a fhorbairt ar
chósta thiar na hÉireann. 

Cliona Standún, Tigh Standún, Treasa Uí Lorcáin, Acadamh na hOllscolaíochta Gaeilge, Róisín Nic Dhonnacha,
EmployAbility agus Sinead O’Connell, Computer TroubleShooters ag baint suilt as Beárbaiciú Chairde Ghaillimh le
Gaeilge in Óstán an Radisson Blu, Loch an tSáile, Gaillimh. 

lann Bhaile Locha Riach.
Tá sé i gceist go léifidh na páistí

ceithre leabhar Gaeilge le linn mhí
Iúil agus Lúnasa, agus go scríobh-
faidh siad léirmheas gearr ar achan
cheann.  Bronnfar teastais
léitheoireachta ar gach páiste, le
duais speisialta (ríomhléitheoir
Amazon Kindle) don dá léirmheas is
fearr.  Gheofar foirm léirmheasta
agus cabhair ó fhoireann na leabhar-
lainne, le breis eolais ar fáil ó
Ghaeilge Locha Riach: 091 870718,
oifig@lochariach.

Glacfar le léirmheasanna go dtí 31
Lúnasa 2011. 

Iorras Aithneach

Féile na mBád
i gCill
Chiaráin
IS i gcuan Chill Chiaráin a bheidh an
radharc aoibhinn an deireadh seach-
taine seo nuair a reachtálfar Féile na
mBád ó 2-3 Iúil 2011. 

Tá an fhéile seo ar an bhfód ó 1961
agus í ar an fhéile is sine sa gceantar.
Is é an tAthair Goaley, a bhí ina shéi-
plíneach i gCill Chiaráin ag an am, a
thosaigh na rásaí seo agus ní raibh
acu ach púcáin agus currachaí
adhmaid ag an am. Thar na blianta,
thit an fhéile as a chéile ach ins na
naochadaí, bunaíodh coiste de
dhaoine áitiúla agus tá an fhéile ag
dul ó neart go neart ó shin. Tá rásaí

gach saghas báid anois ann agus
bíonn na sluaite, idir shean agus óg,
ag freastal ar an mbaile don fhéile.

Ag tosú ar an Satharn, beidh Maid-
in Caife ar bun Tigh Chadhain.
Fógrófar cúrsa na rásaí ar an gcéibh
ag 2.30in agus tosóidh rásaí na
nGleoiteoga Móra agus Beaga go
luath ina dhiaidh sin. Ar feadh an
lae, beidh réimse leathan imeachtaí
ar bun, ina measc Scléip na nÓg, Tar-
raingt Téide agus Rása Barra do
dhaoine fásta, siúlóid atá eagraithe
ag Club Spaisteoireachta Iorras Aith-
nigh, Taispeántas Cócaireachta Bia
Mara agus BBQ Sliogéisc ar an

gcéibh. Beidh bronnadh na ndu-
aiseanna i dTigh Chadhain ag 6.00in
agus leanfar ar aghaidh leis an tsi-
amsaíocht ansin, áit a roghnófar
Banríon na Féile. Is é Seán Ó Domh-
naill a bheidh mar fhear an tí. 

Ar an Domhnach ag 1.00in, beidh
Aifreann na mBádóirí agus Beannú
na mBád ar an gcéibh. Leanfaidh na
rásaí ar aghaidh ina dhiaidh sin – na
Báid Mhóra, Rása Leath-Bháid agus
na Púcáin. Is i dTigh Chadhain a
chuirfear clabhsúr leis an bhféile,
nuair a bhronnfar na duaiseanna ag
6.00in agus leanfaidh an ceol agus
ceiliúradh ar aghaidh go dtí 9.00in.

Oileán Árainn

‘An Island
Story’ 
Treasa Bhreathnach 

TABHARFAR deis do dhaoine, ‘An
Island Story’ a chloisteáil ar Inis Mór
an samhradh seo agus é ar siúl ar
feadh mhí Iúil agus Lúnasa.  Is iad
Marian Ní Chonghaile, Deirdre Ní
Chinnéide agus Julie Ní Cheirín atá á

chur i láthair agus meascán den
scéalaíocht, filíocht, amhránaíocht
agus damhsa mar chuid den seó seo.
Is in Áras Aonghusa i nGort na gCa-
pall atá an seó ar siúl ar Inis Mór le
dhá seó in aghaidh an lae ag 2.45in
agus ag 8.30in ach gan aon seó tráth-
nóna Dé hAoine. 

Tugtar léargas ar thraidisiún agus
ar chultúr an oileáin agus tugtar deis
don lucht féachana beagán amhrá-
naíochta agus damhsa ar an sean-
nós a thriail.  

Scéalaíocht, amhránaíocht agus
damhsa na n-oileán atá i gceist sa
seó. Tá costas de €10 ar thicéid agus
tá lascainí ar fáil do ghrúpaí. 

Is féidir tuilleadh eolais a fháil trí
ghlaoch ar 099 61060 nó trí dhul
chuig www.deirdrenichinneide.com

Imeachtaí 
Chonnacht

• Féile ‘Great Outdoors’ Phort
Omna, Co. na Gaillimhe. 30
Meitheamh-3 Iúil. Teil: 086
313 6550, Rphost: muirne-
goode@hotmail.com.
• Fleadh Chonnacht, Baile an
Mhóta, Co. Shligigh. 1-3 Iúil.
Teil: 086 365 0536 / Rphost:
086 3650536.
• Féile Cairde, Co. Shligigh. 3-
10 Iúil.
www.cairdefestival.com.
• Ciorcal Comhrá, Óstán
Menlo Park, Gaillimh. 5 Iúil.
Teil: 086 227 9549 (Deasún Ó
Seanáin).
• Fleadh Scannánaíochta na
Gaillimhe. 5-10 Iúil. Teil: (091)
562 200, Suíomh: galwayfilm-
fleadh.com.
• Scoil Samhraidh Dheisceart
Shligigh, scoil don cheol agus
damhsa traidisiúnta. 10-16
Iúil. Teil: (071) 912 0912,
Suíomh: www.sssschool.org.
• Féile Siúlóide Idirnáisiúnta
Chaisleán an Bharraigh, Co.
Mhaigh Eo. 30 Meitheamh-3
Iúil. Teil: (094) 902 4102,
Suíomh:
www.castelbar4dayswalks.com

Fógraíodh  comhpháirtíocht nua idir Féile Ealaíon na Gaillimhe agus OÉ Gaillimhe ar an Luan 27 Meitheamh, mar thacaíocht do Chlár Oibrithe Deonacha na
Féile, agus do SELECTED, gné nua den Fhéile d’ealaíontóirí agus do léiritheoirí nua atá ag teacht chun cinn. I láthair ag an bhfógra bhí C-D: Hind Abou Hissan,
Féile Ealaíon na Gaillimhe, Paul Fahy, Stiúrthóir Ealaíonta Fhéile Ealaíon na Gaillimhe, James Browne, Uachtarán OÉ Gaillimh, John Crumlish, Príomhfhei-
dhmeannach Fhéile Ealaíon na Gaillimhe agus Patrick Lonergan, Léachtóir Béarla, ÓE Gaillimh.

Ag bronnadh geansaithe nua ar fhoireann sóisir na Ceathrún Rua an tseachtain seo bhí an fhoireann agus Seán Devane, príomhurraitheoir nua na foirne.

Scéalta Bhaile Átha
Cliath 
Ceant Anacra Earraí
(Distressed 
Property Auction)
uimhir a dó i mBaile
Átha Cliath 

Katie McGreal

CUIRFIDH Allsop Space an dara
ceant anacra earraí ar siúl ar an Déar-
daoin seo in Óstán Shelbourne i
mBaile Átha Cliath ó 10rn. Beidh 90
earraí á ndíol acu idir earraí cónaithe
agus earraí gnólachtaí, le níos mó
gnólachtaí ann an t-am seo.  

Bhí an chéad cheant acu i mí
Aibreáin an bhliain seo agus dar le
Stephen McCarthy ó Space Auction-
eers is dá bharr sin go bhfuil, “a lán
banc agus glacadóirí ag iarraidh páirt
a ghlacadh sa cheant seo. Ciallaíonn
sé sin go mbeidh meascán níos mó
d’earraí ann, an uair seo.”

Sa chéad cheant, d’éirigh leo 81 as
82 earra a dhíol agus chuaigh 26%

díobh níos airde ná an praghas
uasmhéid cúlchiste (maximum
reserve price) a bhí orthu. B’as Éirinn
iad 80% de na ceannaitheoirí.
D’éirigh leo €15 milliún a fháil tríd an
gceant agus shínigh 81 duine con-
radh ar an lá.  Tá tuilleadh eolais
agus catalóg ar fáil ó 1590 415 845 nó
www.allsopspace.ie. 

T-Rex  O
Saurus ar
YouTube 
Katie McGreal

I MÍ Feabhra na bliana seo,
chruthaigh an múinteoir, James
Finnegan, an carachtar, T-Rex O
Saurus chun daltaí a spreagadh agus
iallach a chur orthu páirt a ghlacadh
sa rang. Cuireann James na físeáin
den dineasár ar YouTube. Bíonn T-
Rex ag déanamh rudaí éagsúla tim-
peall na tíre. Ag tráth an oll-
toghcháin, rinne James físeán de
T-Rex agus é ag vótáil agus tá ceann
eile ina bhfuil T-Rex sa scrúdú béil.
“Is féidir aon chuid den chúrsa a

dhéanamh le T-Rex, mar shampla
filíocht, prós agus comhrá,” a deir
James.

Úsáideann sé na físeáin ina ran-
ganna Gaeilge in CBC, Baile na Man-
ach i mBaile Átha Cliath, scoil ina
bhfuil sé ag múineadh gach aoise ó
12 – 18 agus úsáideann sé na físeáin i
ngach rang. Bíonn na daltaí
páirteach i roinnt de na cláir agus dar
le James, “Tá sé sin fíortháb-
hachtach ar fad.” Tá James ag iar-
raidh na daltaí a spreagadh chun
Gaeilge a labhairt gan a bheith ag
smaoineamh faoin gcaighdeán. 

Tá leathanach Facebook ag T-Rex
O Saurus chomh maith le blag nua
bunaithe aige ar http://thighrexas-
orex.blogspot.com agus tá an
dineasár seo ar Twitter freisin. Tá na
físeáin le feiceáil faoi Gaelgory ar
YouTube. 

Mion-Mhúsaem
Nua na
Príomhchathrach
Ciarán Ó Braonáin

TÁ músaem nua de chuid stair
Bhaile Átha Cliath san Fhichiú hAois

le hoscailt ag 15 Faiche Stiabhna
roimh dheireadh an tsamhraidh.

Tá an tionscadal seo ar na bacáin
le tamall anuas, ó thug Trevor
White, stiúrthóir an tionscnaimh
'City of a Thousand Welcomes', faoi
deara nach raibh músaem ar bith
ann chun suim a spreagadh i stair na
cathrach.

Beidh an iarsmalann suite i dteach
álainn de chuid na ré Seoirsí agus, cé
go mbeidh srianta fá dtaobh de spás,
beidh an áit dubh le hiarsmaí
spéisiúla, idir ghrianghraif, phós-
taeir, nuachtáin, agus nithe eis-
ceachtúla eile ar nós sean-suíochán
tram agus litir a chuir De Valera
chuig foireann idirbheartaíochta an
Chonartha, agus é ag tabhairt na
dtreoracha lánchumachtacha dóibh.

In ainneoin scála beag an ionaid,
tá aidhmeanna arda ag an bhfoire-
ann atá sa tóir ar 'mhúsaem na
ndaoine' a thógáil:

"Is í an sprioc atá againn ná
músaem a chruthú a bheidh tait-
neamhach, lán d'eolas, aisteach,
agus thar a bheith suimiúil do
chuairteoirí na cathrach, agus ag an
am céanna go dtabharfaidh na
Duibhlinnigh iad féin cion air agus
go nglacfaidh siad seilbh air. Ba
mhaith linn go mbeidh sé seo mar
mhion-seoid sa chathair, go mbeidh
sé mar fhíor-ábhar cainte i measc
mhuintir na háite," arsa Simon
O'Connor, coimeádaí na hiars-
malainne. Fáiltíonn The Little Muse-
um of Dublin roimh dheonacháin
shuimiúla agus iasachtaí fadtéarma-
cha chomh maith. Is féidir tuilleadh
eolais faoin tionscnamh ceannró-
daíoch seo a fháil ó www.littlemuse-
um.ie.

Citywise i
mBaile Átha
Cliath
BUNAÍODH an eagraíocht
neamhbhrabúsach seo i 1994 chun
cláir oideachais, spóirt agus for-
bartha pearsanta a chur ar siúl do
dhaoine óga. Thosaigh sé i Ráth
Miontáin, Tamhlacht i mBaile Átha

Cliath de bharr na heaspa suime a
bhí ag daoine óga sa cheantar san
oideachas . Cuireann Citywise
imeachtaí i ndiaidh am scoile ar siúl
do dhaoine óga i rith na scoilbhliana
agus i rith an tsamhraidh.

Bíonn na himeachtaí ar fáil do
pháistí ó 6 bliana go dtí 19 mbliana
d’aois i Ráth Miontáin agus i mBaile
Munna. Cabhraíonn na múinteoirí
agus oibrithe Citywise le hobair
bhaile agus eagraíonn siad imeachtaí
spraíúla do na daltaí thar an
deireadh seachtaine. 

Thosaigh na cláir samhraidh i Ráth
Miontáin ar an 13 Meitheamh agus
leanfaidh siad ar aghaidh go dtí an
29 Iúil agus tá cláir ceannaireachta ar
siúl do dhaoine a bhfuil suim acu a
bheith i gceannas ar chlár éigin. Tuil-
leadh eolais le fáil ag (01) 4049736
nó www.citywise.ie. 

Cill Mhantáin 

Cártaí 
Rúbaí
Katie McGreal

IS comhlacht beag, Éireannach é
Cártaí Rúbaí atá lonnaithe i gCill
Mhantáin a dhíolann cártaí do gach
ócáid le beannacht nó teachtaireacht
Ghaeilge orthu.  Chláraigh úinéir an
chomhlachta, Sadhbh Devlin, é in
2008 cé go raibh sí i ndiaidh an-
chuid ama a chaitheamh roimhe sin
ag déanamh na gcártaí dá cairde. 

Thosaigh Sadhbh an comhlacht ag
tús an chúlaithe eacnamaíochta. Dar
léi, “Chabhraigh an cúlú eacna-
maíochta liom i mbealach éigin mar
tá níos mó suime ag daoine i gcomh-
lachtaí agus i dtáirgí Éireannacha
anois.” Ceannaíonn Sadhbh na
bunábhair ar fad in Éirinn agus
úsáideann sí comhlacht clódóireach-
ta Éireannach freisin. 

Is féidir ordú a chur isteach di óna
suíomh idirlín www.cartairubai.ie
nó na cártaí a fháil ó SWALK i mBaile
Átha Cliath 2 agus i nDún Laoghaire
chomh maith le Dubray Bookshop i
mBré agus Dún Laoghaire agus
Cúpla Focal i mBré.

Scoil Naomh Bríd, Muine Bheag a bhuaigh Spraoicheist 2011. PIC: BRÍD DE RÓISTE

Scéalta Chorca 
Dhuibhne
Breandán Mac Gearailt 

Prátaí, 
Prátaí, 
Prátaí 
CÉ a déarfadh é, ach bhí slua ollmhór
i láthair oíche Dé Domhnaigh seo
caite do Chraobh Chomórtas an
Phráta a bhí ar bun i dTábhairne TP i
mBaile na nGall. Na sé pharóiste lais-
tiar don Daingean a bhí san
iomaíocht ach go raibh dhá roinn,
Cois Trá agus Cois Cnoic, bronnta ar
pharóiste na Cille. ‘Ní cuimhin liom a
bheith leathbhreoite riamh cheana
tréis phrátaí’, a dúirt bean liom a
bhain ‘ana-shásamh as an ócáid’. 

Tréis cur agus cúiteamh idir an
seachtar blastóirí cinneadh go raibh
an práta ab fhearr ag Tomás B Mac
Eoin, ó Bhaile na nGall agus paróiste
na Cille [Cois Trá]. Bhí an dara háit ag
Pádraig Ó Beaglaoi ón gCill, [Cois
Cnoic] agus b’é Pádraig Ó Sé ó Bhaile
‘n Mhúraigh agus paróiste Chill
Chuáin a bhí sa tríú háit. Bhí ar na
blastóirí  seacht bpráta a bhlas. Bhí

na prátaí beirithe, go leor acu ann
agus iad réidh le n-ithe. D’ith blastóir
amháin seacht bpráta an oíche eile
agus aon cheann déag ag an gcomór-
tas cáilithe. Caithfidh gur maith leis
an práta.

Cad iad na saintréithe a bheadh ag
baint le práta blasta? Chuireas an
cheist ar chéile Thomáis B Mhic Eoin,
Eléin. Dar léi, is deacair an bhearna a
bhaint do phrátaí plúracha go
mbeadh a gcraicinn ar leathadh acu.
Ba mhaith léi na craicinn a bheith
glan, nó saor ó fhaithní, spotaí dubha
nó gréine, agus an práta a bheith
blasta tirim gan fhochall.

Bhí go leor daoine don tuairim go
bhfuil furmhór na hithreach i gcean-
tar Bhaile na nGall tirim agus go
gcabhraíonn san go mór le dea-
bhlastacht na bprátaí ansúd. Is prátaí
idir luath agus leathluath a thug an lá
leo. Bhí ‘British Queens’ sa chéad
agus sa tríú háit agus ‘Sharpes
Express’, sa dara háit.

Turas Chnoc
Bhréanainn
TÁ stair a shíneann i bhfad siar ag
baint le ‘oilithreacht’ nó Turas

Chnoc Bhréanainn ar an nDomh-
nach deireanach do Mheitheamh.
Uair dá raibh, agus is cuimhin liom
go maith é, ba lá saoire eaglasta Lá
Pheadair is Phóil, an 29ú do
Mheitheamh agus is ar an lá sin a
thugadh daoine a n-aghaidh ar
bharr Chnoc Bhréanainn mar a
gceiliúrtaí Aifreann.

Le roinnt blianta anois tá an coiste
forbartha áitiúil fé chathaoirleacht
Thomáis ‘Jim’ Mhic Gearailt tréis
Féile an Dúinín a bhunú ina mbíonn
‘An Turas’ ina cuid di. Ní raibh an
aimsir féigh don dturas i mbliana
ach ceiliúradh Aifreann ag bun an
chnoic i Seanscoil nua mhaisithe an
Chuasa agus dhá Aifreann i mbarr
an chnoic, ar an nDomhnach. Ain-
neoin na haimsire d’fhreastail slua
breá ar an bhféile agus thug scata
acu ‘An Turas’, ortha féin. ‘Sé an
tAth. Tomás Ó hIcí a cheiliúir an
tAifreann sa Scoil agus a ‘Bhean-
naigh na Báid’ sa Chuas agus b’é an
tAthair Séamús Mac Ginneá a cheil-
iúir an Aifreann, ach dhá cheann ag
barr an dara cnoc is airde in Éirinn.
‘Bhí an lá fliuch, fuar, gaofar ach
níor chuir san fuath na hócáide ar
scata daoine’, arsa Tomás ‘ Jim’ Mac
Gearailt. Bhí Tomás agus baill an
chumainn forbartha go bhfuil ana-
chuid oibre déanta acu don bpobal
ansúd, ó bunaíodh iad, ana-shásta

leis an bhféile ainneoin na doininne.
Bhí Seán Mac ‘n tSíthigh,
tuairisceoir, fear ceamara agus fear
déanta clár le Tg4, ag barr an Chnoic
agus cara ó Neipeal leis an bhfile
Pádraig de Buis ann don dara hAif-
reann. Bhí Pádraig agus a bhean
Fiona ar an láthair chomh maith.   

Moladh Beag 
AG cruinniú do Chomhairle Ceantair
an Daingin do pháirtí Fhianna Fáil ar
an Aoine seo caite bhíothas go láidir
don dtuairim go mba cheart don
bpáirtí iarrthóir a bheith acu i
dtoghchán na hUachtaránachta.
Dúradh go raibh fiacha móra ar an
bpáirtí agus ná raibh aon chinneadh
déanta go fóill. B’é an teachta Eor-
pach Brian Crowley, ó Chorcaigh is
mó a bhí á mholadh acu siúd a bhí i
láthair. D’éirigh le Brian a chaill lúth
na gcos i dtaisme blianta ó shoin,
vóta ana-mhór a ghnóthú sna trí
thoghchán Eorpacha a throid sé go
dtí seo. Taistilíonn Brian ina charr
gan chabhair agus i gcathaoir rotha
lasmuigh do sin. Dúradh go raibh
iarratais fachta ag an bpáirtí ó
dhaoine a bhí sásta seasamh thar a
gceann, ach ná raibh aon cheist
curtha, ná freagra tugtha acu ar aon
duine fós fén dtoghchán. An bhféad-
fadh ná beadh aon iarrthóir acu sa
toghchán. Tarlaíonn rudaí aisteacha
sa pholaitíocht choitianta. 

Airí ar chuairt
BHÍ Aire na Gaeltachta Jimmy
Deenihan TD agus Aire Stáit na
Gaeltachta Donnchadh Mac
Fhionnlaoich TD ar camchuairt ar
Ghaeltacht Chorca Dhuibhne ar an
Aoine seo caite. Ceann dos na cruin-
nithe is mó a bhí acu ná le
Comharchumann Forbartha Chorca
Dhuibhne, go bhfuil a gceannáras i
mBaile an Fheirtéaraigh acu. Dúirt
urlabhraí gur gheall na hAirí go
ndéanfadh siad a ndícheall cabhrú
leis na tograí pobail, sóisialta agus
oideachais atá ar bun nó ar na
bioráin ag an gComharchumann,
rud a chuir misneach ortha, dúirt sé.

Oscailtí
Chlochán
Bhréanainn
‘SÉ an tAire Stáit Donnchadh Mac
Fhionnlaoich TD a dhein an oscailt
oifigiúil ar Shiopa an Phobail agus an
Tinteán Ceoil i gClochán
Bhréanainn, ar an Aoine seo caite.

Mhol an tAire an Comharchu-
mann áitiúil atá fé bhainistíocht
Mháire Uí Chonchúir as an siopa
pobail a oscailt. Ní raibh aon siopa le
roinnt blianta sa cheantar. Mar chuid
don siopa tá bácús, agus tá ag éirí go
maith leis go háitiúil agus margadh i
dTrá Lí acu. Dóibh siúd go bhfuil
dúil acu sna ‘Baguettes’ bíonn siad
ar fáil sa tsiopa gach maidin. Dúirt
Máire go raibh beagnach bliain slá-
naithe acu sa ghnó agus go raibh ag
éirí go maith leo. ‘Nílid ag iarraidh
gaisce thar oíche a dhéanamh ach tá
an tosnú beag agus ag éirí leo, mar
sin beifear ag fás d’réir mar a bheidh
éileamh’, ar sí.

Ag caint dó sa Tinteán Ceoil a
chum an ceoltóir/craoltóir Máire Ní
Bheaglaoi ó Bhaile na bPoc agus Lios
na gCroí, dúirt an tAire go raibh
lúcháir air go raibh áis ceoil agus
siamsa, mar an Tinteán Ceoil sa
cheantar.

Dúirt sé go raibh sé sa Dáil le
tríocha bliain agus anois go bhfuil
cúram na Gaeltachta air go ndéan-
fadh sé gach dícheall le rath a bheith
ar a chuid oibre. Mhol sé an sprid a
bhí sa phobal áitiúil rud atá, dar leis,
ana-thábhachtach. Nuair a iarradh ar
an Aire amhrán a chasadh, ambasa
gur dhein agus ‘sé a bhí go maith
chuige. 

Fiontar
TUIGTEAR gur éirigh go maith leis
an dturas staidéir a dhein grúpaí gnó
oideachais agus tionsclaíoch ó naoi
dtír Eorpacha ar Údarás na Gaeltach-
ta an tseachtain seo caite i gCorca
Dhuibhne. Ortha siúd a labhair ag an
Seimineár in Ionad An Bhlascaoid i

Bean ó Bhaile Bhúirne ag tabhairt faoi
Kilimanjaro ar son cóir leighis leanaí
Seán Ó Loingsigh

BEIDH bean óg ó Mhúscraí ag taisteal go dtí
an dTansáin san Afraic an tseachtain seo
chugainn chun ceann des na sléibhte is airde
ar domhan, Sliabh Kilimanjaro, a dhreapadh
ar mhaithe le hairgead a bhailiú d'Aonad na
Leanaí in Ospidéal na Trócaire i gCorcaigh.

Beidh Mary Uí Mhurchú ós na hUláin i
mBaile Bhúirne ar dhuine de 18 dreapadóir
ón dtír seo a bheidh faoi chúram an chomh-
lachta Shasanaigh Action Challenge agus iad
ag tabhairt faoin sliabh atá 6,000 méadar os
cionn leibhéal na farraige.

Is bainisteoir í Mary in Ionad Chúram
Leanaí Phobal Bhántír i gCo. Chorcaí. Is é
Carrán Tuathail i gCiarraí an sliabh is airde
atá dreaptha aici go dtí so, rud a dhein sí
nuair a bhí sí mar dhalta meánscoile i
gColáiste Ghobnatan i mBaile Bhúirne 12 bli-
ain ó shin.

Tá breis is €5,000 bailithe ag Mary mar
chuid den bhfeachtas ar son cóir leighis
leanaí fé chúram Ospidéal na Trócaire. Tá sé i
gceist an t-airgead d'úsáid chun beirt bhanal-
tra d'fhostú chun cóir leighis a chur ar leanaí
go bhfuil ailse orthu sa bhaile seachas a bhei-
th á dtabhairt go dtí an ospidéal.

Bhí maidin chaife i dtigh Mháire agus a fir
chéile John A sna hUláin le déanaí agus Dé
Domhnaigh seo caite ghlac baill de Chumann
Honda 50 Ghaeltacht Mhúscraí páirt i dturas
ó Bhaile Bhúirne go Bántír mar chuid den
bhfeachtas. Ghlac Mary fhéin páirt i siúlóid
áitiúil a bhí ar bun mar chuid den imeacht i
gceantar Bhántír, mar ar dhein sí Sliabh
Allaire a dhreapadh mar chuid dá treanáil
don dúshlán atá roimpi san Afraic.

Caithfidh Mary deich lá ar shleasa Shliabh
Kilimanjaro chun dul i dtaithí ar an airde sara
dtabharfaidh sí agus a comhdhreapadóirí faoi
mhullach an tsléibhe. Go n-éirí léi.

Ar thuras Dé Domhnaigh seo caite ó Bhaile Bhúirne go Bántír ar son fheachtas bailithe airgid Kilimanjaro, bhí Brian
Lane, John Cronin agus John A Murphy go bhfuil a bhean chéile Mary chun Sliabh Kilimanjaro a dhrapadh ar son
Aonad na Leanaí in Ospidéal na Trócaitre, Corcaigh. PIC.: Ó LOINGSIGH



Dún na nGall

Óstán le
hathoscailt
Eoin Mc Garvey

AN CLOCHÁN LIATH : Tá Óstán na
Rosann ar an Chlochán Liath i dTír
Chonaill le hathoscailt gan mhoill i
ndiaidh dó bheith dúnta ó bhí
Deireadh Fómhair 2009 ann.

Druideadh é ag an am nuair a
tuairiscíodh go raibh fiacha de thar
€1.4 milliún ag an chomhlacht a bhí
ina bhun. Rinneadh roinnt iarrachtaí
le tamall an foirgneamh a dhíol agus
cé go raibh go leor ráflaí go raibh sé
díolta ní raibh bunús ar bith leo.

Tá sé cinntithe anois go bhfuil roin-
nt fir ghnó as deisceart an chontae i
ndiaidh an gnó a cheannacht agus cé
nach bhfuil figiúirí oifigiúla ar bith ar
fáil tuairiscíodh tamall ó shin go raibh
figiúr de bhreis agus €500,000 luaite
leis.

Nuair a bhí an t-óstán i mbarr a
réime cúpla bliain ó shin agus é faoi
bhainistíocht teaghlaigh as Albain bhí
siadsan ag lorg suas le €3 milliún agus
é ar an mhargadh.

Óstán 48 seomra atá ann agus tá
sólann mar pháirt de. Tá neart áit
páirceála thart air agus halla mór
damhsa chomh maith.

Chuir druid an óstáin isteach go
mór ar Fhéile Mháire an Chlocháin
Léith anuraidh agus bhí ar choiste na
féile roinnt de na mórimeachtaí a
bhogadh amach as an cheantar. Fiú
agus é anois ceannaithe tá socruithe
déanta do mhórimeachtaí na féile i
mbliana agus beidh cuid ag tarlú in
áiteanna taobh amuigh den Chlochán
Liath.

Tuigtear do ‘Gaelscéal’ gurb iad an
beár agus an bhialann a bheas á n-
oscailt ar dtús agus nach mbeidh
lóistín ar fáil ar  feadh tamaill go
ndéanfar uasghrádú ar an
fhoirgneamh.

Dhruid an t-óstán go gasta in 2009
agus bhí ócáidí curtha in áirithe ag
daoine ann, roinnt bainiseacha ina
measc, agus de bharr gur ceapadh
leachtaitheoir ní raibh na daoine in
ann an t-airgead a bhí díolta acu a
fháil ar ais.

Bhí thar dhá scór fostaithe san

óstán idir lán agus pháirtaimsire thar
na blianta agus ní fios go fóill cé
mhéad post a bheas á gcruthú nuair a
dhéanfar an t-óstán a oscailt arís.

Doire 7 Béal Feirste 

Turas
Gaeltachta le
linn Fhéile
Ghaoth 
Dobhair
Tomaí Ó Conghaile

TÁ dhá lárionad Gaeilge ó thuaidh ag
teacht le chéile an samhradh seo le
turas ar leith go Gaeltacht Thír
Chonaill a chur ar fáil don phobal.

Beidh An Droichead i mBéal Feirste
agus Cultúrlann Uí Chanáin i nDoire
ag eagrú turais go Gaoth Dobhair ar
12-14 Lúnasa, an deireadh seachtaine
céanna ina mbeidh imeachtaí na Féile
Ceoil ar siúl sa cheantar.

Is é £50 an táille iomlán le
haghaidh dhá oíche lóistín mar aon le
ranganna ar leibhéil éagsúla i rith an
lae Dé Sathairn.

Beidh go leor ceoil agus damhsa ag
dul ar aghaidh thar an deireadh
seachtaine fosta, ceolchoirm mhór
oíche Shathairn ina measc.

Deis iontach a bheas ann bualadh
le cainteoirí eile Gaeilge agus an tean-
ga a chleachtadh i suíomh álainn.

Tá an turas oscailte do chách agus
ar an ábhar go bhfuil áiteanna teoran-
ta, moltar duit d’áit a chur in áirithe
go luath trí theagmháil a dhéanamh
leis an Droichead ar eolas@androic-
head.com nó le Ciara sa Chultúrlann
ar ciara@culturlann-doire.ie

Béal Feirste 

Filleadh
Chóras
Fuaime Rasta
Ruaidh
Tomaí Ó Conghaile

BEIDH fuaimeanna reigé ska á
mbualadh i mBéal Feirste an oíche
anocht nuair a dhéanfaidh Córas
Fuaime Rasta Ruaidh a gcéad gig den
samhradh.

Cuireann an Córas Fuaime ócáidí
ceoil, a mbíonn an-tóir orthu, ar siúl
sa chathair ar bhonn rialta agus an
babhta seo beidh siad le cloisteáil in
íoslach theach tábhairne McHugh’s,
taobh le Clog Albert, ar 9in.

Is é an Gael aitheanta, Cormac
‘Buzz’ Ó Briain, atá thaobh thiar den
ócáid agus mhínigh sé go bhfuil
téama ar leith le ceolchoirm na míosa
seo.

“Tá sé thar am dúinn cóisir bheith
againn agus níl am níos fearr i
bhféilire na bliana Gaeilge mar beidh

nDún Chaoin bhí beirt ó oifig an
Daingin, Fionón Ó hÓgáin agus
Conall Mac Gearailt. Labhair Fion-
nán ar na slite éagsúla a chabhraíonn
an tÚdarás le lucht fiontair, mar
chomhairle, oiliúint agus cabhair
deontais agus thagair Conall don am
ina gceannaigh an tÚdarás talamh,
mar a bunaíodh eastáit tion-
sclaíochta agus mar a chuirtear spás
fiontair sárdheartha ar fáil do lucht
gnó. 

Scéalta Mhúscraí 
Buíochas ó
chomhghlea-
caithe agus leanaí
scoile Chúil
Aodha don 
Mháistir Micí
Seán Ó Loingsigh

BHÍ ócáid speisialta ar siúl Dé Máirt
seo caite i Scoil Náisiúnta Chúil
Aodha don mhúinteoir scoile
Micheál Ó Ceallaigh ó Bhaile Bhúirne
a chuaigh amach ar pinsean tar éis 37
bliain a chaitheamh ag múineadh sa
scoil.

Bhí na leanaí scoile, a dtui-
smitheoirí, an fhoireann oibre agus a
chairde i láthair don ócáid agus
Micheál ag tabhairt faoi “staid nua”
ina shaol.

“Mar chomhghleacaí oibre níl a
shárú le fáil,” a dúirt príomhoide na
scoile Cathal Ó Riada. “Nuair a
tháineasa anso ar dtúis i 2005 bhí
Micí fial flaithiúil lena thacaíocht, a
chabhair agus a chairdeas.”

Bhronn na leanaí cártaí a bhí
déanta acu go speisialta agus geansaí
Chorcaí ar an Máistir Micí mar a
thugann siad air. Bhronn an fhoire-
ann oibre leabhar agus diosca de
phictiúirí óna ré mhúinteoireachta
sa scoil ar Mhicheál.

Ba i 1974 a thosnaigh Micheál Ó
Ceallaigh ag múineadh i gCúil
Aodha, agus tá a shaol uile múin-
teoireachta caite aige ag múineadh
sa scoil. “Táim buíoch de phobal

Chúil Aodha a chuir fáilte romham
anso agus a chuir suas liom na
blianta fada seo” a dúirt Micheál.
“Beidh uaigneas orm gan comhlu-
adar mo chomhghleacaithe ar an
bhfoireann agus gan amhras spórt
agus greann na bpáistí.”

Is eol do gach éinne i gceantar
Chúil Aodha agus Bhaile Bhúirne
chomh ceanúil agus a bhí na leanaí
scoile ar an Máistir Ó Ceallaigh.
“Nuair a labhrann tú le héinne faoi
bhun aois áirithe, labhrann siad i
gcónaí go ceanúil ar an Máistir Ó
Ceallaigh, nó an Máistir Micí,” a dúirt
Cathal Ó Riada.

Ghabh Micheál buíochas leis na
tuismitheoirí agus leis an bhfoireann
oibre, iar-phríomhoide na scoile
Máire Bean Mhic Gearailt san
áireamh, agus thug sé chun cuimhne
beirt iar-dhalta, Fiachra Ó hAodha
agus Concubhar Ó Duinnín, atá
imithe ar shlí na fírinne.

Bhí focal buíochais speisialta aige
dá pháirtí Máire “a chuir suas liom ar
feadh na mblianta”. Thug Micí agus
Máire aghaidh ar an aerfort i ndiaidh
na hócáide chun saoire a
chaitheamh in Alicante na Spáinne.
Tá ócáid cheiliúrtha oifigiúil le bhei-
th i gCúil Aodha sa bhFómhar don
Máistir Micheál Ó Ceallaigh.

Ceiliúradh 
speisialta 40 
bliain do 
shagart paróiste
Bhaile 
Bhúirne-Cúil
Aodha
Seán Ó Loingsigh

BHÍ ceiliúradh speisialta i mBaile
Bhúirne do shagart paróiste Bhaile
Bhúirne agus Chúil Aodha, an
tAthair Dónal Ó Briain, atá ag ceil-
iúradh 40 bliain mar shagart i
mbliana.

D'fhreastail slua mór de mhuintir
an pharóiste agus ón gceantar

máguaird ar an Aifreann ceiliúrtha i
Séipéal Bhaile Bhúirne agus ar ócáid
shóisialta in Óstán Ghobnatan ina
dhiaidh. Bhí a mhuintir ó Ghort Rua i
gceantar Eochaille i láthair don gceil-
iúradh chomh maith.

Do chomh-cheiliúir ochtar sagart
an tAifreann i dteannta an Athar Uí
Bhriain - ina measc bhí sagart
paróiste Achadh Fhíonach an tAthair
Micheál Ó Corcora ó Bhaile Bhúirne
ó dhúchas agus an Moinsíneoir
Eugene Ó Ceallacháin ó Inse Geimh-
leach. Bhí ábhar sagart, Damien Ó
Loingsigh ó Chúil Aodha go bhfuil sé
bliana caite aige i gColáiste Mhá
Nuad, ar an altóir i dteannta na
sagart. 

Ag an ócáid in Óstán Ghobnatan i
ndiaidh an Aifrinn bronnadh pictiúr
speisialta de dhealbh Naomh Gob-
nait leis an ngrianghrafadóir áitiúil
Diarmuid Ó Conaill agus clog gléasta
in adhmad leis an ndearthóir Tony
Brunnock ó Chúil Aodha ar an Athair
Ó Briain.

B'é múinteoir scoile ó Scoil Abán
Naofa, Conchúr Ó Luasa, a bhí mar
fhear an tí don ócáid a bhí eagraithe
ag Coiste Scrín Ghobnatan. Chuir
Conchúr síos ar na tréimhsí atá caite
ag an Athair Ó Briain i bparóistí
éagsúla le 40 bliain anuas. Chaith sé
dhá bhliain mar shagart i mBaile
Bhricín sna Déise ar dtúis tar éis dó a
bheith oirnithe i nDún ar Aill ar an 20
Mheitheamh 1971, agus ó 1974 go
1978 bhí sé mar shagart cúnta i gCill
na Martra. 

Tá níos mó ná leath dá shaol mar
shagart caite ag an Athair Dónal i
mBaile Bhúirne - bhí sé ann mar sha-
gart cúnta ó 1978 go dtí 1989 agus is
sagart paróiste é i mBaile Bhúirne le
11 bhliain anuas.

D'aithris Leas-Uachtarán Dhámh-
scoil Mhúscraí Uí Fhloinn, Betsy Ní
Suibhne, dán a bhí cumtha go
speisialta aici in ómós don Athair Ó
Briain agus bhí císte speisialta
bácáilte aici don ócáid chomh maith. 

Beidh Aifreann speisialta á cheil-
iúradh ag an Athair Ó Briain i Séipéal
Bhaile Bhúirne ar an nDomhnach so,
an lá go mbeidh Corcaigh ag imirt in
aghaidhe Chiarraí i gCraobh Peile na
Mumhan i gCill Áirne. Beidh an tAif-
reann san á chraoladh ar Raidió na
Gaeltachta chun gach rath a ghuí ar
na Corcaígh agus iad ag tabhairt
aghaidh ar Chiarraí thar teorainn.

An Máistir Micheál Ó Ceallaigh ag tabhairt faoin gcíste a bhácáil Nóirín Uí Scanaill d'ócáid i Scoil Náisiúnta Chúil
Aodha mar a d'éirigh sé as an mhúinteoireacht tar éis 37 bliain a chaitheamh ag múineadh sa scoil. PIC: Ó LOINGSIGH

na múinteoirí agus daltaí ar fad
críochnaithe anois don samhradh,”
arsa Cormac.

“Ag leanúint air sin, chinn muid
gur cóisir na saoirse a bheas i gceist
leis an gig seo, mar sin is ceiliúradh é
ar gach cineál saoirse, bíodh sin ó
choilíneachas, bréaga, tromaíocht,
nimh, drochshláinte nó eile.”

Ar an ábhar nach bhfuil ionad buan
ag Córas Fuaime Rasta Ruaidh tá súil
acu go gcuirfidh atmaisféar
McHugh’s go mór le rithim agus le
spiorad an cheoil idirnaisiúnta agus
go mbeidh seans acu áit níos buaine a
fháil dá bharr.

“Táimid ag glacadh na hoíche go
fíordháiríre,” arsa Cormac.

“Tá rige úr suntasach faighte
againn don oíche, rud a chiallóidh go
mothóidh an lucht éisteachta agus
damhsa an fhuaim sula gcluineann
siad é. Beidh sé ina gig den scoth…
Aon Ghrá!” Is é £5 an costas ar an
doras agus moltar d’aon duine ar
spéis leo dul bheith ann go luath.

Doire Theas 

Féile Charn
Tóchair linn
IS cosúil nach stadann muintir Charn
Tóchair in am ar bith mar ag teacht
sna sála ar Fheis an Chairn a bhí ar
siúl i mí an Mheithimh beidh Féile
Charn Tóchair ar siúl anois ón tseach-
tain seo chugainn ar aghaidh.

Tá clár lán curtha le chéile ag pobal
Gaeilge dheisceart Dhoire d’fhéile na
bliana seo, a bheas ag dul ar aghaidh
idir 3-16 Iúil agus ina bhfuil rogha
imeachtaí do dhaoine óga agus aosta,
do chainteoirí líofa agus dóibh sin ar
suim leo an teanga agus an cultúr.

Cuirfear tús leis an spraoi ar 3.30in
Dé Domhnaigh seo nuair a bheas
siúlóid threoraithe ar chonair Alexan-
der Carson, fear suimiúil a chuir an-
spéis sa Ghaeilge, ón Eaglais
Mhodhnach ar an Tobar Mór.

Beidh siúlóidí agus tóraíochtaí eile
ann le linn na seachtaine sula mbeidh
an Lá Spraoi Teaghlaigh ar siúl ar 10
Iúil i Sleacht Néill CLG le cluichí idir
na bailte fearainn, draíodóir, péinteáil
aghaidhe, marcaíocht ar chapaillíní,
caisleáin phreabacha, comórtas
breágéadaí agus siamsa le Clann
Mhac Fanzini.

I measc imeachtaí 12 Iúil eagrófar

margadh tuaithe agus fulacht ag an
Charn ar 1in, beidh lá mór ann Dé
hAoine 15 Iúil fosta le Poc Fada agus
Tráth na gCeist i dTigh Pheadair i

Machaire Rátha agus beidh oíche
mhór airneáil ann an lá dár gcionn sa
Leabharlann Phobail.

Mar aon leis sin beidh Coláiste
Charn Tóchair, campa Gaeilge le
haghaidh daoine óga, ar siúl 4-15 Iúil
mar chuid den Fhéile chomh maith.

Cuirfear imeachtaí ar fáil do dhaltaí
na nGaelscoileanna agus do ghlanto-
saitheoirí go dtí 3in gach lá, ar chostas
an-íseal. Tá a thuilleadh eolais faoin
Choláiste, agus breis sonraí faoin
Fhéile ar fad, ar fáil ón Charn ar 028
7954 9978.

Imeachtaí Uladh
• Celtronic, Féile Ceoil Leictre-
onaigh, Cathair Dhoire. 29
Meitheamh-3 Iúil.
• Oíche an Chongó, Cultúrlann
McAdam Ó Fiaich, Béal
Feirste. 1 Iúil, 7in.
• Ireland’s Strongest Man,
Cearnóg Guildhall, Cathair
Dhoire. 1-2 Iúil. Suíomh:
www.irishstrongman.com.
• Willowstone Festival, Féile
Ealaíon agus Ceoil, Delam-
ount Country Park, Cill Ó
Laoch, An Dún. 1-2 Iúil.
Suíomh: www.willowstone-
festival.com.
• Aonach Flaidireachta
Idirnáisiúnta na hÉireann, Cill
Ó Laoch, An Dún. 2-3 Iúil.
Suíomh: irishinternationalfly-
fair.com.
• Ceardlanna Ceoil Dhún
Uladh, An Ómaigh. 2-3 Iúil.
Teil: (028) 8224 2777, Rphost:
info@dunuladh.ie.
• Gaeltacht Thír Eoghain,
Dianchúrsa Gaeilge, Cabhán
an Chaorthainn. 4-8 Iúil. Teil:
(028) 8676 9949/ (079) 2001
6106, Rphost: info@guthon-
line.org.

Airgead bailithe ag Coláiste
Chaitríona ar son Acht Gaeilge
Tomaí Ó Conghaile 

TÁ an feachtas ar son Acht Gaeilge don Tuais-
ceart i mbéal an phobail go fóill agus imeachtaí
ar siúl i gceantair éagsúla le haird a tharraingt ar
an cheist.

Le déanaí d’eagraigh Coláiste Chaitríona i
gCathair Ard Mhacha lá gnímh sa scoil darbh
ainm ‘Stand Up, Speak Out’ inar bhailigh na dal-

taí airgead le haghaidh cumainn éagsúla
charthanachta.

I measc na gcúiseanna a chlúdaigh siad ar an
lá bhí Acht Gaeilge agus bronnadh cuid den
airgead a bailíodh ar an scátheagras Gaeilge,
Pobal. Ba é Seán Ó Maoilsté, ionadaí áitiúil ó
choiste an eagrais, a bhí i láthair le glacadh leis
an tabhartas.

Thug Pobal cuairt ar an scoil le linn Sheach-

tain na Gaeilge i mbliana leis an taispeántas ‘An
Ghaeilge: ag cosaint agus ag cur chun cinn na
teanga’ agus tugadh caint ar chearta agus reach-
taíocht teanga chomh maith.

Tá Sruth Gaeilge, a bhfuil borradh mór faoi, i
gColáiste Chaitríona le roinnt blianta anuas a
dhéanann soláthar ar dhaltaí Gaeilge ó chontae
Ard Mhacha agus ó dheisceart chontae Thír
Eoghain.

Daltaí agus múinteoirí ó Choláiste Chaitríona in Ard Mhacha, in éineacht le Seán Ó Maoilsté ó Cairde Teo agus ó
choiste Pobal, ar an lá gnímh.

An t-amhránaí cáiliúil  Enya i nDún na nGall ag an deireadh seachtaine, áit a
raibh sí ag freastal ar bhaisteadh. [Pic : Eoin McGarvey]Foireann Choláiste Gael Linn Bhun an Inbhir le hÁine Ní Bhreasláin ó TG4 nuair a tháinig sí ar cuairt

I MEASC AN PHOBAIL
Ba bhreá linn pictiúir leatsa in Gaelscéal agus ar ár suíomh idirlín. Má tá ócáid nó imeacht pobail nó sóisialta ar siúl agat, is féidir grianghraif 
de a sheoladh chugainn ag pic@gaelsceal.ie Ní mór go mbeadh caighdeán réasúnta ins na pictiúir agus cead faighte agat chun iad a fhoilsiú
ó na daoine atá le feiceáil iontu. Cuirfidh muid na cinn is fearr i gcló anseo agus ar www.gaelsceal.ie

Bronnadh Onóracha sa Leigheas, Baitsiléir Onóracha sa Mháinliacht agus Baitsiléir i Liacht Bhan
(MB, BCh, BAO) ar Eilís Nic Dhonnacha, as Bearna, Co. na Gaillimhe, atá anseo lena hathair Joe
Mac Donnacha. PIC.: ANDREW DOWNES

Oíche na nOscar, Dé Sathairn 18 Meitheamh, in
Óstán na Páirce, An Spidéal chun tacú le Brain-
wave Cumann Titimis na hÉireann.

Réalta Manchester United, Joe Coll, ag
bronnadh na duaise ‘Scríobh Leabhar’ ar
Amy Ní Fhearraigh atá sa Bhunscoil, An
Craoslach, ag ócáid bhronnta i nGort an
Choirce, Dún na nGall, ag an deireadh
seachtaine.

Paistí ó Scoil Oilibhéir Pluincéid Rann na Feirste i láthair sa scoil ag ócáid sheoladh an Bhrat
Ghlais. PIC.: EOIN MC GARVEY   

An tUachtarán Máire Nic Giolla Íosa agus a fear céile Máirtín in éineacht le Mairéad Ní Fhátharta,
Príomhoide Choláiste Naomh Eoin agus a hiníon óg Chloe Ní Chonghaile le linn chuairt an
Uachtaráin ar Inis Meáin Dé Domhnaigh seo caite.

Bronnadh na gCéimeanna Oinigh (ó chlé-deas): Seán O’Rourke, Margaret Atwood, Uachtarán OÉ
Gaillimh, An Dr James J. Browne, Seán Campbell agus  An tOllamh Gio Wiederhold. PIC.: ANDREW DOWNES

Seisear as Dún na nGall a dhreap 26 binn in Éirinn thar ceithre lá, á ndéanamh in am taifeadta de
87 uair agus 50 nóiméad. An taifead a bhí ann roimhe sin ná 98 uair 45 nóiméad a rinneadh i
2006. Ó chlé tá: Seamus Cannon, Paddy Mc Geady, Michael Mc Geady, Kevin Kiley, Manus
Mooney and Martin Rochford. PIC:  EOIN MC GARVEY

BEATHA NUACHT Litríochta                            

Cumhacht na gcapall lárnach in
úrscéal buacach Sheena Wilkinson 
Tá an t-údar Feirsteach Sheena Wilkinson i mbéal an phobail le déanaí mar gheall ar dhá dhuais Bisto a bhain sí amach
dá húrscéal ‘Taking Flight’. Labhair sí le Meadhbh Ní Eadhra faoina leabhar nua agus faoina cuid scríbhneoireachta.

Is úrscéal do dhéagóirí é ‘Taking
Flight’ agus is é Declan, fear óg as
Béal Feirste, an
príomhcharachtar. “Lonnaím
mo chuid scéalta i mBéal Feirste

den chuid is mó,” a deir Sheena
Wilkinson liom. “Tá mé i mo chónaí
anseo ar feadh mo shaoil agus tait-
níonn sé liom nuair a bhíonn an áit
agus an ceantar máguaird lárnach sna
scéalta.”

Tá capaill an-tábhachtach sa leabhar
seo ach is leabhar do chailíní agus do
bhuachaillí atá ann, rud a gcuireann
Sheena an-bhéim air.

“Ní leabhar do chailíní amháin é
seo,” ar sí. “Tá an-dúil agam féin sna
capaill agus caithim an-chuid ama le
mo chapall féin. Tá a fhios agam go
bhfuil go leor buachaillí a chuireann
spéis sna capaill ach go minic ní
admhaíonn siad é sin, mar nach bhfuil
sé cool é sin a dhéanamh.”

Mar sin, ní leabhar bándearg é seo
agus teastaíonn ó Sheena go léifidh
buachaillí an leabhar chomh maith leis
na cailíní, rud atá ag tarlú go dtí seo,
creideann sí.

“Is maith liom rudaí nach mbíonn
daoine ag súil leo agus a théann in
aghaidh an ghnáthsteiritíopa. In ‘Tak-
ing Flight’, scríobh mé faoi bhuachaill
nár smaoinigh faoi chapaill riamh
roimhe seo. An t-aon mharcaíocht atá
á déanamh ag Declan ag tús an leab-
hair ná spraoithiomáint, sna gluais-
teáin.”

Tá tús foréigneach go leor ag ‘Tak-
ing Flight’. Briseann Declan srón
buachalla eile, mar gheall gur
mhaslaigh sé a mháthair. Is fear óg é
an príomhcharachtar a bhíonn i dtri-
oblóid go minic agus cuirtear chun
cónaí lena aintín agus a chol ceathrair
Vicky é. Is ansin a chuireann sé suim
sna capaill den chéad uair, nuair a fhe-

iceann sé capall Vicky, Flight.
“Tarraingítear Declan i dtreo na gca-

pall agus i dtreo na cumhachta agus an
luais a bhaineann leo,” a mhíníonn
Sheena. “Níos tábhachtaí ná sin,
faigheann sé tuiscint nua ar fhrea-
gracht agus ar dhualgais, rud nach
raibh aige roimhe sin.”

Ar ndóigh tá coimhlint ghéar ann
idir Declan agus a chol ceathrair. Ní
theastaíonn ó Vicky go mbeidh Declan
ag caitheamh ama lena capall agus
níos measa ná sin, go mbeidh
caidreamh níos fearr ag a capall le
Declan ná mar atá aici féin leis. 

Seo an chéad úrscéal de chuid
Sheena atá foilsithe go dtí seo. Is
múinteoir Béarla í le sé bliana déag
anuas agus tá sí 42 bliain d’aois. 

“Bhí mé i gcónaí níos fearr ag cur tús
le rudaí ná mar a bhí mé á gcríochnú,”
a admhaíonn sí. “Ansin rinne mé cúrsa
Arvon a bhí dírithe ar úrscéal do
dhéagóirí a scríobh agus spreag sé sin
mé le mo chuid nósanna a athrú.”

Bhí sí ag cur críche le ‘Taking Flight’
nuair a thóg sí bliain saor ón
múineadh chun tabhairt faoi
mháistreacht sa scríbhneoireacht
chruthaitheach in Ollscoil na Banríona

i mBéal Feirste. 
“B’fhiú go mór dom an

mháistreacht a dhéanamh,” ar sí. “Bhí
am agam a bheith ag díriú ar mo chuid
scríbhneoireachta agus rinne mé an
cúrsa ag am maith, nuair a bhí mé ag
déanamh rud éigin leis na scéalta agus
á gcríochnú in ionad iad a fhágáil i
leataobh. Bhí mé réidh leis an gcéad
chéim eile a thógáil.”

Is iad Little Island, inphrionta de
chuid New Island a fhoilsíonn leabhair
do dhéagóirí, a ghlac lena lámhscríb-
hinn do Taking Flight. Tá dhá úrscéal
eile scríofa ag Sheena agus tá sí ag
fanacht ar fhoilsitheoirí a aimsiú
dóibh. Is maith le Wilkinson a bheith
ag léamh chomh maith le bheith ag
scríobh agus i measc na n-údar do
dhéagóirí a léann sí, tá Sarah Dessen.

“Anois is féidir liom leabhair do
dhaoine óga a léamh gan a bheith ag
mothú ciontach,” ar sí, ag gáire. “Tá sé
tábhachtach a bheith ag léamh leab-
hair eile don aoisghrúpa seo.”

É sin ráite, ní d’aon ghnó a scríobh sí

an leabhar seo do dhéagóirí.
“Na scéalta a thagann chugam,

bíonn siad i gcónaí bunaithe ar
dhaoine óga ag an aois sin, agus is
dócha go gcuirtear lipéid ar na leabhair
dá réir sin,” ar sí. “Ach ní rud coinsi-
asach é. Níl ann ach go mbím ag
scríobh faoi dhaoine óga agus bainim
sult as sin.”

Deir sí gur léitheoir an-mhaith a bhí
inti i gcónaí agus bhíodh sí de shíor ag
cumadh scéalta.

“Tá an leabhar seo dírithe ar
dhaoine óga ó cheithre bliana déag
d’aois ar aghaidh, déagóirí níos sine.” 

Conas a fhaigheann Sheena an t-am
le bheith ag scríobh?

“Mar gheall gur múinteoir meán-
scoile lánaimseartha mé, ar ghnáthlá
ní bhím ag scríobh móráin,” ar sí. “Ach
cuirim go leor ama i leataobh don
scríobh ag an deireadh seachtaine,
agus i rith na laethanta saoire. Scríobh
mé 20,000 focal le linn shaoire na
Cásca.”

Ach, tá sé ag éirí níos deacra am a
fháil le bheith ag scríobh, ar sí. Go
minic, iarrtar uirthi dul agus caintean-
na a thabhairt faoina leabhar agus
faoina cuid scríbhneoireachta.

“Is breá liom sin ach tá sé an-deacair
sin a dhéanamh agus bheith ag
múineadh ag an am céanna,” ar sí.

Chomh maith lena húrscéal, tá líon
mór duaiseanna gnóthaithe ag Wilkin-
son dá cuid gearrscéalta. Le déanaí,
bhuaigh sí duais idirnáisiúnta Riptide,
rud a chuir an-áthas ar fad uirthi, go
háirithe mar gur aitheantas
idirnáisiúnta a bhí ann.

Is féidir tuilleadh eolais faoi úrscéal
Sheena a fháil ar www.littleisland.ie.

Is cinnte go mbeidh neart eile ag
teacht ón mbean Fheirsteach seo agus
b’fhearr dúinn go léir súil ghéar a
choinneáil amach dá cuid leabhar!

Mol an óige agus tiocfaidh sí!
AG ócáid speisialta a d’eagraigh an
tÁisaonad i mBéal Feirste le déanaí,
tugadh aitheantas do dhaltaí
Gaelscoile a scríobh leabhar i mbliana
mar chuid den scéim ‘Scríobh Leab-
har’. Bhí an ócáid ar siúl i gColáiste
Ollscoile Naomh Muire agus bhí os
cionn céad páiste Gaelscoile i láthair

aige. 
Is scéim í ‘Scríobh Leabhar’ a

reáchtálann Foras na Gaeilge ar fud
na tíre le páistí a spreagadh i dtreo na
scríbhneoireachta Gaeilge agus tá ag
éirí go fíormhaith léi. Seo an tríú bli-
ain ag an Áisaonad an scéim seo a
éascú sna sé chontae do na

Gaelscoileanna agus í ag dul ó neart
go neart.

“Bhí fiche scoil páirteach i
mbliana,” arsa Jacqueline de Brún,
Comhairleoir Oideachais an Áisaon-
aid, a d’eagraigh an scéim. “Is é sin
1267 páiste san iomlán a scríobh leab-
har!” Scríobhann na páistí na leabhair

agus ansin maisíonn siad féin iad
agus ceanglaíonn siad féin iad. 

Déanann scoileanna malartú le
scoileanna eile agus léann na páistí
leabhair a chéile. Is bealach an-
mhaith é le páistí a spreagadh. Tá
seans acu a gcuid samhlaíochta féin a
chur i bhfeidhm sna scéalta seo agus

na scileanna ar fad a bhaineann le
leabhair a dhéanamh a thuiscint. Bhí
an t-údar, Áine Ní Ghlinn, i láthair
mar aoichainteoir le labhairt faoina
scríbhneoireacht féin. 

B’fhéidir go mbeadh glúin úr scríb-
hneoirí agus maisitheoirí againn
amach anseo. 

Sheena Wilkinson

TEILIFÍS agus RAIDIÓ
Le Katie McGreal

Éist le:
Raidió na Gaeltachta: Scríbhneoirí faoi
Chaibidil Beidh Tomás Mac Síomóin
faoi agallamh, an tseachtain seo. Is as
Baile Átha Cliath do Thomás ach tá
cónaí air le fada anois sa Chatalóin. Is
scríbhneoir, file agus úrscéalaí é agus
chaith sé tréimhsí ina eagarthóir ar
‘Comhar’ agus ‘Anois’. Déardaoin @
1.30in.

RTE Radio 1: Documentary on One: My
name is Lydia Foy Inseoidh an clár seo

scéal Lydia Foy. I ndiaidh gur athraigh
Lydia a gnéas bhí uirthi Stát na hÉire-
ann a thógáil go dtí an Chúirt Eorpach
um Chearta an Duine ionas go mbeadh
sí in ann a teastas breithe a athrú agus
d’éirigh léi. Dé Sathairn @ 2in.

MidWest Radio 96.1 fm: The Breakfast
Show with David Cawley
Clár siamsaíochta na maidine le
meascán de cheol, greann, cúlchaint,
nuacht agus spórt. Dé Luain – Dé
hAoine @ 7rn. 

Féach ar:
E4: Landlords from Hell
Is tuairisc ar thiarnaí talún é seo. Taispeánfaidh Jon Snow
an fhírinne a bhaineann leis na coinníollacha uafásacha sna
plódcheantair. Dé Luain @ 8in.

RTÉ 2: The Good Wife
Sa tsraith nua, déanann Alicia cinneadh faoin a caidreamh
le Peter agus sa dara cuid den eagrán dúbailte an tseachtain
seo, tá Alicia i gcoinne Cary sa chúirt ar thriail dún-
mharaithe. Déardaoin @ 9in.

TG4: Jail Break
I gclár na seachtaine seo, cuirtear síos ar an gcaoi ar éalaigh
triúr príosúnach de chuid an IRA as Príosún Mhuinseo i
héileacaptar i lár an lae i 1973. Dé Máirt @ 7.30in.

I MBLIANA, tá Údarás Crao-
lacháin na hÉireann (BAI) ag tab-
hairt €630,000 do thionscadail
Ghaeilge sa scéim maoinithe
craolacháin, ‘2011 Special
Schemes round of Sound and
Vision II’. Leis an maoiniú seo,
beidh comhlachtaí atá lonnaithe
sa Ghaeltacht in ann 8 n-uair an
chloig teilifíse agus 3 uair an
chloig raidió a tháirgeadh agus
craolfaidh TG4 agus Raidió na
Gaeltachta na cláir. 

Tá cúpla coinníoll ag  baint
leis an maoiniú. Caithfidh na
daoine atá ag glacadh páirte a

bheith in ann forbairt a
dhéanamh ar a gcuid scileanna
agus traenáil a fháil. Déanfaidh
an comhlacht, Gréasán na Meán
an traenáil seo. Chomh maith
leis sin, tá ar chomhlacht
amháin eile cabhair agus
maoiniú a thabhairt don tion-
scadal. Sa chás seo beidh TG4 ag
cabhrú agus i mbun an taifead-
ta. Is féidir le scríbhneoirí
Gaeilge ó cheann ceann na tíre
script a sheoladh chuig TG4
chun páirt a ghlacadh sa scéim,
bíodh taithí scáileáin acu nó ná
bíodh. 

Mar thús leis an bpróiseas,
roghnóidh gach iarrthóir bun-
saothar Gaeilge, bíodh sé ina
ghearrscéal, ina ghearrdhráma
nó mar chuid de shaothar níos
faide ó litríocht na Gaeilge. Is
ceart go ndéanfaí athchóiriú ar
an saothar ina bhfuil an croí-
théama curtha in oiriúint don
scáileán agus do lucht féachana
teilifíse an lae inniu. Is féidir cloí
leis an ré ina bhfuil an bun-
saothar lonnaithe nó é a
athchóiriú mar scéal comhaim-
seartha. Is gá go mbeadh sé
soiléir go bhfuil aon athchóiriú a

dhéantar oiriúnach don scáileán
teilifíse.

Dúirt príomhfheidhmean-
nach BAI, “Is rud tábhachtach é
traenáil a thabhairt de dhaoine
(sa scéim seo) má tá tallann acu
agus níl aon dabht againn ach go
dtiocfaidh drámaí agus cláir
faisnéise Ghaeilge d’ard-
chaighdeán amach i ndiaidh
dheireadh na dtionscadal seo.”

Is féidir tuilleadh eolais a fháil
ó TG4 ag 091-505070 nó
maryellen.ni.chualain@tg4.ie.
Spriocdháta do scripteanna: 29
Iúil 2011.

D’OSCAIL an comhlacht lár-
léirithe, Gorilla Post, stiúideo
nua ar an Luan seo caite ‘ionas
gur féidir leis an gcomhlacht fás
agus forbairt níos mó” a dúirt
úinéir an chomhlachta Barry
Reid. Tá an comhlacht lon-
naithe i mBaile Átha Cliath.
Beidh Pro Tools HD sa stiúideo
nua agus beidh sé mar
phríomh-stiúideo an chomh-
lachta. 

Bhuaigh Barry an comhlacht
dhá bhliain ó shin i ndiaidh 8
mbliana a chaitheamh ag obair
san earnáil lárléiriúcháin. Bhí
an-chuid teagmhálacha aige as
na hocht mbliana sin agus cé
gur bhunaigh sé an comhlacht
ag tús an chúlaithe eacna-
maíochta bhí tús maith acu. Tá
beirt ag obair ann go lánaim-
seartha agus duine amháin eile
fostaithe acu go páirtaim-
seartha. 

Tá an comhlacht lonnaithe i
mBaile Átha Cliath 2 agus dúirt
Barry, “cabhraíonn sé linn go
bhfuil comhlachtaí físeán lár-
léirithe eile timpeall orainn, is
féidir le custaiméirí dul béal

dorais chun an píosa eile den
fhíseán a dhéanamh.” Oibríonn
Barry le meascadh fuaime le
haghaidh sraithe anna teilifíse,
faisnéise agus beochana agus
oibríonn sé do TG4 agus Tel-
egael, comhlacht lár-léiriú lon-
naithe sa Spidéal ó am go
chéile.

Tá roinnt rudaí ar bun acu
faoi láthair. Tá siad díreach i ndi-
aidh an obair ar an sraith ‘Head
Chef’ do TV3 a chríochnú agus
tá siad ag obair leis an gcomh-
lacht beochana Kavaleer ar

sraith nua do pháistí ‘Abadas’.
Tá na taifeadta gutha do na 52
eagrán ar bun acu faoi láthair. 

Chomh maith leis sin, tá siad
ag obair ar ‘The One Show’ arís, i
ndiaidh séasúr maith anuraidh.  

Agus an plean don todhchaí?
Beidh siad ag obair ar ‘Celebrity
Head Chef’ i mí Iúil agus leis an
séasúr nua de ‘Hardy Bucks’.
Chomh maith leis sin, beidh
siad ag obair ar shraith atá
bunaithe ar leabhar, darbh
ainm ‘The Importance of Being
Whatever’.  Dúirt Barry,

“Táimid ag fanacht ar chin-
neadh ar roinnt tionscadal eile
freisin.” Ach tá sé soiléir go
bhfuil an comhlacht ag dul ó
neart go neart.

Tá tionscadail idirnáisiúnta
déanta acu freisin. D’oibrigh
siad ar fhógraí don chomhlacht
Meiriceánach, South California
Edison, saláthróirí  leictreachais
i gCalifornia chomh maith leis
an gcomhlachta beochana
Francach, Alphanim ar an tríú
séasúr den tsraith ‘Galactik
Football’. 

Maoiniú do thionscadail raidió agus theilifíse Ghaeilge

‘Gorilla Post’

Glen Hansard d’Fhéile na Laoch i
gCúil Aodha

Seán Ó Loingsigh

TÁTHAR ag súil le slua ollmhór i
gCúil Aodha ar an gcéad deireadh
seachtaine de mhí Lúnasa seo
chugainn d’Fhéile na Laoch a bhei-
dh ag comóradh an chumadóra
Seán Ó Riada.

Tá sé dearbhaithe ag an dtráth so
go mbeidh na hamhránaithe Danny
agus Eoiní Maidhcí Ó Súilleabháin ó
Chúil Aodha agus Josie Sheáin Jeaic
Mac Donnchadha as Carna ag
glacadh páirte in Aeraíocht speisial-
ta in éineacht le Seán Ó Sé agus
Christy Moore chomh maith le Glen
Hansard ó bhanna ceoil na Frames,
imeacht a bheidh ar siúl sa pháirc
peile i gCúil Aodha san oíche ar an
31 Iúil.

Tá na hullmhúcháin faoi lán seoil
i gCúil Aodha don bhféile a bheidh
ag ceiliúradh laochra na tíre ó
thaobh ceoil, cultúir, oidhreachta
agus staire de, agus de bharr brú a
mheastar a bheidh ann ó taobh
lóistín de, tá socruithe á ndéanamh

go mbeidh ionad campála ar fáil sa
pháirc phoiblí cois na habhann ag
an Muileann i mBaile Bhúirne.

Tá stáitse speisialta a bheifear in
ann a chasadh ar deiseal á dhearadh
faoi láthair don Aeraíocht sa pháirc
mar a sheinnfidh ceolfhoireann an
scór ceoil le Seán Ó Riada ón scan-
nán Mise Éire le héirí na gréine ar Lá
Lúnasa, lá breithe an chumadóra.

Beidh aíonna ó réimse leathan na
n-ealaíon ag déanamh cur i láthair
speisialta i gcaitheamh na hoíche ar
stáitse a chasfar céim ar chéim i
dtreo éirí na gréine. 

Ar na ceoltóirí atá deimhnithe
don ócáid tá an veidhleadóir Martin
Hayes, an boscadóir Tony McMa-
hon, agus na pianódóirí Micheál Ó
Ruairc agus Phil Coulter. 

Orthu san a bheidh i mbun rea-
caireachta beidh an tráchtaire
Micheál Ó Muircheartaigh, an sean-
chaí Eddie Lenihan, an t-údar Ré Ó
Laighléis, agus na filí Paul Muldoon
agus Nuala Rua Ní Dhomhnaill.

Beidh an Aeraíocht á reáchtáil

saor in aisce don bpobal, agus tá oll-
phuball le tógaint sa pháirc mar a
mbeidh bia agus deoch le ceannach
i rith na hoíche.

Ar na himeachtaí eile a bheidh ar
siúl ag an ndeireadh seachtaine
beidh Aifreann speisialta i Séipéal
Chúil Aodha mar a gcuirfear ceol
cáiliúil ‘Aifreann 1’ an Riadaigh i
láthair le Cór Chúil Aodha agus Cór
na Sagart Choláiste Mhá Nuad agus
beidh léacht faoin gcumadóir  i rith
an lae ar Lá Lúnasa.

Reáchtálfar taispeántas gri-
anghrafadóireachta faoi laochra
áitiúla Mhúscraí go bhfuil gaisce
déanta acu agus beidh imeachtaí
speisialta peile agus iománaíochta
ar siúl chun laochra spórt a cheil-
iúradh.

Tá imeachtaí eile chomórtha
beartaithe do dheireadh seachtaine
i dtús mhí Dheireadh Fómhair.
Rugadh Seán Ó Riada ar an gcéad lá
de mhí Lúnasa 1931 agus cailleadh é
ar an dtríú lá de mhí Dheireadh
Fómhair 1971.

Danny O’
Mahony, ‘In
Retrospect’
Áine Ní Chuaig

DÉANFAR trí sheoladh oifigiúil ar an
albam nua ‘In Retrospect’ ó Danny
O’Mahony an tseachtain seo. Ar dtús
i dTeach Ósta an Cobblestone i mBaile
Átha Cliath ar an Déardaoin an 30
Meitheamh ag 7in, áit a mbeidh an
veidhleadóir John Sheahan ó na
Dubliners mar aoichainteoir. Ar an lá
amárach beidh an gabhar á róstadh sa
Crane Bar i nGaillimh ag 6.30in, agus
ag críochnú suas le ceiliúradh ag Scoil
Samhraidh Willie Clancy i Sráid na
Cathrach ar an Domhnach an 3 Iúil.

Is boscadóir ar leith é Danny O’Ma-
hony ó cheantar Bhaile Dubh i dtuais-
ceart Chiarraí, a bhfuil cáil bainte
amach aige lena stíl thraidisiúnta
agus phearsanta féin. Tá céim bainte
amach sa cheol aige in Ollscoil
Luimnigh (2006) agus tá Fleadh
Cheoil na hÉireann buaite go minic
aige. Déanann sé teagasc ar an
mbosca ceoil ag Scoil Éigse go rialta
agus is minic leis a bheith ag
moltóireacht ag Fleadh Cheoil na

hÉireann le blianta beaga anuas.
Déanann sé taisteal go leor thart

timpeall na tíre lena chuid ceoil ag
féilte cosúil le Féile Joe Éinniú agus
Scoil Samhraidh Willie Clancy. 

Tá turais thar lear déanta aige
freisin chuig áiteanna ar nós
Drangedal Folk Festival san Iorua
agus Catskills Irish Festival i Nua
Eabhrac sna Stáit Aontaithe. Is
craoltóir agus léiritheoir ceoil é le
Radio Kerry chomh maith. 

I gcuideachta Danny ag na hócáidí
seo, beidh cuid de na ceoltóirí is fearr
sa tír, ina measc Patsy Broderick -
Pianó, Johnny ‘Ringo’ McDonagh -
Bodhrán agus Cyril O’Donoghue –
Basúcaí / Amhránaíocht. Tá said le
cloisteáil ag tabhairt tionlacain do
Danny ar an albam nua ‘In Retro-
spect’. 

Chun tuilleadh eolais a fháil maidir
le dátaí eile do sheoladh ‘In Retro-
spect’ thart timpeall na tíre ar feadh
an tSamhraidh, nó chun cóip den
albam a cheannach, téigh chuig an
suíomh: www.dannyomahony.com 

OIDEACHAS

NODANNA
TRASNA
1 Cumasach i labhairt teanga (5)
3 An grúpa daoine atá i gceannas ar an tír (7)
7 Marú go leor daoine le linn cogaidh (2)
9 Trí faoi thrí (4)
11 Cárta tábhachtach i gcluiche (3)
12 Ceithre scór (5)
14 ‘Éite’ an locht oibre? (3)
15 Slua, grúpa (5)
16 50% (5)
18 Bailiú isteach an fhómhair, mar shampla (5)
20 Rud a ólann tú (5)
21 Bog go gasta tríd an aer ó áit ard go háit íseal (4)
22 Scéal nó tráchtas a scríobhfadh macléinn (5)
24 An áit ina dtagann an fharraige isteach ar an tír (3)
25 Roinn in dhá chuid le scian nó siosúr (5)
26 Feithid bheag a fhaightear sa ghruaig, mo lean (4)

SÍOS
1 Athrú ó oighear go huisce (3)
2 Ceist dheacair atá le réiteach (5)
3 Sionnach, madra --- (3)
4 Cara nó cuairteoir ag fanacht leat ar feadh tamaill (3)
5 Uirlis mhór lena leagtar crainn (3)
6 Suaimhneas, sásta leis an saol (5)
8 Is mar seo a fhaightear páipéar leithris, mar shampla (5)
9 ‘Seo mar a bhí an chraic ar Oileán Mhanainn, de réir 

Christy Moore! 05)
10 Diúltú (5)
13 Airgead agus ábhar luachmhar atá agat (5)
16 Ualach, ar bhád nó leoraí mar shampla (5)
17 Gnóthaithe, i ndán nó i dteideal duit (7)
18 Cúl, sprioc (5)
19 Obair ar theach nó fhoirgneamh nua a chruthú (6)
20 Dath fola (5)
23 Is faide, is --- (3)
24 Féar lena ndéantar díon ar sean bhotháin in Éirinn (3)

Crosfhocal  01.07.2011

Duais na seachtaine
Bronnfar dearbhán €20 
urraithe ag Cló Iar Chonnacht 
ar bhuaiteoir na seachtaine.
Ní mór iarratais a bheith ar ais roimh 
06.07.2011 chuig: 
Crosfhocal, Gaelscéal, An Chuasnóg,  
An Spidéal, Co na Gaillimhe.

Ainm ....................................................................................................

Seoladh ................................................................................................

..............................................................................................................           

Fón......................................      Rphost..................................................

Crosfhocal
24.06.2011
Buaiteoir na Seachtaine seo: 
Sorcha Ní Chatháin
Baile Átha Cliath 13

Indreabhán, Conamara, Co. na Gaillimhe. Tel. +353-91-593307
www.cic.ie

Liúntas Éadaí agus Coisbhirt chun Filleadh ar Scoil 
Ceist: Fuair mé an Liúntas Éadaí agus Coisbhirt chun Filleadh ar Scoil anuraidh.
Conas a chuirfidh mé isteach air i mbliana?
Freagra : 
BEIDH formhór na Liúntas
Éadaí agus Coisbhirt chun Fil-
leadh ar Scoil (LÉCFS) uathoib-
rithe – níl ort iarratas a chur
isteach. Tá litreacha curtha
amach ag an Roinn Coimirce
Sóisialaí ó lár mhí an Mhei-
thimh ar aghaidh ag insint do
dhaoine cathain agus conas a
dhéanfar a n-íocaíochtaí.

Mura bhfuair tú uathío-
caíocht, ba chóir duit foirm iar-
ratais a líonadh isteach. Is
féidir leat an fhoirm a íoslódáil
ó welfare.ie nó ó community-
welfareservice.ie. Is féidir leat
an fhoirm a fháil ó d’Oifig
Leasa Shóisialaigh áitiúil nó ó

d’ionad sláinte áitiúil, nó trí
théacsteachtaireacht a sheo-
ladh le ‘foirm LÉCFS’ ann agus
d’ainm agus do sheoladh a
chur leis chuig 51909. 

Seans go mbeifeá i dteideal
LÉCFS má tá tú:

• Ag fáil íocaíocht leasa
shóisialaigh (Forlíonadh Ion-
cam Teaghlaigh), nó 

• Ag glacadh páirte i scéim
fostaíochta ceadaithe, nó

• Ag glacadh páirte i gcúrsa
oiliúna nó oideachais aithean-
ta agus

• Ag fáil méadú do Leabh
Cáilithe le d’íocaíocht.

Caithfidh d’ioncam teagh-
laigh iomlán a bheith faoi
mhéid áirithe. Is éard atá i

gceist le d’ioncam iomlán ná
d’íocaíocht cháilitheach, ion-
cam linbh chleithiúnaigh atá
ar chlár Youthreach agus aon
ioncam eile atá agat, pá san
áireamh (roimh cháin, ach gan
ÁSPC  agus liúntas taistil
chaighdeánaigh suas le €20 sa
tseachtain a áireamh), cothab-
háil, coigilteas agus
infheistíochtaí. 

Caithfidh an leanbh a bheith
idir 2 agus 22 bliain d’aois
roimh 1 Deireadh Fómhair
2011, agus a bheith ag freastal
go lánaimseartha ar scoil nó
ollscoil aitheanta. Íoctar liún-
tas €200 do gach leanbh
incháilithe idir 2 agus 11 bliain
d’aois, agus íoctar €305 do

gach leanbh incháilithe idir 12
agus 22 d’aois.  

Beidh an scéim oscailte idir 1
Meitheamh agus 30 Meán
Fómhair 2011 agus tosófar na
híocaíochtaí ag deireadh mhí
an Mheithimh.  Tá tuilleadh
eolais le fáil ón Ionad Faisnéise
do Shaoránaigh thíos.

Chuir Ionad Faisnéise do
Shaoránaigh ‘Bíodh Eolas agat
ar do Chearta’ le chéile.  Cuire-
ann an tIonad seo seirbhís
shaor in aisce agus faoi rún ar
fáil don phobal. 

Tá faisnéis le fáil freisin ar
líne ag citizensinformation.ie
agus ón tSeirbhís Teileafóin
um Fhaisnéis do Shaoránaigh,
Íosghlao 1890 777 121.

Am na Cinniúna 
Inniu @ 5.15in an spriocdháta le haghaidh athrú a dhéanamh ar chúrsaí leis an
CAO do mhic léinn a rinne an Ardteist i mbliana
Patricia Uí Fhlaithearta, Comhairleoir
Gairmthreorach

INNIU, tá seans ag mic léinn a bhfuil
iarratas déanta acu tríd an CAO,
athmhachnamh a dhéanamh ar na
roghanna atá déanta acu sara ndún-
far an áis ‘athrú intinne’ ag 5.15
thráthnóna. Beidh go leor mac léinn
ag smaoineamh ar na ceannlínte is
déanaí: ráta dífhostaíochta de 13%, i
bhfad níos mó céimithe ag dul ar an
dól, le hidir 80 agus 90 iarrthóir, ar
an meán, le haghaidh gach poist do
chéimithe atá fógartha.

Cén chaoi a gcuirfidh an scéal seo
isteach ar na roghanna atá déanta
agat do chúrsaí tríú leibhéal agus an
Ardteistiméireacht críochnaithe
agat? Ar cheart duit d’aisling a
leanúint a threoróidh tú go hearnáil
nach bhfuil ach beagán fostaíochta
ann, nó ar cheart duit do rogha a
bhunú ar na tuartha fostaíochta atá
ag teacht ó FÁS agus ón Institiúid
Taighde Eacnamaíochta agus
Sóisialta (ESRI)?

De réir na tuarascála a foilsíodh i
Mí an Mhárta, is iad na poist is mó a
mbeidh tóir orthu faoin mbliain
2015 ná na poist sna réimsí
eolaíochta, teicneolaíochta fais-
néise, innealtóireachta agus gnó.

Beidh tóir ar phostanna freisin i
mbainistíocht, margaíocht agus
seirbhísí pearsanta. 

Bíonn tuismitheoirí ag iarraidh
postanna maithe, slána dá gcuid
páistí. Tá idir mhic léinn agus tui-
smitheoirí ag leanúint rian na
bpostanna. Feictear é seo sna staitis-
ticí a bhaineann leis na chéad iar-
ratais don CAO i mbliana. Tá méadú
13% tagtha ar an méid iarratas atá
déanta d’earnáil na talmhaíochta a
bhfuil borradh faoi i láthair na
huaire. Tá an méid iarratas atá déan-
ta d’eolaíocht ríomhaireachta bea-
gnach dúbailte. Tá innealtóireacht
méadaithe 6%. Tá sé tábhachtach
cuimhneamh, áfach, go mbíonn
lagtrá agus tréimhsí láidre ag baint le
gach rud agus nach féidir linn a
bheith ag tuar an phatrúin fos-
taíochta a bheidh ann i gceann cei-
thre bliana, ná níos faide anonn
nuair a bheidh lucht na hArdteis-
timéireachta 2011 ag fágáil an
choláiste.

Is é mo thuairim ghairimiúil é nár
cheart duit iarratas a dhéanamh ar
aon chúrsa gur beag spéis agat ann,
is cuma cé chomh maith is atá na
seansanna go bhfaighfeá post
amach anseo. Sa bhliain 2015, beidh
na mílte céimí ag fágáil an

oideachais tríú leibhéal agus beidh
siad ar fad ag cuardach postanna.
Chun na deiseanna fostaíochta is
fearr a thabhairt duit féin, ní mór
duit a bheith ag breathnú ar
earnálacha nó gairmeacha beatha
éagsúla agus ní ar phostanna ar
leith. Tabharfaidh sé seo
solúbthacht duit taobh istigh de na
gairmeacha beatha a bhfuil fíor-
shuim agat iontu. Feicfidh tú go
dtabharfaidh sé seo bunús scilean-
na i bhfad níos leithne duit agus  go
mbeidh tú níos tarraingtí do
chomhlachtaí agus tú ag cuardach
post.

Ba cheart d’iarrthóirí CAO scrúdú
géar a dhéanamh ar na roghanna ar
fad atá ar fáil ar na cláir chéime sna
Dána agus sna hEolaíochtaí Sóisial-
ta. Mar shampla, tá Ollscoil na
hÉireann, Gaillimh (OÉG) ag
tairiscint céim ghinearálta sna Dána
ach chomh maith leis sin, tá
céimeanna fíor-mhaithe ar fáil trína
gclár BA Connect. Tá
féidearthachtaí sa chlár seo staidéar
a dhéanamh ar ábhair chomh
héagsúil le: cearta daonna, amhar-
clannaíocht agus taibhealaín, léann
domhanda na mban, léann
Mheiriceá Laidinigh, nó staidéar
scannán. Is é toradh na gcúrsaí seo

ná cáilíocht atá i bhfad níos leithne
agus bíonn buntáistí ag baint leis sin
agus tú ag dul amach ag cuardach
poist.

Bí dílis do na hábhair spéise atá
agat. Ná roghnaigh cúrsa ná coláiste
mar gheall go bhfuil do chara ag
déanamh amhlaidh, gan do chuid
taighde a bheith déanta agat roimh
ré. Is é atá i gceist agam leis sin, go
bhfiosraíonn tú cén áit a bhfuil an
cúrsa ar siúl, na hábhair agus na
leibhéil atá ag teastáil don chúrsa,
an méid blianta a mhaireann an
cúrsa, agus thar aon rud eile, an
cineál poist nó stíl mhaireachtála
agus an ghairm go bhféadfá a bhei-
th ag súil leis sna blianta amach
romhainn. Tá seans i bhfad níos
fearr agat a bheith i d’iarrthóir maith
agus post a fháil má roghnaíonn tú
na hábhair agus disciplíní is ansa
leat.

Mar fhocal scoir, is áis an-mhaith
é an suíomh Careers Portal (career-
sportal.ie). Cuireann an suíomh seo
an t-eolas is cothrom-le-dáta ar fáil
maidir leis an méid atá ag tarlú i
margadh fostaíochta na hÉireann sa
lá atá inniu ann.  

Coinnigh an misneach agus
roghnaigh staidéar a dhéanamh ar
an ábhar is gaire do do chroí.

Seans eile faighte ag lucht cruicéid na
hÉireann do Chorn an Domhain
Gráinne McElwain

CEITHRE thír déag a bheas ag glacadh
páirte i gCorn an Domhain sa
chruicéad in 2015 agus ní deich gcinn
mar a bhí beartaithe ag an ICC, na

húdaráis dhomhanda don chluiche.
Bhí lucht leanta an chruicéid sa tír seo
spréachta leis na moltaí a fógraíodh i
mí Aibréain go raibh an comórtas a
bheas á reachtáil san Astráil le laghdú.  

Cáileoidh na deich bhfoireann is

fearr ar domhan do Chorn an
Domhain ach beidh dianchoimhlint
idir thíortha eile chun na ceithre áit
eile a líonadh.  D’éirigh le hÉirinn imirt
sa dá chomórtas dheireanacha agus tá
cluichí móra buaite acu ag na comór-

taisí sin. Ceaptar go bhfuil an-seans
acu áit a bhaint amach arís sa chomór-
tas mar gheall air sin.  

Chuir cinneadh an ICC ríméad an
domhain ar imreoirí na tíre seo agus
uile agus ceaptar go gcuirfidh sé bor-

radh arís faoin méid daoine atá anois
ag imirt cruicéid sa tír seo.  Ciallaíonn
sé go mbeidh sé níos easca
urraitheoirí a choimeád sásta chomh
maith, foinse airgid atá fíortháb-
hachtach don chluiche. 

MÁ fhaigheann Graeme
McDowell a bhealach, beidh
an comórtas gailf is mó a
imrítear sa Bhreatain á thab-
hairt go dtí a bhaile dúcháis
féin, Port Ruis i gContae Aon-
troma.  

Cé a cheapfadh é go mbeadh
beirt as Cúige Ulaidh in ann
Comórtas Oscailte na Stát Aon-
taithe a bhuachaint as a chéile,
ach sin é atá déanta ag
McDowell anuraidh agus Rory
McIlroy i mbliana.  Ceann de
na spriocanna atá ag McDowell
ná comórtaisí móra
idirnáisiúnta a thabhairt ó
thuaidh agus admhaíonn sé go
gcaithfear díriú isteach anois

ar Chomórtas Oscailte na
hÉireann nó comórtas Eor-
pach éicint a reachtáil i bPort
Ruis sula mbeidh siad in ann
cur isteach ar an gceann mór.  

Bronnadh dochtúireacht
oinigh ar McDowell in Ollscoil
Uladh i rith na seachtaine mar
gheall ar an éacht a bhain sé
amach in Pebble Beach.  Deir
sé nach mbeadh aon amhras
air ach go dtacódh Rory McIl-
roy leis an phlean.  Tá siad
beirt ag fáil faoi réir anois do
Chomórtas Oscailte na
Breataine a bheas ar siúl faoi
cheann coicíse ar chúrsa an
Royal St. George ar chósta Kent
i ndeisceart na Breataine.

TABHARFAIDH an troid seo trí
cinn do na beilteanna
dornálaíochta domhanda sa
trom-mheáchan le chéile, mar
tá an WBA ag fear Londan,
Haye, ach tá dhá cheann ag
Klitschko as an Úcráin, an IBF
agus an WBO.  

Tá an chuid is mó de na geal-
lanna ag dul ar Klitschko atá
6’6” ar airde agus a bhfuil trí
orlach aige ar Haye, chomh
maith le dhá chloch meacháin.
Ach fiú muna bhfuil an t-
airgead mór ag dul ar Haye, ní
shin le rá nach bhfuil sé
muiníneach agus é de shíor ag
spóchadh agus ag magadh faoi
Klitschko. In agallamh leis an

BBC thug Brian McGuigan le
fios go gceapann sé go mbeidh
an bua ag Haye mar gur lea-
gadh Klitschko ar an chanbhás
dhá uair déag go dtí seo ina
chuid troideanna.  Má éiríonn
le Haye, a deir McGuigan,
ceann ceart a leagan isteach ar
smig Klitschko agus má
théann sé síos, ní éireoidh sé
arís.  Níl ach beilt amháin eile
dhomhanda sa trom-
mheachán, an WBC, agus tá an
bheilt sin faoi láthair ag
deartháir Klitschko, Vitali.

Beidh an troid le feicéail beo
ar Sky Box Office (íoc ar
fhéachaint) san oíche Dé
Sathairn.

Ger 
Loughnane
tinn
TUAIRISCÍODH i rith na
seachtaine go bhfuil
leoicéime ag dul do Ger
Loughnane.  Baineadh siar as
pobal an Chumainn Luthch-
leas Gael nuair a tugadh
amach an t-eolas agus tá a
chuid cairde agus daoine eile
nach iad ag cur nótaí chuige
agus é in Ospidéal Naomh
Seamús i mBaile Átha Cliath.
In alt ar an Irish Independent,
deir Cyril Farrell, iarbhainis-
teoir na Gaillimhe agus fear a
bhíonn ar an Sunday Game le
Loughnane, gur fear láidir é
Ger agus go mbeidh sé in ann
an ceann is fearr a fháil ar an
ghalar.  ‘Indestructible’ an
focal a d’úsáid Ger ‘Sparrow’
O’Loughlin, Bainisteoir an
Chláir, chun cur síos a

dhéanamh ar an fhear a
bhíodh ina bhainisteoir aige
féin ar fhoireann an chontae.
57 bliain d’aois atá Loughnane
agus is é a bhí ina bhainisteoir
ar fhoireann iománaíochta an
Chláir nuair a bhuaigh siad
Craobh na hÉireann den
chéad uair le 81 bliain in 1995
agus arís in 1997.  Deirtear
gurbh iad cinnireacht agus
neart Loughnane agus an
chaoi a ndeachaigh sé i bhfei-
dhm ar an fhoireann a thug
chomh fada sin iad.  Bron-
nadh dhá ‘Allstar’ air mar
imreoir.  Go dtuga Dia biseach
duit a Ger.

Comórtas
Oscailte
Gailf na
Breataine ó
thuaidh?

David Haye nó Wladimir Klitschko?

Rory McIlroy, i ndiaidh gur bhuaigh sé an US Open an
deireadh seachtain seo caite. PIC: OLIVER MCVEIGH / SPORTSFILE

Kevin O'Brien ó Éirinn ag ceil-
iúradh geaitín a fháil ó Taufig
Omer ón Phacastáin i mBéal
Feirste an tseachtain seo. Pic:
Oliver McVeigh / SPORTSFILE

Ger Loughnane, iarbhainis-
teoir fhoireann iománaíochta
an Chláir. PIC: RAY MCMANUS/SPORTSFILE

Ar an gclaí 
Theip ar fhoireann bainistíochta
iomána na Gaillimhe go dtí seo
John Allen

Is cosúil go bhfuil bearna mór
go leor ag teacht idir Corcaigh,
Ciarraí agus na foirne sinsir
peile eile sa Mhumhain. Ní
bhfuair ceachtar den “dó mór “

mórán dúshlán sna cluichí cúige i
mbliana, agus dá bharr san nílimid
cinnte cé chomh maith is atá siad.
Mar sin féin, tá craobh na sraithe
buaite ag Corcaigh den dara huair i
ndiaidh a chéile i mbliana, is iad
curaidh na hÉireann iad agus
bhuaigh siad an dá chluiche a bhí
acu go dtí seo go slachtmhar. Tá siad
ag taisteal go Cill Airne mar sheaim-
píní Éireann den chéad uair le scór
bliain, áit nár bhuaigh siad ó 1995.

Maidir le Ciarraí, bhuel is iad Ciar-
raí iad agus, ar pháipéar, tá an
seisear tosaithe is dainséaraí sa tír
acu i láthair na huaire. Ach ní dóigh
liom go bhfuil siad lánsásta leis na
cúlaithe mar aonad nó an bheirt lár
páirce, pé beirt a bheidh ann.

Ach cad é mar churiarracht atá
acu le cúig chraobh Éireann buaite
acu agus iad ag imirt sa chraobhch-
luiche naoi n-uaire taobh istigh
d’aon bhliain déag .

Is cailliúint an-mhór é Tomás Ó Sé
agus má bhíonn Paul Galvin ag imirt
ní dóigh liom go mbeidh sé faoi lán
tseoil de bharr gortuithe éagsúla atá
ag cur isteach air le fada.

Bhí an Ríocht maith go leor sa
sraithchomórtas agus tá an Gooch ar
ard-form agus, cinnte, ba mhaith le
Ciarraí na Corcaígh a chur thar teo-
rainn abhaile chuig na babhtaí
cáilithe . Chun an beart sin a
dhéanamh caithfidh siad an lámh in
uachtar a fháil i lár na páirce agus
caithfidh siad Goulding, Kelly, Kerri-
gan, O’Neill, Sheehan agus O’Con-
nor a choimeád faoi smacht ar feadh
an seachtó nóiméad ach n’fheadar
an bhfuil cúlaithe Chiarraí maith go
leor chun é sin a dhéanamh . 

Ní bheidh mórán eatarthu ach is
dóigh liom go gcuirfidh Corcaigh
leis an gcorn atá buaite acu níos
luaithe sa bhliain.

San iománaíocht fágfaigh cúpla
foireann slán le comórtas 2011 an
deireadh seachtaine seo . 

Ar an Satharn i bPáirc na nGael i
Luimneach déanfaidh an fhoireann
bhaile iarracht eile a thaispeáint
dúinn go bhfuil fiúntas iontu agus
nach fáinleoga aon samhraidh iad .
Caithfidh go raibh lucht leanúna an
chontae an-sásta leis an taispeántas
a thugadar i gcoinne Phort Láirge
cúpla seachtain ó shin agus cé nár
bhuadar bhí comharthaí ann go
bhfuil déantús d’fhoireann mhaith
iontu. Sa chluiche sin nuair a

d’úsáideadar an modh díreach sa
dara leath bhíodar i bhfad níos fearr
as agus thaispeáin an t-ógánach
Kevin Downes go bhfuil fhios aige
cá bhfuil na cúil agus é ag bá dhá
chúl san eangach.

Taobh amuigh des na cúil sin
d’imir Luimneach iománaíocht an-
tomhaiste agus iad ag piocadh
amach a chéile go rialta agus ag tab-
hairt tacaíochta dá chéile ar fuaid na
páirce ó thosach deireadh .

Má imríonn siad mar sin arís
beidh sé deacair iad a bhualadh agus
cé go gcuirfidh Loch Garman scrudú
orthu is dóigh go mbeidh an bua ag
an fhoireann bhaile .

Cúpla uair an chloig i ndiaidh an
chluiche sin cuirfidh iománaithe na
Gaillimhe chun bóthair arís i
gcoinne an Chláir .

Níor tugadh mórán seans don
Chlár roimh an gcluiche i gcoinne
Thiobraid Árann coicís ó shin ach,
cosúil le Luimneach, thaispéanadar
go bhfuil mianach iontu freisin agus
gur féidir leo bheith muiníneach
don todhchaí. Is dócha gur féidir leo

foireann chumasach a thógáil thar
timpeall fhoireann bhuacach faoi 21
2009 . Ach, cosúil le Luimneach arís
(agus na fáinleoga agus an
samhradh), caithfidh siad
comhartha eile a thabhairt duinn an
Satharn beag seo .

Maidir leis an nGaillimh, bhuel sin
scéal eile . Cosúil le beagnach gach
cluiche a imríonn siad braitheann
taispeántas an deireadh seachtaine
ar cé acu foireann a bhíonn amuigh
acu, an fhoireann le spiorad, plean,
féin-mhuinín agus clisteacht nó an
cúigear déag gan na tréithe sin.

Cúpla bliain ó shin bhí easpa
cluichí mar leithscéal . Tá sé ait go
mbíonn siad mar rogha na n-údar an
briseadh tríd a dhéanamh beagnach
gach séasúr. Dar ndóigh tá sé seo
bunaithe ar thorthaí na bhfoirne
faoi aois . Ach sa ghrád sinsir níl siad
ábalta aon leanúnachas a fhorbairt.

Tá an-mheas agam ar John McIn-
tyre , Ger Loughnane agus Conor
Hayes ach go dtí seo theip orthu
foireann a chur le chéile le féin-
mhuinín go leor chun cúpla bua a

chur i ndiaidh a chéile agus theip
orthu a ndóthain ceannairí a cruthú
chun freagracht a ghlacadh ar an
bpáirc ar laethanta na gcluichí móra.
Is imreoirí a bhuann (agus a chail-
leann) cluichí agus má bhíonn cur
isteach acu ar an stíl imeartha tá
seans níos mó go n-éireoidh leis an
fhoireann sna cluichí tábhachtacha.

Feicfimid conas tá acu ar an
Satharn. Ceapaim go mbeidh siad
maith go leor an uair seo .

I gcúige Laighean déanann BÁC
iarracht curiarracht is déanaí na
gCat (seacht gcraobh Laighean i ndi-
aidh a chéile) a stopadh sa chraob-
hchluiche ar an Domhnach . Beidh
contae is tríocha ar thaobh na Dubs,
agus cé go bhfuil an-dul chun cinn
déanta acu i mbliana, ní dóigh liom
go mbuafaidh siad an ceann seo .

Focail Scoir. Guím gach rath ar
Ger Loughnane agus é ag troid i
gcoinne leoicéime. Tá súil agam go
dtabharfaidh Dia an misneach dó
buachaint ar an dúshlán fíordhea-
cair seo .

Beir Bua.       

Maidir le Ciarraí, bhuel is
iad Ciarraí iad agus, ar
pháipéar, tá an seisear
tosaithe is dainséaraí sa tír
acu i láthair na huaire. Ach
ní dóigh liom go bhfuil
siad lánsásta leis na
cúlaithe mar aonad nó an
bheirt lár páirce, pé beirt a
bheidh ann.

Aongus Callanan ó
Ghaillimh le tacaíocht ó
Niall Healy in aghaidh
Loch Garman i mBóthar
na Trá i mí Feabhra i
mbliana. Pic: Barry Cregg
/ SPORTSFILE

Gael-Phróifíl
Seán Ó Maoilsté

Ainm: Fintan Mac Conchoille
Aois: 22
Club? Imrím leis Na Fianna, Col-

lidh Chanannáin agus le
hEoghan Ruadh, Coillidh
Chanannáin 

Scoil/Ollscoil? Chuaigh mé chuig
Ardscoil Phádraig ar an Chéide
agus chuaigh mé chuig Ollscoil
Uladh.

Post (cad é an post ba mhaith leat
a dhéanamh amach anseo)? Tá
mé ag obair mar Uachtarán
Spóirt in Aontas na Mac Léinn in
Ollscoil Uladh. Ba mhaith liom
bheith mar mhúinteoir bun-
scoile.

Cad chuige a bhfuil spéis agat sa
Ghaeilge? Tá suim agam sa
Ghaeilge nó is í teanga dhúchais
na hÉireann í. Tá an Ghaeilge á
labhairt ag ár sinsir leis na
cianta agus ba chóir í a chaomh-
nú. 

An dóigh leat go bhfuil sé táb-
hachtach go mbíonn an CLG ag
cur na Gaeilge chun cinn? Is
dóigh liom go bhfuil. Tá sé
fíorthábhachtach go mbíonn an
CLG ag cur na Gaeilge chun cinn
nó is é sin an fáth gur bunaíodh
an CLG mar eagraíocht náisiún-

ta agus náisiúnach le cur i
gcoinne impiriúlachas cultúrtha
na Breataine a bhí i réim ag an
am in Éirinn. Ba chóir go
mbeadh áit lárnach ag cultúr na
hÉireann, an Ghaeilge agus Scór

san áireamh, in aon chlub CLG
in Éirinn.

Cad é mar a mhothaigh tú nuair a
séideadh an fheadóg deiridh sa
chluiche i gcoinne an Dúin? Bhí
lúcháir agus iontas an domhain

orm ag an am céanna, ach anois
tá muid iontach sásta agus
bródúil as an bhua sin agus as a
bhfuil bainte amach againn le
cúpla bliain anuas.

Cad é mar a mhothaíonn tú fána
bheith páirteach i gCluiche
Ceannais Uladh agus bheith
mar chuid de stair CLG Ard
Mhacha?

Is mór an onóir dom bheith
páirteach le foireann iontach atá
ag cruthú staire nua sa chontae.
Beidh muid uilig iontach
bródúil ar lá an chluiche cean-
nais féin, ach beidh sé níos
speisialta fós de thairbhe gurb é
an chéad uair le 65 bliain go
raibh Ard Mhacha i gcluiche
ceannais Uladh. Tá mé ag súil go
mór leis.

Agus cad é mar atá cúrsaí iomána
sa chontae go ginearálta? Is cin-
nte go bhfuil borradh faoin
iomáint sa chontae le blianta
beaga anuas. Ach ní de thaisme
gurb amhlaidh é seo, tá
tréanobair á déanamh ag líon
beag cóitseálaithe sa chontae
leis an iomáint a fhás agus fuair
an iomáint neart tacaíochta ó
roinnt teaghlach agus ón bhord
contae féin. Am iontach is ea é
le bheith bainteach leis an
iomáint i gContae Ard Mhacha.

MÁS rud é go bhfuil tú ar bís agus tú ag fanacht
ar Chorn Rugbaí an Domhain, bhuel tá dhá
chluiche ar siúl ar an Satharn a gcuirfeas tú
suim iontu.  Sin iad cluichí leathcheannais an
‘Super 15’ a imrítear idir chlubanna rugbaí na
hAstráile, na hAfraice Theas agus na Nua-
Shéalainne.  Níl ort ach féachaint ar an liosta
imreoirí a bheas ag imirt agus ní bheidh tú ag
iarraidh na cluichí seo a chailleadh.  Beidh na
Auckland Blues ag dul ar an bhóthar chun
aghaidh a thabhairt ar na Queensland Reds
agus imríonn an Wallaby Quade Cooper dóibh
siúd.  Ach an mhaidin sin beidh foireann eile
as an Nua-Shéalainn, na Canterbury Crusaders
a bhfuil Richie McCaw, Dan Carter agus Sonny
Bill Williams acu, ag taisteal go dtí an Afraic
Theas chun aghaidh a thabhairt ar na Cape
Town Stormers a bhfuil Schalk Burger acu.
Beidh na cluichí sin go maith agus beidh siad
suimiúil mar nach bhfuil Corn an Domhain ach
deich seachtainí uainn.  Muna bhfuil Sky
Sports agat téigh ar an suíomh Superxv.com do
na buaicphointí.

Dé Sathairn:  
Cluichí Leathcheannais an Super 15
10.40rn:  Reds v Blues (Sky Sports 2)
4.05in:   Stormers v Crusaders (Sky Sports 3)

Cluichí
Leathcheannais
don Super 15

RUGBAÍ

Gá le Paisean agus le hOcras
Gráinne McElwain

“TÁ tuairim ag gach duine agus
caithfidh meas a bheith agat ar Conor
Hayes, Noel Lane agus Brendan
Lynskey a bhfuil boinn Uile-Éireann
buaite acu, ach ní dóigh liom gur
tháinig an t-alt amach ag an am
ceart” a deir Cathal Moore, iar-
imreoir na Gaillimhe agus atá ina
anailísí ar GAA Beo ar TG4.

Ar ndóigh, tá sé ag caint faoin alt
conspóideach a scríobhadh san Irish
Independent ar an lá céanna le
cluiche leathcheannais Laighean
nuair a chas Gaillimh le Baile Átha
Cliath. San alt sin, cuireadh an cheist
an bhfuil aon chroí nó paisean fágtha
in iománaithe na Gaillimhe agus
rinne Hayes, Lane agus Lynskey
cáineadh géar ar eilimintí d’iomáint
na Gaillimhe nach raibh siad féin
róthógtha leo.  

“Ní féidir liom a rá nach raibh cuid
den fhírinne sa mhéid a bhí siad ag rá
ach ní raibh sé ceart ná cóir é sin a
fhoilsiú ag an am ar tharla sé. Ní
raibh aon tionchar ag an alt sin ar na
himreoirí roimh nó i ndiaidh an
chluiche.”

Chaill Gaillimh in aghaidh Átha
Cliath, 2-7 in aghaidh 0-19, agus níor
imir siad go maith ar an oíche. “Bhí
mé féin ag an chluiche agus cheap
mé go raibh siad go dona ach inné

d’fhéach mé ar an chluiche arís ar an
teilifís agus bhí siad deich n-uaire
níos measa. Ní raibh siad go maith
san aer agus bhí an láimhseáil ar an
liathróid go dona. Ní raibh Gaillimh
ag faire amach don liathróid ag
briseadh, áit a mbeadh beirt imreoirí
ó Áth Cliath sa tseilg uirthi” a deir
Cathal.

Ní hé seo an chéad bhliain a bhfuil
an fhadhb seo ag Gaillimh. Le blianta
anois tá daoine ag tabhairt amach
faoi easpa nirt san aer. “Caithfidh
daoine glacadh leis nach bhfuil fir
mhóra ag Gaillimh agus tá sé mar sin
le fada. Níl an láidreacht ag na him-
reoirí agus níl a fhios agam cén fáth.
Nuair a smaoiníonn tú siar ar
imreoirí na Gaillimhe ar nós Niall
Hayes, Kerril Wade agus David
Burke, ní fathaigh iad.  Is eisceacht é
Joe Canning ach ba é an chéad
chluiche ar ais aige ó mhí Eanáir. Níl
sé féaráilte a bheith ag súil go mbei-
dh sé in ann teacht isteach gan aon
stró agus bhí sé feiceálach nach raibh
cluichí imeartha aige le fada. Ach é
sin ráite, ba é féin agus Joe Gantley
an bheirt tosaithe a sheas amach ar
an lá.”

“Seo foireann nua freisin ó
chluiche ceathrú ceannais na hÉire-
ann anuraidh in aghaidh Thiobraid
Árann. Ní raibh ach ochtar ag imirt ar
an fhoireann coicís ó shin agus a

d’imir sa chluiche sin anuraidh. Tá
Ollie Canning tar éis éirí as agus tá go
leor gortuithe ag cur as dóibh ina
measc Iarla Tannion agus Ger Far-
ragher. B’shin an chéad uair ag Dami-
an Joyce, Shane Kavanagh agus Fer-
gal Moore ag imirt lena chéile sa líne
lánchúil i mbliana chomh maith. Tá
sé an-deacair teacht ar ais ó ghortu-
ithe agus tógann sé píosa
chomhthuiscint a spreagadh agus a
neartú idir na himreoirí.”

Beidh Gaillimh sa bhaile san oíche
amárach in aghaidh an Chláir sna
babhtaí cáilithe agus thug an Clár an-
taispeántas in aghaidh Thiobraid
Árann coicís ó shin. “Táim ag súil go
mbeidh Gaillimh níos fearr amárach
agus ba mhaith liom stíl imeartha
Átha Cliath a fheiceáil ina gcuid
imeartha, láidreacht, fisiciúlacht
agus an t-ocras nach raibh ag Gail-
limh nuair a d’imir siad in aghaidh a
chéile. Ní fhaca mé aon phlean
imeartha agus níl a fhios agam an
raibh aon cheann acu ach ba chóir go
mbeadh siad sin uilig níos fearr
amárach. 

Níl aon phatrún ó thaobh torthaí
ag Gaillimh go dtí seo i mbliana ach
mar go bhfuil an cluiche sa bhaile
agus ní dóigh liom gur féidir leis na
tosaithe imirt chomh dona arís, ba
chóir go mbeadh an lá linn. Ach
muna bhfeicfimid paisean agus ocras

ó imreoirí na Gaillimhe san oíche
amárach, tá an seans ann go bhfuil

an ceart ag an triúr seanlaochra de
chuid na Gaillimhe”.

Conal Keaney ó Bhaile Átha Cliath ag imirt in aghaidh Adrian Cullinane agus
David Collins ó Ghaillimh i gcluiche leathcheannais Chraobhchomórtas Sin-
sear Iománaíochta Laighean in Uíbh Fhailí.  PIC: RAY MCMANUS / SPORTSFILE

Réiteoirí
ann chun
na Rialacha
a chur i
bhfeidhm

Gráinne McElwain

Bhí dara leath den scoth
againn i gCluiche
Leathcheannais Peile
Laighean an tseachtain
seo caite nuair a d’éirigh le

Baile Átha Cliath an lámh in uachtar a
fháil ar Chill Dara, ach arís i mbliana
cinneadh conspóideach ón réiteoir a
tharraing an chaint is mó ar an lá.
Bhronn an réiteoir Cormac Reilly cic
saor ar Bhaile Átha Cliath le tríocha
soicind fágtha in am do ghortuithe.  

Mhothaigh an réiteoir go ndearna
Aindriú Mac Lochlainn calaois ar
Bernard Brogan.  De réir na bpictiúr
teilifíse a chonaic muid ní raibh an
chuma ar an scéal gur tharraing Mac
Lochlainn geansaí Bernard Brogan,
ach ní fhaca muid cad a tharla díreach
roimhe sin.  Deir an painéal ar an Sun-
day Game agus go leor leor daoine go
raibh dul amú ar Chormac Reilly agus
gur chóir go mbeadh lá eile againn ar
fad an tseachtain seo chugainn agus
na foirne ag tabhairt aghaidhe ar a
chéile.

Tá tacaíocht faighte ag Cormac
Reilly mar gheall ar an chinneadh a
rinne sé ó oifigigh shinsearacha.  “Ní
féidir le réiteoir neamhaird a
dhéanamh ar chalaois atá feicthe aige
agus gan an fheadóg a shéideadh mar
go bhfuil na foirne ar comhscór” a
deir Mick Curley ó Chumann na Réi-
teoirí Náisiúnta.  “Má tá calaois ann,
caithfidh an réiteoir an cic saor a
bhronnadh agus rinne an réiteoir an
cinneadh ceart sa chluiche idir Baile
Átha Cliath agus Cill Dara an Domh-

nach seo caite”.
Déantar go leor cáinte ar réiteoirí

sna meáin chumarsáide agus tharla
an rud céanna an tseachtain seo.
Bíonn duine amháin, iar-réiteoir ag
déanamh maoirseachta ag gach
cluiche chun taispeántas an réiteora a
mheas agus ceaptar go gcuireann sin
leis an méid brú atá ar réiteoirí cin-
neadh a dhéanamh. Ní aontaíonn
Mick Curley leis sin.

“Ní bhíonn na réiteoirí faoi bhrú
mar gheall ar an duine atá thuas san
ardán. Bíonn an mhaoirseacht seo ar
siúl chun cuidiú leo agus ní cáineadh
atá i gceist ach bealach chun cuidiú le
réiteoirí feabhsú.”

Ar an Sunday Game an tseachtain
seo caite, cáineadh go géar an méid
cártaí buí a tugadh amach mar gheall
ar eachtraí nach raibh chomh mór sin.
Ceapadh go bhfuair Eoghan O’Gara
cárta buí bog sa chéad leath de Bhaile
Átha Cliath in aghaidh Chill Dara an

tseachtain seo caite ach deir Mick, go
bhfuil rialacha ann agus go gcaithfidh
an réiteoir cloí leis na rialacha sin.  

“Má dhéantar calaois, geansaí a
tharraingt mar shampla, cuireann an
réiteoir tic le d’ainm. Ach ar an dara
huair má dhéantar calaois eile,
faigheann tú cárta buí. Is é jab an réi-
teora ná na rialacha a chur i bhfeidhm
ach is daoine daonna iad réiteoirí
agus déanann siad botúin”.

Anuraidh, rinne Pat McEneney
agus a chuid maor botún nuair a
ceadaíodh cúl ó Benny Coulter don

Dún in aghaidh Chill Dara i gCluiche
Leathcheannais na hÉireann. Bhí
Benny sa chearnóg ag an am agus
d’admhaigh Mick gur botún a bhí ann
an uair sin. 

Chomh maith leis sin tá an botún
ann a rinne Martin Sludden nuair a
bhí sé i mbun na feadóige idir an Lú
agus an Mhí i gCluiche Ceannais
Laighean anuraidh. Tá a fhios againn
ar fad an scéal sin ach tá Martin ar ais
ar an phainéal réiteoireachta arís i
mbliana ó d’fhill sé i lár na sraithe.

“Tá 18 réiteoir ar an phainéal peile

agus 12 ar an phainéal iomána. Caith-
fidh na daoine seo dul fríd scrúduithe
aclaíochta agus is féidir le réiteoirí eile
teacht isteach ar an liosta chomh
maith. 

Níl sé deacair do réiteoirí óga dul ar
an phainéal ach caithfidh siad cluichí
a dhéanamh sa chontae, sa chúige
agus ansin go náisiúnta sula féidir leo
dul ar an phainéal. 

Níl a fhios agam ar bharr mo
chuimhne cé mhéad ama a thógann
sé chun deis a fháil dul ar an phainéal
ach tarlaíonn sé.” 

Ar an Sunday Game an
tseachtain seo caite,
cáineadh go géar an méid
cártaí buí a tugadh amach
mar gheall ar eachtraí
nach raibh chomh mór sin.
Ceapadh go bhfuair
Eoghan O’Gara cárta buí
bog sa chéad leath de
Bhaile Átha Cliath in
aghaidh Chill Dara an
tseachtain seo caite ach
deir Mick, go bhfuil
rialacha ann agus go
gcaithfidh an réiteoir cloí
leis na rialacha sin.  

